
ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

 

ᒦᓚ ᖃᒥᓐᖑᐊᖅ 
(ᖁᕐᓗᖅᑑᖅ) 

 
ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 

ᓯᓚᑦᑐᖅᓴᕐᕕᒃᑯᓐᓂᑦ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᓐᓂᑦ 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᖃᖅᑳᖅᓯᒪᔪᓕᕆᓂᕐᒥᒃ;  ᒥᓂᔅᑕ 

ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 
ᕿᒥᕐᕈᔩᑦ ᑲᑎᒪᔨᖏᓐᓂᑦ   

  
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

 
ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᐅᑐᐱᕆ 25, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, 
ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ 
ᔪᐊᓇᓯ, ᔪᐃᓕ ᖃᐃᕐᓂᖅ, ᒦᓚ ᖃᒥᓐᖑᐊᖅ, 
ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, 
ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᐅᖃᖅᑎ ᓯᒥᐊᓐ 
ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᐸᑎᖅ 
ᓇᑦᓯᖅ, ᑕᐃᕕᑎ ᖃᒪᓂᖅ, ᐃᒥᓕᐊᓐᓄ ᕿᓐᖑᖅ, 
ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, 
ᖄᑕᓂ ᑕᐅᑐᓐᖏ.  
 
>>ᑲᑎᒪᓯᒋᐊᖅᑐᑦ 9:01ᒥ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 
ᐅᑉᓛᑦᓯᐊᖅ. ᑲᑎᒪᕙᓪᓕᐊᓂᐊᓕᕐᒥᑎᓪᓗᑕ, 
ᑲᑎᒪᒋᐊᓚᐅᖅᑳᖅᑎᓐᓇᑕ ᐊᐱᕆᕙᕋ ᒪᓕᒐᓕᐅᖅᑎ 
ᑕᐅᑐᓐᖏ, ᑐᒃᓯᐊᕐᓂᒃᑯᑦ ᐅᑦᑯᐃᖅᓯᔫᓪᓗᐊᕐᒪᖔᑦ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᒪ’ᓇ. ᑲᔪᕼᐃᓗᑕ ᑲᑎᒪᔾᔪᑎᒃᓴᑉᑎᒻᓂᑦ. 
ᒥᓂᔅᑕᐃ ᐅᖃᐅᓯᒃᓴᖏᑦ, ᒥᓂᔅᑐ ᒪᓕᒐᓕᕆᓂᕐᒧᑦ, 
ᒥᓂᔅᑐ ᐃᖃᓪᓗᐊᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 307 - 5(2): 

ᐃᓅᓯᓕᕆᓂᕐᒧᑦ ᐃᓕᓐᓂᐊᖅᑕᐅᓂᐊᖅᑐᑦ 
ᐃᖅᑲᓇᐃᔭᖅᑏᑦ ᐱᕋᔭᒃᑕᐅᕙᒃᑐᓄᑦ 
ᐱᔨᑦᑎᕐᕕᐊᓂ (ᐃᖃᓪᓗᐊᖅ) 

 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, 
ᐅᖃᖅᑏ. (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 
ᐅᓪᓛᒃᑯᑦ ᓄᓇᕗᒻᒥᐅᓕᒫᑦ.  
 
ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᑖᒃᑯᐊ  

ᒪᓕᒐᓕᐅᖅᑎᐅᖃᑎᒃᑲ ᑐᓴᕈᒥᓇᖅᑐᒥᒃ 
ᑐᓴᖅᑎᓪᓗᒋᑦ. ᐅᖃᐅᓯᖅᓴᖅ. ᒥᔅᑕ ᕕᓗᔅ ᐊᓗᕈᑦ, 
ᑖᓐᓇ ᐋᓐᓂᖅᑎᖅᑕᐅᓯᒪᔪᑦ ᑐᑭᒧᐊᑦᑎᑦᑎᔨ 
ᐸᐃᑉᐹᖅᑖᕐᓂᐊᕐᒪᑦ ᐃᓄᖕᓂᒃ ᐅᖃᓪᓚᐅᔾᔨᓂᕐᒥᒃ, 
ᐊᔪᕆᖅᓯᐅᑎᒥᒃ. ᑖᓐᓇ ᐱᓕᒻᒪᒃᓴᐃᓂᖅ 
ᐃᓕᓴᖅᓯᕕᒃ ᐃᓕᓴᖅᓯᕕᒃᑯᓐᓂ ᑲᖏᖅᑐᒑᐱᒻᒥ 
ᐱᓕᒻᒪᒃᓴᓂᖅ ᑕᓪᓕᒪᐅᓕᖅᑲᖓᒻᒪᑦ, ᐊᒻᒪᓗ 
ᑲᑎᓪᓗᓂ ᐃᓕᖅᑯᓯᑐᖃᕐᓂᒃ, ᐊᒻᒪ 
ᐅᖃᓪᓚᐅᔾᔨᓂᕐᒧᑦ ᐃᓕᖅᑯᓯᕐᓂᒃ. 
 
ᒥᔅᑕ ᐊᓗᕈᑦ ᐱᓕᕆᓂᐊᖅᑐᖅ ᐱᓕᒻᒪᒃᓴᐃᓂᕐᒧᑦ 
ᓄᕖᕝᕙᒥ ᐱᔭᕇᕐᓂᐊᖅᑐᖅ ᐊᓯᖏᓪᓗ 
ᐃᖅᑲᓇᐃᔭᖅᑏᑦ ᐋᓐᓂᖅᑕᐅᖃᑦᑕᖅᑐᑦ, 
ᑕᐃᒫᑦᑕᐃᓐᓇᖅ ᐱᓕᒻᒪᒃᓴᒻᒥᔪᑦ. 
 
ᐅᖃᖅᑏ, ᑖᓐᓇ ᐱᓕᒻᒪᒐᒃᓴᖅ ᑖᓐᓇ 
ᐋᓐᓂᖅᓯᖅᑕᐅᓯᒪᔪᓄᑦ ᐱᔨᑦᑎᕐᓂᕐᒧᑦ 
ᐃᑲᔪᖅᓱᐃᑦᑎᐊᕐᓂᕐᒧᑦ ᐊᒃᓱᕈᕐᓇᖅᑐᒃᑯᑦ ᑖᒃᑯᐊ 
ᐱᖅᑯᓯᑐᖃᕐᒧᑦ ᓈᒻᒪᒃᑐᓂᒃ ᐅᖃᓪᓚᐅᔾᔨᓂᕐᒧᑦ 
ᐱᓕᒻᒪᒃᓯᒪᓂᖅ. ᓂᕆᐅᑦᑎᐊᖅᐳᖓ ᑖᔅᓱᒪᐅᑉ 
ᐊᑦᑐᖅᓯᑦᑎᐊᕐᓂᐊᕐᓂᕆᔭᖓᓄᑦ ᐱᓕᒻᒪᒃᓴᐃᓂᕐᒧᑦ 
ᑖᔅᓱᒧᖓ ᐱᔨᑦᑎᕋᕐᓂᕐᒧᑦ ᐋᓐᓂᖅᓯᖅᑕᐅᓯᒪᔪᓂᒃ 
ᐱᕋᔭᒃᑐᓄᓪᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ. ᑲᔪᕼᐃᓗᑕ. ᒥᓂᔅᑕᐃᑦ 
ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᓄᓇᓕᖕᒥ 
ᒐᕙᒪᓕᕆᓂᕐᒧᑦ ᐱᔨᑦᓯᕋᕐᓂᕐᒧᓪᓗ, 
ᐃᖅᑲᓇᐃᔭᖅᑐᓕᕆᓂᕐᒧᓪᓗ, ᒥᓂᔅᑐ ᑯᓱᒐᖅ. 
 
ᐊᖓᔪᖅᑳᑉ ᐅᖃᐅᓯᖓ 308 - 5(2): 

ᐃᑲᔪᖅᓱᕐᓂᖅ ᐃᓱᒪᓕᕆᓂᕐᒧᑦ (ᑯᓱᒐᖅ) 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑏ. 
ᐅᑉᓛᒃᑯᑦ ᑲᑎᒪᔨᐅᖃᑎᒃᑲ, ᑲᖏᖅᖠᓂᕐᒥᐅᑦ 
ᓄᓇᕗᒻᒥᐅᓪᓗ.  
 
(ᑐᓵᔨᑎᒍᑦ) ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ 
ᐃᓱᒪᓕᕆᓂᕐᒧᑦ ᐱᒻᒪᕆᐅᑎᑦᑎᒻᒪᑕ ᐊᒻᒪᓗ ᑕᒪᕐᒥᒃ  

ᐱᓕᕆᕝᕖᑦ ᐱᒋᐊᖅᑎᑦᑎᓯᒪᒻᒪᑕ ᐃᑲᔪᖅᑐᓄᑦ.  
 
ᑕᒫᓂ ᐊᕐᕌᒍᒥ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐱᓕᕆᖃᑦᑕᖅᑐᑎᒃ ᒪᓕᒐᕐᓂᐊᕐᓂᕐᒥᒃ ᐅᓪᓗᓂᒃ 
ᑎᓴᒪᓂᒃ ᐱᓕᒻᒪᒃᓴᐃᒻᒪᑕ ᐃᖅᑲᓇᐃᔭᕐᕕᖕᒥ 
ᐃᓱᒪᓕᕆᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒥᒃ  
ᐊᐅᓚᑦᑎᔩᑦ ᑲᒪᔩᓪᓗ. ᓯᑎᐱᕆᐅᑎᓪᓗᒍ 
ᐱᓕᒻᒪᒃᓴᐃᓂᐊᕐᒪᑕ ᓯᕗᓕᖅᑎᓂᒃ ᐃᓱᒪᓕᕆᓂᕐᒥᒃ 
ᐋᖅᑭᒃᓱᐃᓂᕐᒧᑦ. ᑖᒃᑯᐊ ᐃᓕᓐᓂᐊᕐᓃᑦ 
ᐃᖅᑲᓇᐃᔭᖅᑎᓄᑦ ᑐᓐᖓᕕᒋᔭᐅᑦᑎᐊᕐᒪᑕ ᐃᓱᒪᒃᑯᑦ 
ᐊᑲᐅᓐᖏᓕᐅᖃᑦᑕᖅᑐᓄᑦ. 
 
ᐅᖃᖅᑏ, ᐊᒻᒪᓗ ᐅᖃᐅᓯᕆᔪᒪᓪᓗᒍ ᑖᒃᑯᐊ 
ᓄᓇᓕᖕᓂ ᒐᕙᒪᒃᑯᓐᓄᑦ ᐱᔨᑦᑎᖅᑏᑦ ᑕᒪᑐᒥᖓ 
ᐃᓱᒪᓕᕆᓂᕐᒥᒃ ᐊᔭᐅᖅᑐᐃᓂᕐᒧᑦ “ᐅᓪᓗᒥ 
ᐅᕙᓐᖓᑦ.” ᑖᒃᑯᐊ ᐃᓱᒪᓕᕆᓂᕐᒧᑦ 
ᐊᒃᓱᕈᕐᓇᖅᑐᓂᑦ ᓄᓇᕗᑦ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑐᑦ ᓴᖅᑮᓐᓇᕈᓐᓇᓐᖏᒻᒪᑕ 
ᐋᓐᓂᕐᓇᑐᐃᓐᓇᕆᐊᖃᖅᑐᑦ ᑕᕝᕙᓂ ᐊᒡᓚᕝᕕᖕᒥ 
ᐃᖅᑲᓇᐃᔭᖅᑐᑦ. ᑲᓇᑕᒥ ᐃᓱᒪᓕᕆᓂᕐᒧᑦ 
ᑲᑐᔾᔨᖃᑎᒌᑦ ᐅᓪᓗᒥ ᐅᕙᖓᐅᑦᑎᐊᓐᖏᓐᓇᒪ, 
ᐅᖃᖃᑎᒌᒍᑕᐅᔪᓐᓇᕐᒪᑕ ᐃᒪᓐᓇ 
ᐅᖃᖃᑎᒌᑦᑎᐊᕐᓂᕐᒧᑦ ᐱᓕᕆᑦᑎᐊᕐᓂᕐᒥᓪᓗ ᐊᒻᒪᓗ 
ᖃᕋᓴᐅᔭᒃᑯᑦ ᐃᓕᓐᓂᐊᕐᓂᕐᒧᑦ. 
 
ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑏᑦ ᓯᑎᐱᕆ 
2019−ᒥ ᐊᖓᔪᖅᑲᐅᑎᖏᑦ ᑲᑎᒪᓂᖃᓚᐅᕐᒪᑕ 
ᐊᒻᒪᓗ ᓇᓗᓇᐃᖅᓯᕙᓪᓕᐊᓪᓗᑎᒃ 
ᓯᕗᓕᖅᑎᐅᓂᐊᖅᑐᓂᒃ.  
 
ᑖᓐᓇ ᐱᒻᒪᕆᐅᔪᖅ ᐱᒋᐊᖅᑎᑕᐅᔪᖅ 
ᓯᕗᒧᐊᑦᑎᐊᖁᓪᓗᒍ ᑖᓐᓇ ᑲᔪᓯᑦᑎᐊᕈᓐᓇᕐᓂᖓ 
ᐃᖅᑲᓇᐃᔭᖅᑎᑦᑕ ᐊᑲᐅᔪᒃᑯᑦ  
ᐃᖅᑲᓇᐃᔭᖅᑎᐅᖁᓪᓗᒋᑦ. ᐃᓄᐃᓴᒃᑎᐊᕐᓂᖏᓐᓄᑦ. 
ᑕᒪᕐᒥᒃ ᐱᓕᕆᕖᒃᑲᒃ ᑕᒪᒃᑯᓄᖓ ᐃᓱᒪᓕᕆᓂᕐᒧᑦ  

ᐃᖅᑲᓇᐃᔭᖅᑎᕗᑦ ᖁᕕᐊᓇᖅᑐᒥᒃ ᐊᒻᒪᓗ 
ᐱᓕᕆᑦᑎᐊᓂᕐᒧᑦ ᑲᔪᓯᖁᓪᓗᒋᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᐊᕙᑎᓕᕆᓂᕐᒧᑦ, ᒥᓂᔅᑐ ᓴᕕᑲᑖᖅ. 

ᐊᓯᔾᔨᖅᐸᓪᓕᐊᓂᖓᓄᑦ ᒪᒃᑯᑦᑐᐃᑦ 
ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 
ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᑉᕼᐃ. 
ᓄᖅᑲᖓᓐᓇᐅᓂᐊᓕᕐᒪᑦ ᓄᖅᑲᖔᑦᓵᕐᓂᐊᖅᐳᕼᐃ 
ᐊᕐᕕᐊᕐᒥᐅᑎᒍᑦ. 
 
(ᑐᓵᔨᑎᒍᑦ) ᐅᖃᖅᑏ, ᓯᓚᐅᑉ ᐊᓯᔾᔨᕐᓂᖓ ᑖᓐᓇ 
ᓄᓇᕐᔪᐊᓕᕐᒫᕐᒥ ᐃᓗᐊᓐᖏᓕᐅᕈᑎ 
ᐊᒃᑐᖅᓯᓂᐊᖅᑐᓂᓗ ᑭᖑᕚᕇᑦ ᓄᓇᕗᒻᒥ ᑖᒃᑯᐊ 
ᑭᖑᕚᒃᓴᕗᑦ ᓂᐱᖏᑦ ᑐᓴᖅᑕᐅᖁᓪᓗᒋᑦ ᑕᒪᕐᒥᒃ 
ᑖᓐᓇ ᐊᒃᓱᕉᑎᒋᓂᐊᕋᑦᑎᒍᑦ. 
 
ᐋᔩᖃᑎᒌᓐᓂᖅ ᑖᒃᑯᐊᓗ ᒪᒃᑯᒃᑐᕗᑦ 
ᓈᓚᒋᐊᖃᕋᑦᑎᒍᑦ ᐊᒻᒪᓗ ᐱᖃᑕᐅᑎᑦᑎᐊᕐᓗᒋᑦ 
ᐅᖃᖃᑎᒌᓐᓂᕐᒧᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ. 
ᑕᐃᒪᓐᓇ ᑕᕝᕙ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ 
ᐃᖅᑲᓇᐃᔭᖅᑎᑦᑕ ᓄᓇᕗᒻᒥ ᐅᖃᐅᔾᔨᔨᐅᖁᓪᓗᒋᑦ. 
ᑖᒃᑯᐊ ᑲᑎᒪᔨᓛᑦ ᒪᒃᑯᒃᑐᓅᖓᖕᒪᑦ 
ᐱᒋᐊᖅᑎᑕᐅᓪᓗᓂ ᒪᒃᑯᒃᑐᓄᑦ. ᑖᓐᓇ 
ᐃᖅᑲᓇᐃᔭᕐᕕᒃ ᐃᖅᑲᓇᐃᔭᖅᑎᑦᑎᓂᐊᕆᓪᓗᓂ 
ᑲᑎᒪᔨᐅᖃᑕᐅᔪᑦ. 
 
ᑖᓐᓇ ᖃᐅᔨᒪᓂᕐᒥᒃ ᐱᓕᒻᒪᒃᓯᒪᓂᕐᒥᒃ ᐊᒻᒪᓗ 
ᓇᓗᒧᒌᑦᑐᓂᒃ ᐊᒻᒪᓗ ᒪᒃᑯᒃᑐᓂᒃ ᐃᓐᓇᕐᓂᓪᓗ 
ᖃᐅᔨᒪᔭᒥᓂᒃ ᑕᐅᖅᓰᖃᑦᑕᓂᐊᖅᑐᑦ. ᑖᒃᑯᐊ 
ᓄᓇᕗᒻᒥᐅᓄᑦ ᒪᒃᑯᓐᓂᖏᓐᓂᒃ 
ᐋᖅᑭᒍᑎᖃᖁᓪᓗᒋᑦ ᓯᓚᐅᑉ  
ᐊᓯᔾᔨᖅᐸᓪᓕᐊᓂᖓᓄᑦ ᓄᓇᓕᖕᓂᓗ 
ᐱᓕᕆᖁᓪᓗᒋᑦ. 

ᐅᖃᖅᑏ, ᒪᒃᑯᒃᑐᓂᑦ ᐅᖃᐅᓯᒃᓴᖃᕈᒪᒻᒪᑕ ᐊᒻᒪᓗ 
ᐃᓱᒫᓗᒋᔭᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. 
ᔫᓂᐅᑎᓪᓗᒍ ᐃᓄᒃᓱᒻᒥ ᐃᓕᓐᓂᐊᕐᕕᒻᒥ 
ᓈᒻᒪᒃᓴᕐᓇᑎᒃ ᐱᓱᓚᐅᕐᒪᑕ ᓯᓚᐅᑉ ᐊᓯᔾᔨᕐᓂᖓᓄᑦ, 
ᐊᒻᒪᓗ ᒪᒃᑯᒃᑐᓄᑦ ᐅᓄᖅᑐᖅ ᓯᑏᕝᕙᒥ 
ᑲᑎᒪᖃᑕᐅᓚᐅᕆᓪᓗᑎᒃ ᓄᓇᕗᒻᒥ. ᑕᐃᒃᑯᐊᓕᒫᑦ 
ᐊᓯᖏᓪᓗ ᒪᒃᑯᒃᑐᑦ ᑕᕝᕙᓂ ᓄᓇᕗᒻᒥ ᑐᓵᔪᒍᑦ, 
ᑲᑐᔾᔨᓪᓗᑕᓗ ᐊᔾᔨᒌᓐᖏᑕᖓᓂᒃ 
ᓴᖅᑭᑦᑎᒍᓐᓇᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑐ ᕼᐃᒃᔅ. 

ᐋᓐᓂᐊᕕᐊᓗᒻᒥ ᐱᔨᑦᑎᕋᖅᑎᑦ 
ᐃᓕᑕᕆᔭᐅᔪᑦ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑕᐃᒪ ᐱᕕᖃᕐᓂᓐᓂ 
ᐃᓕᓴᖅᓯᔪᒪᕗᖓ ᕿᑭᖅᑕᓂ ᐋᓐᓂᐊᕕᒻᒥ ᑖᒃᑯᐊ 
ᐸᐃᑉᐹᖅᑖᕐᓂᕆᓚᐅᖅᑕᖓ ᑕᕝᕙᓂ ᑲᓇᑕᒥ 
ᐸᐃᑉᐹᖅᑖᕈᑎᒋᖃᑦᑕᖅᑕᖓᓄᑦ. ᐃᓕᓴᕆᔭᐅᓂᖅ 
ᓇᓗᓇᐃᖅᓯᒪᔪᑦ ᑖᒃᑯᐊ ᐱᓕᕆᕝᕕᒃ ᓈᒻᒪᒃᑐᒥᒃ 
ᐃᓅᓕᓴᖅᑕᐅᖁᓪᓗᒋᑦ ᐊᒻᒪᓗ ᐱᐅᓂᖅᐹᓂᒃ 
ᐱᓕᕆᖃᑦᑕᕐᓗᑎᒃ. ᑖᒃᑯᐊ ᓴᖅᑭᑕᐅᔪᑦ 
ᐱᓕᕆᔪᒻᒪᕆᐅᓚᐅᖅᑐᓄᑦ ᕿᑭᖅᑕᓂ ᐋᓐᓂᐊᕕᒻᒥ 
ᑖᒃᑯᐊ ᓈᓴᐃᔩᑦ ᖃᓄᐃᓕᐅᕐᓂᖏᓐᓂᒃ 
ᓄᐊᑦᑎᓪᓗᑎᓪᓗ ᐱᓕᕆᑦᑎᐊᕐᓂᖏᓐᓂᒃ ᐊᒻᒪᓗ 
ᑭᐅᒪᔭᐅᓪᓗᑎᒃ ᑖᒃᑯᓂᖓ ᓘᒃᑖᓂᒃ 
ᐃᖅᑲᓇᐃᔭᖅᑎᓂᒃ ᑎᒥᐅᔪᓂᓪᓗ. 
 
ᐅᖃᖅᑏ ᒪᓕᒐᓕᐅᖅᑎᐅᖃᑎᒃᑲᓗ, ᑖᒃᑯᐊ 
ᓴᖅᑭᑦᑎᐊᑐᒻᒪᕆᐅᓚᐅᖅᑐᑦ ᑕᕝᕙᓂ ᐱᓕᕆᐊᒥ 
ᖃᐅᔨᓴᕐᓂᕐᒥᒃ. ᐊᑕᖏᖅᑐᒍ ᕿᑭᖅᑕᓂ ᐋᓐᓂᐊᕕᒃ  

93 ᐳᓴᒥᒃ ᒪᓕᑦᑎᑕᐅᓂᖃᕐᒪᑕ ᑲᓇᑕᓕᒫᕐᒥ. ᑖᓐᓇ 
ᐳᖅᑐᓂᖅᐹᒻᒪᕆᐅᔪᖅ. ᐅᖃᐅᓯᕆᑦᑎᐊᕐᓗᒍ ᑖᓐᓇ 
ᐅᖃᐅᓯᐅᓂᖓ, ᑖᒃᑯᓂᖓ ᐃᓅᓕᓴᖅᑕᐅᔪᓐᓇᖅᑐᑦ 
ᐸᖅᑭᑦᑎᐊᕐᓂᖓ ᐋᓐᓂᐊᕕᒻᒥ. ᑐᑭᓕᐅᕈᑎᓂᒃ 
ᐅᖃᐅᔾᔨᓂᐊᖅᑐᖓ. ᑖᒃᑯᐊ ᐊᐅᓚᑦᑎᔩᑦ ᓘᒃᑖᓪᓗ 
ᐊᓯᖏᓪᓗ ᕿᑭᖅᑕᓂ ᐋᓐᓂᐊᕕᒻᒥ ᐃᖅᑲᓇᐃᔭᖅᑏᑦ 
ᐅᓪᓗᑕᒫᑦ ᐃᖅᑲᓇᐃᔭᕆᐊᕌᖓᕕᑦ ᑖᔅᓱᒪᐅᑉ 
ᑎᑭᑦᑎᐊᕆᓐᓂᕐᒥᒃ ᓄᓇᕗᒻᒥ ᐃᑲᔪᕋᓱᐊᓲᑦ. 
ᖁᔭᒋᕙᑦᑎᒋᑦ ᑖᒃᑯᐊ ᓴᖅᑭᑕᐅᔪᑦ 
ᓴᖅᑭᑏᔾᔪᑕᐅᓚᐅᕐᒥᖕᒪᑕ 
ᐃᖅᑲᓇᐃᔭᖅᑎᖃᑦᑎᐊᓐᖏᓐᓂᕐᒥᒃ. ᑖᒃᑯᐊ 
ᐃᓅᓕᓴᐃᔩᑦ ᐱᐅᓂᖅᓴᒥᒃ ᐱᕙᓪᓕᐊᑎᑦᑎᒻᒪᑕ 
ᑲᔪᓯᕙᓪᓕᐊᓂᕐᒥᒃ ᐊᔾᔨᒌᑦᑐᒥᓪᓗ ᖁᓛᓃᑦᑐᑎᒃ 
ᐋᓐᓂᐊᕕᒻᒥ ᐃᓕᓴᕆᔭᐅᓚᐅᕐᒪᑕ ᑖᔅᓱᒥᖓ 
ᓄᓇᓕᖕᓂ ᐃᓚᒋᔭᐅᑦᑎᐊᖅᑐᑎᒃ ᓴᖅᑭᔮᖅᑎᑦᑎᒻᒪᑕ 
ᒪᑐᐃᖓᓪᓗᑎᒃ ᐃᓱᒪᒋᔭᐅᔪᓄᑦ ᐊᒻᒪᓗ ᐱᖅᑯᓯᒃᑯᑦ 
ᐊᒻᒪᓗ ᐃᖃᓗᖕᓂ ᓄᓇᕗᓕᒫᕐᒥᓗ. 
 
ᐅᖃᖅᑏ ᒪᓕᒐᓕᐅᖅᑎᐅᔪᓪᓗ, ᑖᒃᑯᐊ 
ᖃᐅᔨᓚᐅᕋᓗᐊᖅᑎᓪᓗᒋᑦ ᐱᓕᕇᓐᓇᖅᑐᑎᑦ 
ᒫᓐᓇᓘᓐᓃᑦ ᐱᐅᓂᖅᐹᒥᒃ ᐱᓇᓱᒃᐳᑦ ᕿᑭᖅᑕᓂ 
ᐋᓐᓂᐊᕕᒻᒥ ᐃᖅᑲᓇᐃᔭᖅᑏᑦ ᐊᒃᓱᕈᖃᑦᑕᕐᒪᑕ 
ᐊᑐᓕᖅᑎᑦᑎᓇᓱᒃᑐᑎᒃ ᐅᓂᒃᑳᒥᒃ 
ᐅᑐᓕᖁᔭᐅᔪᒧᓂᒃ ᐊᒻᒪᓗ ᐊᔾᔨᒌᑦᑐᒥᒃ 
ᐸᖅᑭᖁᓪᓗᒋᑦ ᓄᓇᕗᒻᒥᐅᓂᒃ.  
 
ᐅᖃᖅᑏ, ᐊᖏᓂᖅᐹᒥᒃ ᑖᓐᓇ ᐱᐅᓂᖅᐹᖑᑎᓪᓗᒍ 
ᑕᒫᓂ ᑎᒥᒥᒃ, ᑕᒫᓂ ᐱᑦᑎᐊᕋᓱᓐᓂᖅ ᐃᓅᓯᕗᑦ 
ᐃᓚᒋᒻᒪᒍ. ᑖᓐᓇ ᐱᕙᓪᓕᐊᑎᓪᓗᒍ ᕿᑭᖅᑕᓂ 
ᐋᓐᓂᐊᕕᒃ ᑐᑭᓕᐅᑎᑦᑎᐊᓚᐅᕐᒪᑦ ᓄᓇᕗᒻᒥ 
ᐊᑐᐃᓐᓇᐅᔪᑦ ᑎᒥᑦᑎᐊᕆᓐᓂᖕᒥᒃ ᐊᒻᒪᓗ  
ᐱᕙᓪᓕᐊᑦᑎᐊᖅᑐᒥᒃ ᓄᓇᕗᒻᒥ.  

ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᑉ ᐅᖃᐅᓯᖓ 311 - 5(2): 

ᓄᓇᓕᖕᓂᑦ ᐃᓕᓐᓂᐊᖅᑐᓕᕆᔨᒃᑯᑦ 
ᓂᕈᐊᕐᓂᐊᖅᑎᓪᓗᒋᑦ (ᔪᐊᓇᓯ) 

 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ ᐊᒻᒪᓗ ᐅᓪᓛᒃᑯᑦ ᒪᓕᒐᓕᐅᖅᑏᑦ 
ᓄᓇᕗᒻᒥᐅᓪᓗ.  
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᒪᓕᒐᓕᐅᖅᑎᐅᔪᑦ, 
ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᑎᒥᖏᑦ 
ᓂᕈᐊᕐᓂᖃᕐᓂᐊᕐᒪᑕ ᐊᒃᑑᕝᕙ 28−ᖑᓕᖅᐸᑦ 
2019-ᒥ. ᑖᒃᑯᐊ ᓇᒡᒐᔾᔭᐅ 7−ᓂᒃ ᐃᒃᓯᕙᐅᑕᕐᓂᒃ 
ᐃᖏᓐᓂᐊᖅᑐᑎᒃ ᓄᓇᓕᖕᓂ ᐊᑐᓂ. 
ᐊᒻᒪᓗ ᐅᐱᒋᔪᒪᕙᒃᑲ ᑖᒃᑯᐊ ᐃᖏᑐᐃᓐᓇᓚᐅᖅᑐᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᓄᓇᓕᖕᓂ 
ᐊᒻᒪᓗ ᑖᒃᑯᐊ ᐅᐃᕖᒃᑯᑦ ᐃᓕᓐᓂᐊᕐᕕᓕᕆᔨᒃᑯᖏᑦ 
ᓄᓇᕗᒻᒥ.  
 
(ᑐᓵᔨᑎᒎᕈᓐᓃᖅᑐᖅ) 
ᓂᕈᐊᖅᑕᐅᓯᒪᖃᑕᐅᑎᓪᓗᖓᑦᑕᐅᖅ ᖁᔭᒋᔪᒪᕙᒃᑲ 
ᑕᐃᒃᑯᐊ ᓇᒻᒥᓂᖅ ᑐᓂᓯᒪᓚᐅᕐᒪᑕ 
ᐱᓇᓱᐊᕈᒪᓪᓗᑎᒃ ᐃᓕᓐᓂᐊᖅᑐᓕᕆᓂᕐᒧᑦ 
ᓄᓇᕗᒻᒥ ᑲᑎᒪᔨᓂᒃ ᑐᒃᓯᕋᖅᑎᓪᓗᒋᑦ. 
ᓯᕗᒃᑲᑕᖅᑎᓐᖑᖅᐸᓪᓕᐊᒐᓱᐊᖅᑎᓪᓗᒋᑦ 
ᑭᒡᒐᖅᑐᖅᑎᐅᕕᖃᖅᑎᓪᓗᒋᓪᓗ ᐊᖓᔪᖅᑳᓯᓐᓄᑦ, 
ᐃᓕᓐᓂᐊᖅᑎᓄᓪᓗ ᓄᓇᓕᔅᓯᓐᓂᒃ ᐱᓇᓱᐊᖅᐳᓯ 
ᐊᖏᖅᓯᒪᓂᕐᒥᒃ ᐊᒻᒪ ᐱᓇᓱᐊᕈᒪᔭᑦᓯᓐᓂᒃ 
ᖁᕝᕙᕆᐊᕈᒪᑎᓪᓗᓯ ᐃᓛᓐᓂᒃᑯᓗ 
ᐃᓕᓴᕆᔭᐅᔪᓐᓇᕆᐊᖃᖅᐳᓯ. 
 
ᐅᖃᖅᑏ, ᓂᕈᐊᖅᑕᐅᑉᐸᑕ ᑖᒃᑯᐊ ᓇᒻᒥᓂᖅ 
ᑲᒪᒋᔭᒃᓴᖃᕆᐊᖃᖅᐳᑦ ᐱᓕᕆᐊᒃᓴᖏᓐᓂᒃ ᐊᒻᒪᓗ 
ᐱᓕᕆᐊᕆᕙᓪᓗᒋᑦ ᑎᑎᕋᕐᕕᖕᒥ ᐊᔾᔨᒌᑎᑦᑎᓗᓂ 
ᐊᒻᒪᓗ ᓱᓕᔪᒥᒃ ᐱᔪᓐᓇᕐᓂᓕᒫᒥᓂᒃ ᐊᑐᕐᓗᑎᒃ. 
ᐃᖅᑲᐅᒪᖁᔨᕗᖓ ᑐᑦᓯᕋᓚᐅᕐᓂᓐᓂᒃ 
ᐱᑎᑕᐅᓚᐅᕐᓂᖏᓐᓂᓪᓗ ᐅᑉᐱᕆᔭᐅᓂᕐᒥᒃ  

ᑭᒃᑯᑐᐃᓐᓇᕐᓄᑦ. ᑲᒪᒋᔭᖃᕐᓂᐊᖅᑐᑎᒃ 
ᑭᒃᑯᑐᐃᓐᓇᕐᓂᒃ ᑐᓴᐅᒪᑎᑦᑎᓂᕐᒥᒃ 
ᐃᖅᑲᐅᒪᔭᐅᓂᕆᔭᐃᑦ ᐊᒻᒪᓗ ᒪᓕᓪᓗᒍ. 
ᐅᒃᐱᕈᓱᖕᓂᕐᒧᑦ ᖁᓱᖏᓐᓂᕐᓗ. 
 
(ᑐᓵᔨᑎᒎᓕᖅᑐᖅ) ᐅᖃᖅᑏ, 
ᑕᒪᑐᒧᖓᔅᓴᐃᓐᓈᖅᑐᖅ ᐱᒻᒪᕆᐅᓱᕆᒐᒃᑯ 
ᐅᖃᐅᓯᓕᕆᓗᒍ ᓄᓇᓖᑦ ᐃᓚᖏᑦ ᐃᒪᐃᑦᑑᒥᒻᒪᑕ, 
ᓂᕈᐊᒐᒃᓴᖅᑕᖃᓐᖏᒻᒪᑕ ᑖᒃᑯᐊ ᐃᓄᖃᓐᖏᑦᑐᑦ 
ᐃᓐᓄᒃᑕᐅᓇᓱᒃᑲᓗᐊᖅᑐᐃᑦ. ᑕᐃᒪᐃᒻᒪᑦ 
ᐊᔭᐅᖅᑎᑦᑎᐊᖅᐸᒃᑲ ᓄᓇᕗᒻᒥᐅᓕᒫᑦ ᐱᔪᒪᓂᕐᒥᓂᒃ 
ᐊᒻᒪᓗ ᓂᐱᒋᔭᐅᓗᑎᒃ ᐊᖓᔪᖅᑳᕆᔭᐅᔪᓄᑦ 
ᐃᓕᓐᓂᐊᖅᑎᓄᓪᓗ.  
 
ᐃᓚᖓ ᑲᑎᒪᔨ: ᐄᓛᒃ, ᐄᓛ! 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᐱᒻᒪᕆᐅᓛᖑᔪᒥᒃ ᑖᒃᑯᐊ ᓄᖅᑲᖅᐸᓪᓕᐊᔪᑦ 
ᖁᔭᒋᔭᕆᐊᖃᕋᑦᑎᒍᑦ ᐊᒃᓱᕈᕐᓂᕆᓚᐅᖅᑕᖏᓐᓄᑦ 
ᐱᓕᕆᔪᒪᑦᑎᐊᕐᓂᕐᒥᓄᓪᓗ ᑕᕝᕘᓇ  
ᐃᓂᒋᓚᐅᖅᑕᒥᓐᓄᑦ ᓂᕈᐊᖅᑕᐅᓯᒪᓚᐅᖅᑎᓪᓗᒋᑦ.  
ᖁᔭᒋᑦᑎᐊᒻᒪᕆᒃᐸᒃᑲ ᑖᒃᑯᐊ ᐊᑐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᐅᐃᕖᒃᑯᓪᓗ 
ᓂᕈᐊᖅᑕᐅᓯᒪᔪᑦ ᑖᒃᑯᓄᖓ 
ᐅᖃᖃᑎᖃᖅᐸᓪᓕᐊᑎᓪᓗᒋᑦ 
ᐊᓯᔾᔨᖅᐸᓐᓂᐊᓂᖓᓄᑦ ᐃᓕᓐᓂᐊᖅᑐᓕᕆᓂᕐᒧᑦ 
ᐱᖁᔭᕐᒥᒃ ᐃᓄᐃᓪᓗ ᐅᖃᐅᓯᖓᑦᑕ 
ᓴᐳᒻᒥᔭᐅᓂᖓᓄᑦ, ᑖᔅᓱᒪᐅᑉ ᐱᖁᔭᒃᓴᖅ 25 
ᑐᓂᔭᐅᓚᐅᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᑲᒪᒋᔭᖃᖅᑐᖅ ᐱᕙᓪᓕᐊᔪᓕᕆᓂᕐᒧᑦ 
ᐃᖏᓪᕋᔪᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᑉ ᐅᖃᐅᓯᖓ 312 - 5(2): ᑭᕙᓪᓕᕐᒥ 

ᓇᖕᒥᓂᖃᖅᑎᐅᓂᕐᒧᑦ ᐱᓕᕆᐊᖑᕙᒃᑐᖅ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᖅᑭᐅᓚᐅᖅᑐᐃᑦ 
12 ᐃᓄᐃᑦ ᑭᕙᓪᓕᕐᒥ ᓇᖕᒥᓂᖅ 
ᑮᓇᐅᔭᓕᐅᕋᓱᓐᓂᕐᒧᑦ ᐱᓕᕆᐊᒥ ᑖᓐᓇ  

ᑭᕙᓪᓕᕐᒥᐅᓂᒃ ᓴᓇᔭᐅᓂᑰᖕᒪᑦ ᐱᓕᕆᐊᖅ. 
ᐃᓕᓐᓂᐊᖅᑎᑦᑎᔩᑦ ᓇᖕᒥᓂᖃᖅᑐᓪᓗ ᓄᓇᓕᖕᒥᐅᑦ 
ᐱᕙᓪᓕᐊᔪᓕᕆᓂᕐᒧᑦ ᐃᖅᑲᓇᐃᔭᖅᑎ 
ᐊᓯᖏᓐᓂᓪᓗ ᐃᖅᑲᓇᐃᔭᖃᑦᑕᖅᑐᑦ ᑭᕙᓪᓕᖅ 
ᑎᑎᕋᐅᔭᐃᓚᐅᕐᒪᑕ ᑖᔅᓱᒥᖓᓗ ᓴᖅᑭᑦᑎᑦᑎᓪᓗᑕ 
ᑭᕙᓪᓕᕐᒥᒃ ᓇᖕᒥᓂᖃᖅᑐᓄᑦ ᐃᓚᐅᔪᓂᒃ 
ᐱᔪᓐᓇᖅᑎᑦᑎᖃᑦᑕᕐᒪᑕ ᐊᒃᑐᐊᓂᖃᕐᓗᑎᓪᓗ 
ᐃᓕᓴᐃᔨᓂᒃ ᐊᔪᕆᖅᓱᐃᓂᕐᒥᓪᓗ. ᓄᓇᓕᖕᒥᓂᒃ 
ᖃᐅᔨᒪᒻᒪᑕ ᐊᕐᕌᒍᓂᒃ 9−ᓂᒃ ᐊᐅᓚᓕᕐᒪᑦ.  
 
ᐊᓯᖏᑎᒍᓪᓗ ᑖᒃᑯᐊ ᐃᓕᓐᓂᐊᖅᑎᑦᑎᓃᑦ 
ᐱᑕᖃᖅᑎᑦᑕᕗᑦ, ᓇᖕᒥᓂᖃᕐᓂᕐᒧᑦ 
ᐱᒋᐊᖅᑎᑦᑎᖃᑦᑕᕐᒪᑕ ᐋᖅᑭᒃᓱᖅᓯᒪᓂᖏᓪᓗ 
ᐅᖃᖃᑦᑕᐅᑎᓂᕐᓗ ᓂᐅᕐᕈᑎᖃᕋᓱᓐᓂᕐᒥᓪᓗ 
ᑮᓇᐅᔭᖃᕋᓱᓐᓂᕐᒥᓪᓗ ᐸᕐᓇᓐᓂᕐᒥᓗ 
ᓇᖕᒥᓂᖃᕐᓂᕐᒧᑦ ᑮᓇᐅᔭᓂᓪᓗ ᑲᒪᓂᕐᒥᒃ ᐊᒻᒪᓗ 
ᓚᐃᓴᓐᓯᑖᖅᑎᑦᑎᔩᑦ. 
 
ᐅᖃᖅᑏ, ᖁᕕᐊᓱᑉᐳᖓ ᑐᓴᖅᑎᑦᑎᔪᓐᓇᕋᒪ ᑖᓐᓇ 
ᐃᓕᓐᓂᐊᖅᑎᑦᑎᓂᖅ ᐊᖏᓪᓕᒋᐊᖅᑕᐅᓂᐊᕐᒪᑦ 
ᐊᕐᕌᒍᒥ ᑭᕙᓪᓕᕐᒥ ᑕᑯᒃᓴᐅᑎᑦᑎᓂᖃᖅᑎᓪᓗᒋᑦ 
ᐊᑐᖅᑕᐅᔪᖅ ᐊᒻᒪᓗ ᐊᐅᓚᓂᐊᕆᓪᓗᓂ ᑭᕙᓪᓕᕐᒥ 
ᓄᓇᓕᒃᑲᓐᓂᖏᓐᓂᒃ ᐊᕐᕋᒍ ᑕᒪᓐᓇ 
ᓄᖑᓚᐅᖅᑎᓐᓇᒍ. ᐊᕐᕌᒍᓂᒃ ᐱᖓᓱᓂᒃ ᑖᓐᓇ 
ᐃᓕᓐᓂᐊᖅᑎᑦᑎᓂᖅ ᓂᕆᐅᒋᔭᐅᔪᖅ ᑭᕙᓪᓕᕐᒥ 
ᓄᓇᓕᓕᒫᓄᑦ ᐊᑐᖅᑐᐊᓛᕐᒪᑦ.  
 
ᖁᔭᒋᓪᓗᒋᓪᓗ ᐃᖅᑲᓇᐃᔭᖅᑎᒃᑲ ᑖᒃᑯᐊ ᑭᕙᓪᓕᕐᒥ 
ᐃᓄᐃᑦ ᑲᑐᔾᔨᖃᑎᒌᖏᑦ, ᐊᒡᓃᑯ ᐄᒍᓪ 
ᐅᔭᕋᓐᓂᐊᖅᑏᑦ ᐊᒻᒪᓗ ᑭᕙᓪᓕᕐᒥ 
ᑕᑯᒃᓴᐅᑎᑦᑎᔨᓄᑦ ᑲᑐᔾᔨᖃᑎᒌᑦ. ᑖᔅᓱᒥᖓ 
ᐊᐅᓚᑦᑎᓚᐅᕐᒪᑕ ᐊᑑᑎᖃᑦᑎᐊᖅᑐᒥᒃ. ᑖᓐᓇ 
ᐱᓕᕆᐊᖅ ᐱᓕᕆᔪᒪᓂᑦᑎᓐᓂᒃ 
ᑎᓕᔭᐅᓯᒪᔾᔪᑎᑦᑎᓐᓂᒃ ᓯᕗᓪᓕᐅᑎᓯᒪᔭᕗᑦ 
ᑮᓇᐅᔭᓕᐅᕋᓱᓐᓂᕐᒧᑦ ᐱᐅᓯᕚᓪᓕᖁᓪᓗᒋᑦ 
ᓇᖕᒥᓂᖅ ᒪᑭᒪᔪᓐᓇᕐᓗᑎᒃ 
ᐃᖅᑲᓇᐃᔭᖅᑎᑦᑎᒥᓂᕐᒥᓪᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᑲᒪᒋᔭᖃᖅᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓂᒃ, 
ᒥᓂᔅᑐ ᓇᑦᓯᖅ. 

 
ᐊᖓᔪᖅᑳᑉ ᐅᖃᐅᓯᖓ 313 - 5(2): ᓄᑖᖅ 

ᓯᕐᓗᐊᖅ ᖃᒪᓂᖅᑐᐊᕐᒥ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᑉᓛᒃᑰᖅᐸᒃᑲᓗ ᓴᓪᓕᕐᒥᐅᑕᐃᑦ ᓇᐅᔮᕐᒥᐅᑕᐃᓪᓗ. 
 
(ᑐᓵᔨᑎᒎᓕᖅᑐᖅ) ᖁᕕᐊᓱᒃᐳᖓ ᐅᓪᓗᒥ ᑖᓐᓇ 
ᖃᒪᓂ’ᑐᐊᕐᒥ ᓯᕐᓗᐊᖓ ᑎᑎᕋᕐᕕᖓᑦ ᑖᓐᓇ 
ᓈᒻᒪᓈᖅᑐᓂ ᐱᔭᕇᖅᑕᐅᓚᐅᖅᑐᖅ. 
ᐃᒡᓗᓕᕆᔨᐊᓛᓪᓗ ᓄᓇᓕᖕᒥ ᐊᐅᓚᑦᑎᖕᒪᑕ 
ᐊᐅᓚᑦᑎᓂᕐᒥᒃ. 
 
ᐅᓄᖅᑐᑦ ᐃᒡᓗᓕᕆᔨᒃᑯᑦ ᐱᖁᑎᖏᑦ 
ᐱᑐᖃᓐᖑᓕᕐᒪᑕ ᓴᓇᔭᐅᔭᕆᐊᖃᖅᑐᕕᓃᑦ 
ᐃᓇᖏᖅᑕᐅᔭᕆᐊᖃᖅᑐᓪᓗ. ᑖᒃᑯᐊ 
ᐃᒡᓗᓕᕆᔨᕐᔪᐊᒃᑯᑦ ᓇᓗᓇᐃᖅᓯᒪᔪᑦ 
ᐱᔭᕆᐊᖃᕐᓂᖅᐹᖑᔪᓂᒃ ᓄᓇᓕᖕᓂᒃ ᐃᒡᓗᓄᑦ 
ᐃᓇᖏᖅᓯᒪᓂᐊᖅᑐᑎᒍᓗ ᐸᕐᓇᒃᓯᒪᔭᕗᑦ 
ᐊᕐᕌᖑᓄᑦ. ᖃᒪᓂ’ᑐᐊᖅ ᖄᖓᓃᓚᐅᕐᒪᑦ 
ᓯᕗᓪᓕᖅᐹᖑᓪᓗᓂ ᐱᔭᕇᖅᑕᐅᓯᒪᓕᖅᑐᖅ. 
 
ᐅᖃᖅᑏ, ᓄᑖᓂᒃ ᓯᕐᓗᐊᖃᕐᓂᖅ ᑎᑎᕋᕐᕕᖏᓪᓗ 
ᐃᖅᑲᓇᐃᔭᑎᖏᑦ ᒪᑭᒪᑎᑦᑎᓂᕐᒧᑦ 
ᐃᓱᒫᓗᓇᖅᑐᖃᕐᒪᑦ. ᐅᒥᐊᖃᕐᓂᐊᓕᖅᑎᓪᓗᒍ 
ᐃᒡᓗᓕᕆᔨᒃᑯᑦ ᐱᖁᑎᖏᑦ ᑎᑭᓵᖏᑦ ᑎᑭᓚᐅᕐᒪᑕ 
ᐊᒻᒪᓗ ᐱᒻᒪᕆᐅᓪᓗᓂ ᑖᒃᑯᐊ ᓯᕐᓗᐊᑦ 
ᐸᐸᑕᐅᑦᑎᐊᕆᐊᖃᕐᒪᑕ.  
 
ᐅᖃᖃᑎᒋᓛᖅᑕᕗᑦ ᑕᖅᑭᐅᓂᐊᖅᑐᒥᒃ 
ᓄᓇᓕᖕᓅᕐᓂᐊᖅᑐᖓ ᖃᒪᓂ’ᑐᐊᕐᒧᑦ 
ᐱᖃᑎᒋᓗᑎᑦ ᖁᕕᐊᒋᓗᒍ ᑖᓐᓇ ᒪᑐᐃᖅᑕᐅᓂᖓ 
ᐃᒡᓗᕐᔪᐊᖅ ᓂᕆᐅᒋᑦᑎᐊᖅᐸᕋ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ, ᒥᓂᔅᑐ ᓇᑦᓯᖅ. ᐅᖃᐅᓯᒃᓴᕆᔭᐃᑦ 
ᑎᑎᕋᖅᑎᑉᑎᒻᓄᑦ ᑐᓂᔫᓪᓗᐊᕈᖕᓂ. 
ᑐᓂᐅᖅᑲᖅᑕᐅᔪᑦ ᐊᑦᑎᐅᓐᖏᓐᓂᕐᒪᑕ. ᑕᐃᓐᓇ  

ᐅᖃᐅᓯᒃᓴᕆᓵᒃᑲᑦ ᑎᑎᕋᖅᑎᑉᑎᒻᓄᑦ 
ᑐᓂᔫᕐᓗᐊᕈᖕᓂ ᖁᕕᐊᓇᕋᔭᖅᐳᖅ.  
 
ᒪ’ᓇ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᑲᔪHᐃᓗᑕ 
ᑲᑎᒪᔾᔪᒃᑎᒃᓴᑉᑎᒻᓄᑦ, ᒪᓕᒐᓕᐅᖅᑏᑦ 
ᐅᖃᐅHᐃᒃᓴᖏᑦ, ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᖕᓇᖓᓄᑦ ᑎᑭᕌᕐᔪᐊᕐᒧᓪᓗ. ᒪᓕᒐᓕᐅᖅᑎ ᒪᐃᓐ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 460 - 5(2): 

ᐃᓄᑐᖃᐃᑦ ᐸᖅᑭᔭᐅᓂᖏᑦ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᐅᑉᓛᑦᓯᐊᖅ, 
ᒪᓕᒐᓕᐅᖅᑎᖃᑎᒃᑲ, Hᐃᕗᓕᖅᑏᑦ ᒥᓂᔅᑕᐅᔪᑦ.  
 
ᐅᖃᖅᑎᑦᓯᔩ, ᓂᑯᕕᑦᑐᖓ ᒪᓕᒐᓕᐅᖅᑎᑐᐃᓐᓇᕐᓄᑦ 
ᐃᒃHᐃᕙᐅᑕᕆᔭᐅᑉᓗᖓ. ᑐᑭHᐃᑎᑦᓯHᐅᐊᖅᖢᖓ 
ᐅᑉᓗᒥ ᒪᓕᒐᓕᐅᖅᑎᑐᐃᓐᓇᖅᑎᒍᑦ ᐃᓄᑐᖃᐃᑦ 
ᒥᒃHᐋᓄᑦ ᐊᐱᖅHᐅᖅᑕᕐᓂᐊᕋᑉᑕ 
ᐅHᐊᐅHᐃHᐊᑦᑕᕐᓂᐊᖅᖢᑕᓗ.  
ᖃᐅᔨᒪᒐᑉᑕ ᐅᖃᖅᑎᑦᓯᔩ ᑕᒪᒃᑯᐊ ᐃᓄᑐᖃᖅᐳᑦ, 
ᐃᑲᔪᖅᑕᐅᒋᐊᖃᕐᓂᖏᑦ ᐅᖃᐅHᐃᐅᕐᔪᐊᖅHᐃᒪᒻᒪᑦ 
ᐅᑭᐅᓄᑦ ᐊᒥᓱᓄᑦ ᓄᓇᕗᑉ ᐃᓗᐊᓂ. ᐊᒻᒪ ᐃᒻᒪᖄ 
ᑕᒪᑉᑕ ᓂᕆᐊᒐᒃHᐊᐅᓚᐅᖅᑎᓪᓗᑕ ᐅᑭᐅᒃ ᒪᕐᕉᒃ 
ᖄᖏᖅHᐃᒪᓕᖅᑑᒃ 
ᐅᖃᐅHᐃᕆᑉᑕᖃᑕᐅᓚᐅᕋᑉᑎᒍ. 
 
ᐊᒻᒪᓗ HᐊᓇᓚᐅᖅHᐃᒪᔭᕗᑦ 
ᑎᑎᕋᓚᐅᖅHᐃᒪᔭᕗᑦ ᑲᑐᔾᔨᖦᖢᑕ ᑕᐃᓐᓇ 
ᑐᕌᖅᑕᕗᑦ. ᑕᐃᑉHᐅᒪᑉ ᑎᑎᖅᑲᐅᑉ 
ᐃᓗᐊᓂHᐃᐅᖅᑐᖅᑕᖃᕐᒪᑦ ᓇᓗᓇᐃᔭᐃᔪᒥᒃ 
ᑕᒪᓐᓇ ᐱᓕᕆᐊᕆᒃᑲᓐᓂᕆᐊᖃᕋᑉᑎᒍᑦ 
ᒐᕙᒪᐅᓪᓗᑕ. ᖃᓄᖅᑑᕐᓂᖅ ᑕᕝᕙ 
ᐊᑐᕆᐊᖃᓕᕋᑉᑎᒍᑦ ᓄᓇᕗᑉ ᐃᓗᐊᓂ 
ᐊᖏᖃᑎᒌᑦHᐃᒪᒐᓗᐊᖅᑎᓪᓗᑕ, ᐄ. ᐃᓄᑐᖃᐃᑦ 
ᐃᑲᔪᖅᑕᐅᒃᑲᓐᓚᐅᕐᓕᑦ, ᐄ. ᐋᑐᕚᒧᑦ 
ᐊᐅᓪᓚᖅᑎᑦᓯᑦᑕᕈᓐᓃᓚᐅᖅᑕ, ᐄ, 
ᐊᖏᖃᑎᒌᑦᑐᓗᒃᑖᖑᔪᒍᑦ. ᐆᒧᖓ ᑭHᐃᐊᓂ ᐆᒥᖓ 
ᑭHᐊᓂ ᐊᖏᖃᑎᒌᓐᖏᖅᑰᖅᑐᒍᑦ Hᐅᓕ ᒫᓐᓇᒧᑦ, 
ᖃᓄᖅ, ᖃᓄᖅ ᐱᓕᕆᓗᑕ ᐱᐅᓂᖅHᐊᐅᓂᐊᖅᐸ? 
ᐊᔾᔨᒌᓐᖏᑦᑐᓂᒃ ᐊᑐᖅᑑᓪᓗᐊᕋᑉᐸᑕ ᒐᕙᒪᐅᑉᓗᑕ. 
ᐆᒃᑑᑎᒋᓗᒋᑦ ᐅᑯᐊ ᒐᕙᒪᐅᓐᖏᑦᑐᑦ. 
 

ᐆᒃᑑᑎᒋᑐᓐᓇᖅᖢᒋᑦ, ᑖᒃᑯᐊ, ᐅᖃᖅᑎᑦᓯᔩ, ᐅᕙᓂ 
(ᑐᓵᔨᑎᒎᓕᖅᑐᖅ) ᑲᔪᓯᑎᑦᑎᓂᖅ ᑕᒪᒃᑯᓂᖓ 
2013-25 (ᑐᓵᔨᑎᒎᕈᓐᓃᖅᑐᖅ) ᒐᕙᐅᒪᖃᐅᑕᐅᔪᑦ.  
ᐊᑯᑭᑦᑐᑦ ᓄᓈᓐᓄᑦ ᐅᖃᓕᒫᕐᓂᐊᕋᒃᑭᑦ. (ᑐᓵᔨᑎᒍᑦ) 
1987-ᒥ ᐱᒋᐊᖅᑎᓪᓗᒍ ᓄᑖᕐᒥᓪᓘᓐᓃᑦ 
ᐃᒡᓗᕐᔪᐊᖅᑖᓚᐅᓐᖏᒻᒪᑕ ᐊᒻᒪᓗ ᒪᑐᔭᐅᓕᕐᓗᑎᒃ 
ᐊᒻᒪᓗ ᓴᖅᑭᑕᐅᓐᖏᖦᖢᑎᒃ ᓄᓇᓕᖕᓂ 
ᒥᑭᓂᖅᓴᓂᒃ.  
ᕕᓐᓚᓐᒥ, 1998-ᓂ ᑕᒫᓂ ᑖᒃᑯᐊ ᓇᔭᓐᖑᐊᑦ 
ᓄᖑᑉᐸᓪᓕᐊᓕᕐᒪᑕ ᒥᒃᖠᕙᓪᓕᐊᓪᓗᑎᑦ ᐊᒻᒪᓗ 
ᐱᔭᒃᓴᑦ ᐃᒡᓗᐊᕐᔪᐊᖏᓪᓘᓐᓃᑦ. ᓄᐊᕐᕙᐃᒥ, ᑖᒃᑯᐊ 
ᓇᔭᓐᖑᐊᑦ ᐃᒡᓗᕐᔪᐊᖏᑦ ᑖᒃᑯᐊ ᓇᓂ ᓇᒥᓕᒫᖅ.  
ᑖᒃᑯᐊ ᐆᒃᑑᑎᑐᐃᓐᓇᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ. 
ᐱᕕᖃᖅᑎᑕᐅᔫᓪᓗᐊᕐᓂᕈᒪ 
ᐅᖃᐅHᐃᒃHᐊᖃᒃᑲᓐᓂᒐᔮᒃᑐᖓ ᓇᐃᒃᑐᒐᔮᖕᒥ, ᒪ’ᓇ, 
ᐅᖃᖅᑎᑦᓯᔩ.  
 
ᐅᖃᖅᑎ: ᐊᐱᕆᖕᒪᑦ ᐅᖃᐅHᐃᑉᓴᒥᓂᒃ 
ᐱᔭᕇᕈᒪᑉᓗᓂ, ᐋᒃᑳᖅᑐᖃᖅᐹ? ᑐHᐊᓐᖏᓐᓇᒪ. 
ᑲᔪHᐃᖅᑑᓪᓗᐊᓕᖅᐳᑎᑦ ᐅᖃᐅᓯᒃᓴᕐᓂᒃ, 
ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩᑦ, ᒪ’ᓇ 
ᒪᓕᒐᓕᐅᖅᑎᐅᖃᑎᒃᑳ.  
 
ᐆᒃᑑᑎᑉᓗᒋᑦ ᑖᒃᑯᐊ ᒐᕙᒪᐅᖃᑎᒋᔭᕗᑦ 
ᐅᑭᐅᖅᑕᖅᑐᒥ, ᐊᔾᔨᒌᓐᖏᑦᑐᓂᒃ ᐊᑐᖅᖢᑎᒃ 
ᑕᒪᑦᑐᒥᖓ ᐃᓄᑐᖅᑲᓄᑦ ᐱᕚᓪᓕᕈᑕᐅᓂᐊᖅᑐᓂᒃ, 
ᐃᓄᑐᖅᑲᓄᑦ ᐃᒡᓖᑦ, ᐃᒡᓗᕐᔪᐃᑦ 
HᐊᖅᑭᑎᑕᐅᑦᑕᖅHᐃᒪ’ᒪᑕ. 
 
ᑕᐃᒪ ᓂᕆᐅᑦᓯᐊᖅᑐᖓᐃᓛᒃ 
ᒪᓕᒐᓕᐅᖅᑎᑐᐃᓐᓇᐃᑦ ᐃHᐅᒪᒋᔭᖏᑦ ᒐᕙᒪᑉᑕ 
ᑐHᐋᓂᐊᕐᒪᒋᑦ ᐊᒻᒪ ᐅᕙᒍᑦᑕᐅᖅ 
ᒪᓕᒐᓕᐅᖅᑎᑐᐃᓐᓇᐃᔪᒍᑦ ᒐᕙᒪᑉᑕ 
ᐅᖃᐅHᐃᒃHᐊᕆᔭᐃᑦ ᑐHᐋᓂᐊᒐᕗᑦ 
Hᐃᐅᑎᑉᐳᑦᑕᐅᖅ ᖃᓄᐃᓐᖏᑦᓯᐊᕐᒪᑕ ᐅᑉᓛᖑᔪᖅ  

ᐅᖃᖅᑎᖅᓯᔩ, ᑕᒪᓐᓇ ᐅᖃᖃᑎᒌᖕᓂᖅ 
ᖃᓄᖅᑑᖃᑎᒌᖕᓂᖅ ᑕᕝᕙ ᒐᕙᒪᑉᑕ ᑐᓐᖓᕕᖓ. 
ᐅᖃᐅHᐃᒃHᐊᕈᓐᓃᖅᖢᖓ ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅHᐃᒃHᐊᖏᑦ, 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 461 - 5(2): 

ᐊᑐᓕᖅᑎᑕᐅᓂᖓ ᒐᕙᒪᒃᑯᑦ ᐱᔪᓐᓇᐅᑎᖓ 
(ᖁᐊᓴ) 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ 
ᓄᓇᖅᑲᑎᒃᑲ ᒪᓕᒐᓕᐅᖅᑎᐅᖃᑎᒃᑲ.  
 
ᐅᓪᓗᓂᒃ ᖃᑦᓯᐊᕐᔪᓐᓂᑭᐊᖅ 
ᑕᕝᕙᓃᖃᑦᑕᓐᖏᑎᓪᓗᑕ ᑕᐅᑐᖃᑦᑕᕋᒪ ᑏᕖᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ ᐱᓕᕆᑎᓪᓗᒋᑦ. ᐊᒻᒪᓗ 
ᓇᓗᓇᓐᖏᑦᑐᖅ ᐊᒥᓱᐃᑦ ᐃᓄᐃᑦ ᐃᓐᓇᐃᑦ 
ᑕᐅᑐᖃᑦᑕᕐᒥᔪᐃᑦ. ᑕᐅᑐᒃᑕᓐᓂᒃ ᑕᐅᑐᖃᑦᑕᕐᒥᔪᐃᑦ 
ᑐᓵᖃᑦᑕᕐᒥᔪᐃᑦ ᑐᓵᖃᑦᑕᓚᐅᖅᑕᓐᓂᒃ 
ᐊᖏᕐᕋᖅᓯᒪᒐᓗᐊᖅᑎᓪᓗᖓ. ᑕᒪᓐᓇ 
ᐱᔾᔪᑎᒋᓪᓗᒍᐃᓛᒃ ᑕᐃᒪ ᐅᖃᓪᓚᐃᓐᓇᕐᒪᑕ ᑖᒃᑯᐊ 
ᒪᓕᒐᓕᐅᖅᑎᐅᖃᑎᒃᑲ ᐱᓕᕆᒋᐊᖃᖅᑕᑦᑎᓐᓂᒃ 
ᓇᓗᓇᐃᕌᓂᓚᐅᖅᓯᒪᒐᑦᑕ ᑕᐃᑦᓱᒪᓂ 
ᓂᕈᐊᖅᑕᐅᕌᓂᑦᑎᓪᓗᑕ.  
 
ᑭᓯᐊᓂ ᑕᐅᑐᒃᖢᓂ ᓈᓚᒃᖢᓂ 
ᐊᖏᕐᕋᖅᓯᒪᑐᐃᓐᓇᕋᓗᐊᖅᖢᓂ 
ᐅᔾᔨᕐᓇᖃᑦᑕᖅᓯᒪᓕᕐᒪᑦ ᑖᒃᑯᐊ ᒐᕙᒪᒋᔭᕗᑦ 
ᓈᓚᓐᖏᑦᑎᐊᖅᑐᐃᑦ, ᓈᓚᓐᖏᑦᑐᑦ ᐃᓄᐃᑦ 
ᐱᒋᐊᖃᖅᑕᖏᓐᓂᒃ, ᓈᓚᖃᑦᑕᓐᖏᓐᓂᖏᓐᓂᒃ 
ᐅᔾᔨᕐᓇᖃᑦᑕᕐᒪᑦ. ᑕᒪᒃᑯᐊ ᐱᒋᐊᖃᓪᓚᕆᒃᑐᐃᑦ 
ᐅᖃᐅᓯᕇᓐᓇᖅᑕᕗᑦ ᐃᓐᓇᒃᑯᕕᒃᓴᐃᑦ ᐃᓐᓇᖁᑎᕗᑦ 
ᐃᒡᓗᓕᕆᓂᖅ, ᐃᓕᓐᓂᐊᖅᑐᓕᕆᓂᖅ  

ᑕᒪᔾᔭᐅᖃᑦᑕᖅᑎᓪᓗᒋᑦ ᑖᒃᑯᐊ 
ᐱᒋᐊᕆᐊᕈᒪᓚᐅᖅᑕᖏᓐᓂᒃ ᒪᓕᒐᓕᐅᖅᑎᐅᑎᓪᓗᑕ 
ᑲᑐᔾᔨᓪᓗᑕ ᐱᒋᐊᖅᑕᐅᓯᒪᓗᐊᓐᖏᑦᑐᐃᑦ 
ᓈᓚᖃᑦᑕᓐᖏᑦᑐᑦ ᓈᓚᖃᑦᑕᓐᖏᓐᓂᖏᓐᓂᒃ 
ᐅᔾᔨᕐᓇᖃᑦᑕᓕᕐᒪᑦ. 
 
ᑕᒪᒃᑯᐊᓗ ᓲᕐᓗ ᐃᓄᐃᑦ ᑎᒥᖁᑎᖏᑦ ᑕᒫᓂ 
ᓄᓇᕗᑖᕈᑎᒋᓚᐅᖅᒪᔭᕗᑦ ᑕᒪᒃᑯᐊ 
ᐅᑕᖅᑭᑐᐃᓐᓇᖅᑎᓪᓗᒋᑦ ᐱᓕᕆᖃᑎᖃᕈᒪᑎᓪᓗᒋᑦ 
ᒐᕙᒪᕗᑦ ᓱᓕ ᐅᖃᖃᑦᑕᖅᑐᐃᑦ, ᓇᐅᒃ, 
ᐅᐸᒃᑕᐅᓚᐅᖅᓯᒪᓐᖏᓚᒡᒎᖅ ᐱᓕᕆᖃᑎᖃᕈᒪᔪᓂᒃ 
ᑐᓴᓚᐅᖅᓯᒪᓐᖏᑦᑐᑦ ᓱᓕᒎᖅ. ᑕᒪᓐᓇ 
ᐅᖃᖅᑕᐅᑎᓪᓗᒍᐃᓛᒃ ᑕᐃᒪᓐᓇ ᐃᓄᐃᑦ 
ᑎᒥᖁᑎᖏᑦ ᐅᑕᖅᑭᑐᐃᓐᓇᕋᓗᐊᖅᑎᓪᓗᒋᑦ 
ᐃᑲᔪᖅᑐᕈᒪᓪᓗᑎᒃ ᓲᕐᓗ ᐃᓐᓇᐃᑦ 
ᐃᓐᓇᒃᑯᕕᒃᓴᑦᑎᓐᓂᒃ ᐱᓕᕆᓇᓱᒃᑎᓪᓗᑕ 
ᐊᑐᐃᓐᓇᐅᓇᓱᓚᐅᖅᑐᑦ. 
 
ᑕᒪᔾᔭᐅᖃᑦᑕᖅᑎᓪᓗᒋᑦ ᑖᒃᑯᐊ ᒐᕙᒪᒋᔭᕗᑦ 
ᓯᐅᑎᖏᑦ ᒪᒃᐱᓚᐅᕐᓕᑦ ᐃᒃᐱᒍᓱᖕᓂᖏᑦ 
ᒪᒃᐱᓚᐅᕐᓕᑦ. ᑖᔅᓱᒥᖓ ᐅᖃᕈᒪᓗᐊᖅᑲᐅᕗᖓ, 
ᐅᖃᖅᑎᑦᑎᔩ, ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ 
ᐋᖁᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 462 - 5(2): 

ᐅᖅᓱᖅᑑᒥ ᐸᖅᑭᕕᒃ ᓯᕗᓂᒃᓴᖓ (ᐋᖁᐊᖅ) 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᑉᓛᒃᑯᑦ, ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᐃᓚᒃᑲ 
ᐅᖅᓱᖅᑑᒥᐅᑕᓪᓗ. 
  
ᐅᖃᖅᑏ, ᓇᖏᖅᓯᕗᖓ ᐅᓪᓗᒥ  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᖃᕈᒪᓪᓗᖓ ᐃᓱᒫᓗᒋᔭᕐᓂᒃ ᐅᖅᓱᖅᑑᒥ 
ᐸᖅᑭᕕᖓᑕ ᓯᕗᓂᒃᓴᖓᓂᒃ.  
 
ᐅᖃᖅᑏ, ᐅᖅᓱᖅᑑᒥ ᐸᖅᑭᕕᒃ ᐱᕐᔪᐊᖑᖅᑎᑉᐸᕗᑦ 
ᓄᓇᑦᑎᓐᓂ. ᐱᔨᑦᑎᕋᑐᐃᓐᓇᕐᕕᐅᕙᓐᖏᑦᑐᖅ 
ᐃᓄᑐᖃᖁᑎᑦᑎᓐᓄᑦ ᐊᔪᓕᖅᐸᓪᓕᐊᑎᓪᓗᒋᑦ 
ᑎᒥᒥᒍᑦ ᐃᒻᒥᒃᑰᕈᓇᖁᓪᓗᒋᑦ ᐊᒻᒪᓗ 
ᐃᖅᑲᓇᐃᔮᖃᕐᕕᐅᓪᓗᓂ ᐊᕙᑎᑲᓴᖕᓄᑦ ᐃᓄᖕᓄᑦ 
ᓄᓇᓕᖕᓂ. 
 
ᐅᖃᖅᑏ, ᐅᒃᑑᑎᖃᕐᓂᐊᕋᒪ ᑭᒃᑰᖕᒪᖔᑦᑕ 
ᐸᖅᑭᒃᓯᕕᖕᒦᖃᑦᑕᖅᑐᑦ. ᒪᕐᕉᒃ ᑕᐃᒪ ᐊᐃᑉᐹᕇᒃ 
ᐅᖅᓱᖅᑑᒥ, ᐊᐃᑉᐹ ᐸᖅᑭᑦᑎᕕᖕᒦᖃᑦᑕᖅᑐᖅ 
ᐃᓱᒪᖓ ᐊᔪᓕᓕᖅᓯᒪᓂᖓᓄᑦ. ᖃᐅᑕᒫᑦ ᐅᑉᓗᑕᒫᑦ 
ᐳᓛᕆᐊᖅᑕᐅᕙᒃᑐᖅ ᐊᒻᒪᓗ ᑖᓐᓇᓗ ᑎᒥᒥᒍᑦ 
ᐊᔪᕈᑎᖃᕆᓪᓗᓂ ᐃᒡᓗᖓᓗ 1 ᒪᐃᔪᑉ ᓇᑉᐸᖓᓂᒃ 
ᐅᖓᓯᖕᓂᖃᖅᑎᒋᔪᖅ, ᑭᓯᐊᓂ 
ᐳᓛᕆᐊᓐᖏᓐᓇᖅᐸᒃᑐᖅ ᓇᒡᓕᒋᔭᒥᓂᒃ. ᑕᐃᒫᑎᒋ 
ᑕᕝᕙ ᓇᒡᓕᖕᓂᖅ ᓴᓐᖏᔫᔪᓐᓇᖅᑐᖅ 
ᐃᓐᓇᓐᖑᖅᐸᓪᓕᐊᓪᓗᓂ. 
 
ᐅᖃᖅᑏ, ᐃᓕᓴᖅᓯᒐᓗᐊᖅᑐᖓ ᒐᕙᒪᒃᑯᑦ 
ᐸᕐᓇᐅᑎᓕᐊᕆᓯᒪᔭᖓᑦ ᒪᑐᓯᓂᐊᕐᓂᕐᒥᒃ ᐅᖅᓱᖅᑑᑉ 
ᐸᖅᑭᕕᖓᓂᒃ ᒫᓐᓇᕈᓘᔾᔮᓐᖏᒃᑲᓗᐊᖅᑎᓪᓗᒍ, 
ᐊᐅᓪᓚᖅᑎᑕᐅᓛᕐᒥᔪᑦ ᐅᖅᓱᖅᑑᒥᒃ ᒪᑐᒃᐸᑦ. ᑖᒃᑯᐊ 
ᐃᓄᑐᖃᕗᑦ ᖃᓂᒃᓴᖁᔭᕋᓗᐊᒃᑲ ᓇᒡᓕᒋᔭᒥᓂᒃ 
ᑖᒃᑯᐊ ᐳᓚᕋᖅᑕᐅᖃᑦᑕᕈᓐᓇᖁᓪᓗᒋᑦ.  
 
ᐅᖃᖅᑏ, ᐃᓱᒫᓗᒃᑐᖓ ᐸᕐᓇᐅᓯᐅᖅᓯᒪᔪᑦ 
ᐊᑯᓂᐅᔪᒧᑦ ᐸᖅᑭᑦᑎᓂᖅ ᓄᓇᕗᒻᒥ 
ᐃᒪᐃᑎᑦᑎᓂᐊᕐᒪᑦ ᐅᖅᓱᖅᑑᖅ 
ᐸᖅᑭᕕᖃᕈᓐᓃᓕᕈᒫᕐᓂᖓᓂᒃ. ᐊᓯᐅᔨᓂᐊᖅᑐᒍᑦ 
ᐃᓐᓇᖁᑎᑉᑎᒻᓂᒃ ᐊᐅᓪᓚᖅᑎᑕᐅᒍᑎᒃ 
ᐊᐅᓪᓚᑦᑎᑕᐅᖃᑦᑕᕈᑎᒃ ᐊᒻᒪᓗ 
ᓴᓇᔭᒃᓴᖃᕈᓐᓃᕐᓂᐊᖅᖢᑎᒃ ᓄᓇᓕᖕᒥᐅᑕᑦ ᑕᒪᓐᓇ 
ᐃᓱᐃᓪᓕᐅᕈᑎᒋᓯᒪᒐᒃᑯ, ᐅᖃᖅᑏ. 
 
ᐅᖃᖅᑏ, ᐃᒪᓐᓇ ᕿᓂᖅᓯᒪᕗᖓ ᑕᐃᒪ 
ᐱᐅᓂᖅᓴᒥᒃ ᐸᕐᓇᐅᑎᖃᖁᓪᓗᒋᑦ ᓯᕕᑐᒧᑦ. 
ᖁᔭᓐᓇᒦᒃ, ᐅᖃᖅᑏ.  

 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ 
ᖃᐃᕐᓂᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 463 - 5(2): 

ᐃᓄᑐᖃᐃᑦ ᐸᖅᑭᔭᐅᓂᖏᑦ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓚᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ. ᐅᓪᓛᖑᔪᖅ ᑕᐃᒪ 
ᐅᖃᐅᓯᕆᓂᐊᕋᒃᑯ ᑕᐃᒪ ᐅᖃᐅᓯᕆᓂᐊᕋᒃᑯᑦᑕᐅᖅ 
ᓱᓕ ᑕᒪᓐᓇ ᐃᓐᓇᓕᕆᓂᖅ.  
 
ᑕᐃᒪ ᑐᕌᖅᑕᕗᑦᑎᓐᓂ ᑕᐃᒪ ᐱᔨᑦᑎᕋᕐᓂᖅ 
ᐊᒃᓱᕈᐊᕆᓂᐊᓚᕋᐅᔅᓯᐅᒃ, 
ᐊᒃᓱᕈᐊᕆᓂᐊᓚᐅᕋᑦᑎᒍᑦ. ᐅᕙᖓ ᓱᓕ 
ᐅᖃᐃᓐᓇᖅᐸᒃᐳᖓ ᑕᐃᒪᓐᓇ. ᑖᒃᑯᐊ ᐃᓐᓇᐃᑦ 
ᑭᒡᒐᖅᑐᕈᒪᕙᒃᑲ ᓄᓇᕗᒻᒦᑦᑐᓕᒫᑦᑎᐊᑦ. 
ᓂᕈᐊᖅᑕᐅᓯᒪᕝᕕᒋᔭᓐᓂᑐᐃᓐᓇᐅᓐᖏᑦᑐᖅ. ᑖᓐᓇ 
ᐃᓄᐃᑦ ᖃᐅᔨᒪᔭᑐᖃᖓᑦ, ᐃᒪᓐᓇ 
ᓴᓐᖏᑦᑎᒋᔭᐊᕆᐊᖃᖅᑐᖅ ᓱᓕ ᐃᒃᐱᒋᔭᕋ.  
ᑕᐃᒪᓐᓇᐃᑎᓪᓗᒍ ᑕᒪᒃᑯᐊ ᐃᓐᓇᖅᐳᑦ ᑕᒪᓐᓇ 
ᐅᖃᐅᓯᕆᖃᑦᑕᖅᑕᓯ ᐱᔨᑦᑎᕋᕐᓂᖅ ᖃᖓᐅᓇ 
ᓴᓐᖏᒃᑎᒋᐊᕐᓂᐊᖅᑐᖅ?  
 
ᐊᒥᓱᒻᒪᑯᐊ ᐃᓐᓇᐃᑦ ᓱᓕ ᓂᕆᐅᒃᖢᑎᒃ 
ᐊᓕᐊᓇᐃᕌᓗᖔᒃ ᓄᓇᕘᖅᑖᓚᐅᖅᑐᒍᑦ.  
ᓱᓕ ᑕᐃᒪ ᓂᕆᐅᒃᑐᐃᑦ, ᑭᓱᒥᒃᑭᐊᖅ 
ᐱᔨᑦᑎᕋᕐᓂᕐᒥᒃ, ᑲᑐᔾᔨᖃᑎᒌᖕᓂᕐᒥᒃ, 
ᐃᑲᔪᖅᑎᒌᖕᓂᕐᒥᒃ. ᑕᐃᒪᓐᓇᐅᑎᓪᓗᒍ ᑖᓐᓇ 
ᐃᓐᓇᕐᓄᑦ ᐊᐱᖅᓱᕐᓂᖃᓕᕈᒪ ᐃᓐᓇᕐᓄᑦ ᑖᓐᓇ 
ᒥᓂᔅᑕᐅᔪᖅ ᑲᒪᒋᔭᖃᖅᑐᖅ ᐊᐱᖅᓱᕐᓂᖃᕐᓂᐊᕋᒃᑯᑦ 
ᑖᔅᓱᒧᖓ ᖃᓄᖅ ᑕᒪᒃᑯᐊ ᐱᔨᑦᑎᕋᕐᓂᖅ ᑕᕝᕙᓂ 
ᒐᕙᒪᒃᑯᓐᓂ ᐃᒃᐱᒋᒋᐊᒃᑲᓐᓂᕈᓐᓇᕐᒪᖔᑦᑎᒍᑦ 
ᐃᓐᓇᖅᐳᑦ ᐱᔾᔪᑎᒋᓪᓗᒋᑦ ᑖᒃᑯᐊ ᓄᓇᕗᒻᒦᑦᑐᓕᒫᑦ.  
 
ᑕᐃᒪ ᐃᑉᐸᒃᓴᖅ ᐅᖃᓚᐅᕆᕗᖓ 
ᓇᒦᓐᓇᔭᖅᐱᑕᓕ? ᒫᓃᓐᓇᔭᖅᐱᑖ 
ᐃᓐᓇᖃᓚᐅᓐᖏᒃᑯᑦᑕ? ᑖᓐᓇ ᐱᔾᔪᑎᒋᓪᓗᒍ ᑖᓐᓇ 
ᐊᐱᖅᓱᕐᓂᖃᕐᓂᐊᓕᕋᒪᐃᓛᒃ ᑖᓐᓇ 
ᓂᓪᓕᐅᑎᒋᓂᐊᕋᒃᑯ. ᒪᑯᐊ ᐃᓐᓇᖅᐳᑦ 
ᐃᒃᐱᒋᒋᐊᒃᑲᓐᓂᓚᐅᕐᓚᕗᑦᑐᖅ. ᐊᒃᓱᕈᖅᓯᒪᓪᓗᑎᒃ  

ᐃᓅᓚᐅᖅᑐᐃᑦ, ᑕᕝᕙᓃᑎᑕᐅᓕᖅᑐᒍᑦ ᒫᓐᓇᒧᑦ, 
ᓄᓇᕘᖃᖅᑎᑕᐅᓯᒪᓕᖅᑐᒍᑦ ᐃᓐᓇᕐᓂᒃ.  
 
ᑖᒃᑯᐊ ᑕᐃᒪ ᐃᓐᓇᑯᓗᐃᑦ ᐊᒃᓱᕈᖅᑎᓪᓗᒋᑦ, 
ᓯᕘᕋᑎᑕᐅᑎᓪᓗᒋᑦ, ᑲᑉᐱᐊᓱᒃᑎᑕᐅᑎᓪᓗᒋᑦ, 
ᐃᓕᕋᓱᒃᑎᑕᐅᑎᓪᓗᒋᑦ ᓯᕐᓈᔭᓐᓇᒃᑭᑦ. 
ᓱᔪᒃᑎᑕᐅᑎᓪᓗᒋᑦ ᐃᓐᓇᐃᑦ ᐅᕙᖓ ᐃᓕᕋᒋᔮᓗᒃᑲ. 
ᐃᓕᖅᑯᓯᑦᑎᓐᓂ ᑕᒪᓐᓇ ᐊᒃᑐᐊᓪᓚᕆᒃᑐᖅ. ᑕᒪᒃᑯᐊ 
ᐃᓅᔪᓐᓃᕌᖓᒥᒃ ᓱᔪᒃᑎᑕᐅᑎᓪᓗᒋᑦ ᐃᓕᕋᓇᖅ. 
ᓱᓕ ᐊᑐᖅᑐᖅ ᒫᓐᓇ. ᐃᑉᐸᒃᓴᖅ ᐅᖃᓚᐅᖅᐳᖓ 
ᐊᑐᐃᓐᓇᕐᓂᐊᕐᒪᑦ.  
 
ᐄ, ᑖᓐᓇ ᐊᐱᖅᓲᑎᖃᕐᓂᐊᕋᒪ ᐊᐱᖅᓱᕐᓇᖅᓯᒃᐸᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐸᓐᓂᖅᑑᕐᒧᑦ, ᒪᓕᒐᓕᐅᖅᑎ ᓇᑲᓱᒃ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 464 - 5(2): 

ᓄᓇᕗᑦ ᓯᓚᑦᑐᖅᓴᕐᕕᒻᒥ ᐃᓕᓐᓂᐊᖅᑏᑦ 
ᐸᓐᓂᖅᑑᒥ (ᓇᑲᓱᒃ) 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ.  
 
ᐅᓪᓛᕐᓕ ᐅᖃᐅᓯᖃᕈᒪᔪᖓ ᐅᐱᒍᓱᒍᒪᓪᓗᖓ 
ᐸᓐᓂᖅᑑᒥ ᐃᓕᓐᓂᐊᖅᑐᐃᑦ ᐃᓐᓇᐃᑦ 
ᐃᓕᓐᓂᐊᕐᕕᖓᓂ, ᒪᕐᕉᓂᒃ ᑕᐃᒪ 
ᐃᓕᓐᓂᐊᑎᑦᑎᔪᖃᕐᖓᑦ ᓯᕗᓪᓕᕐᒥ ᑕᐃᓐᓇ 
ᐅᖃᐅᓯᐅᓚᐅᖅᑐᖅ ᐃᓕᓴᐃᔨᐅᓂᕐᒧᑦ 
ᐃᓕᓐᓂᐊᖅᑐᐃᑦ 7-ᖑᒻᒪᑕ ᑖᒃᑯᐊ ᐃᓄᒃᑎᑐᐃᓐᓇᖅ 
ᐱᒋᐊᔪᒻᒪᑕᓂᑦ ᐃᓄᒃᑎᑐᐃᓐᓇᑦᑎᐊᖅ 
ᐃᓕᓐᓂᐊᖅᑎᑕᐅᖃᑦᑕᕐᖓᑕ ᐃᓕᓐᓂᐊᕈᑎᖏᓪᓗ 
ᐃᓄᒃᑎᑐᐃᓐᓇᖅ ᐋᖅᑭᒃᓯᒪᔪᓂᑦ ᐱᑎᑕᐅᖃᑦᑕᕐᖓᑕ 
ᑖᒃᑯᐊ ᐅᐱᒋᔪᒪᓪᓗᒋᑦ ᑲᔪᖏᖅᓴᑲᓐᓂᖅᑐᒋᑦ:  
 

• ᒦᒐᓐ ᒪᐃᒃ ᒨᕕ  
• ᓘᓯ ᒥᑦᑐᖅ 
• ᔭᐃᓐ ᓇᑲᓱᒃ 
• ᐊᓃᑕ ᓇᑲᓱᒃ 
• ᔩᓚ ᑯᓂᓘᓯ  
• ᐅᓘᑕ ᓄᕙᖅᑭᖅ, ᐊᒻᒪ  
• ᔨᐊᓇ ᕿᓚᕝᕙᖅ.  
 
ᑖᒃᑯᐊ ᐱᒋᐊᓕᕋᑖᕐᓂᐅᒐᓗᐊᑦ 
ᑲᔪᖏᖅᓴᖃᑦᑕᕐᓚᕗᑦ ᐃᑲᔪᖅᓱᕐᓗᒋᑦ. ᐳᓛᕆᐊᕋᒃᑭᑦ 
ᐃᓐᓇᕐᒥᒃ ᐃᓕᓴᐃᔨᖃᖅᑐᑎᒃ ᑕᐃᑲᓂ ᑕᑯᔭᖅᑐᔪᒐᒪ 
ᕿᓯᓐᓂᒃ ᖃᕐᓕᓕᐅᖅᑐᑦ. 
 
ᐊᒻᒪᓗ ᐅᑯᐊ ᐊᓯᖏᑦ ᐃᓕᓐᓂᐊᓕᕋᑖᖅᑐᐃᑦᑕᐅᖅ 
ᐊᓯᐊᓄᖔᖅ ᓂᕿᓕᐅᕐᓂᕐᒧᑦ 6-ᖑᓪᓗᑎᒃ:  
 
• ᓖᓇ ᐊᒃᐸᓕᐊᓗᒃ 
• ᓕᓯ ᒪᓐᓂᐊᐱᒃ  
• ᒦᓇ ᐊᓕᕙᖅᑕᖅ  
• ᒪᓕᓴ ᐋᑯᓗᒃ  
• ᔮᓱᐊ ᒥᑦᑐᖅ ᐊᒻᒪ  
• ᔨᐊᓂᕗ ᐃᔨᔅᓯᐊᖅ.  
 
ᑖᒃᑯᐊ ᐅᐱᒋᔪᒪᓪᓗᒋᑦ ᐃᓕᓐᓂᐊᕋᔅᓴᑦ 
ᐃᓕᓐᓂᐊᖅᑕᐅᔫᒃ ᒫᓐᓇ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅHᐊᐅᓯᒃᓴᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ−ᓂᐊᖁᓐᖒᑦ, 
ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 465 - 5(2): 

ᓄᓇᓕᓐᓂ ᐃᑲᔪᖅᑐᖅᑕᐅᓂᖓ ᐃᓄᑐᖃᐃᑦ 
ᐸᖅᑭᔭᐅᓂᖏᓐᓄᑦ (ᐊᕐᓇᒃᑲᖅ) 

ᐊᕐᓇᒃᑲᖅ: ᖁᔭᓐᓇᒦᑦ ᐃᑦᓯᕙᐅᑖᖅ ᐅᓪᓛᒃᑯᑦ.  
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ ᓂᑯᕕᑦᑐᖓ 
ᒐᕙᒪᒃᑯᑦ ᑲᔪᓯᖏᖅᓴᕆᐊᕈᒪᓪᓗᒋᑦ 
ᐃᓱᒪᔅᓴᖅᓯᐅᕈᑎᖃᕐᓂᖅᓴᐅᖁᓪᓗᒋᑦ ᓄᓇᓕᓐᓂ 
ᐱᒋᐊᖅᑎᑕᐅᓯᒪᔪᓂᒃ ᑐᕌᖓᔪᓂᒃ ᐃᓐᓇᑐᖃᕐᓂᖅ  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

4029 

ᐸᖅᑭᓂᕐᒧᑦ. 
 
ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲᑦ ᑕᐃᒪ 
ᐃᖅᑲᐅᒪᒻᒪᑕ ᐊᕐᕌᒍᓂᒃ ᐊᓂᒍᖅᓯᒪᔪᓂᒃ ᐃᖃᓗᓐᓂ 
ᑐᓐᖓᕕᖃᖅᑎᐅᔪᒥᒃ ᑐᓐᖓᕕᖃᖅᑐᒥᒃ 
ᑮᓇᐅᔭᓕᐅᕋᓱᑦᑎᐅᓐᖏᑦᑐᓂᒃ ᓴᐃᓕᕕᒃᑯᓐ 
ᐱᓕᕆᖃᑎᖃᖅᓯᒪᒐᒪ ᑖᒃᑯᐊ 
ᑐᔅᓯᕋᐅᑎᓕᐅᖅᓯᒪᒻᒪᑕ ᐊᐅᓚᑦᑎᒍᒪᓪᓗᑎᒃ 
ᐃᓐᓇᑐᖃᒃᑯᕕᒻᒥᒃ ᐃᖃᓗᓐᓂ.  
 
ᐱᓕᕆᐊᑦᑏᐊᕖᓐᖓᕋᓱᒃᑲᓗᐊᖅᑎᓪᓗᖓ 
ᐊᖏᖅᑕᐅᒍᓐᓇᓚᐅᓐᖏᓇᑦᑕ ᒐᕙᒪᒃᑯᓐᓂ 
ᑭᐅᔭᐅᒍᓐᓇᓚᐅᓐᖏᓇᑦᑕ. ᑭᓱᒐᓛᒻᒥᒃ 
ᑭᐅᔭᐅᓚᐅᓐᖏᓇᑦᑕ ᐃᑲᔪᖅᓰᒍᑎᐅᔪᒥᒃ ᒐᕙᒪᒃᑯᓐᓂ 
ᑲᑐᔾᔨᖃᑎᖃᔅᓴᖃᕋᓗᐊᖅᑎᓪᓗᑕ ᐃᓄᐃᑦ 
ᐱᕙᓪᓕᐊᑎᑦᑎᔨᖏᓐᓂᒃ ᓄᓇᖁᑎᖃᖅᑐᑕᓗ 
ᑮᓇᐅᔭᔅᓴᖃᑦᑕᐅᑎᒋᓪᓗᑕᓗ.  
 
ᐅᖃᖅᑏ, ᓇᓗᓐᖏᑎᐊᖅᑐᖓ ᐃᓐᓇᑐᖃᖁᑎᕗᑦ 
ᐊᖏᕐᕋᖓᓃᒋᐊᖃᕐᖓᑕ ᐊᖏᕐᕋᖓᓄᑦ 
ᖃᓂᒋᐊᖃᕐᖓᑕ ᐃᓚᒥᓄᑦ ᐃᓕᖅᑯᓯᒥᓄᓪᓗ; 
ᓇᒻᒥᓂᖅ ᐅᖃᐅᓯᕐᒥᓂᒃ ᐅᖃᕈᓐᓇᕆᐊᓖᑦ, 
ᓂᕿᒥᓂᓪᓗ ᓂᕆᖃᑦᑕᕐᓗᑎᒃ ᐃᓚᒋᔭᐅᓗᑎᓪᓗ 
ᓄᓇᓕᓐᓄᑦ. ᑕᐃᒪᐃᒍᓐᓇᓐᖏᑦᑐᖅ ᑕᒪᓐᓇ ᓄᓇᓖᑦ 
ᐃᑲᔪᖅᓯᑕᐅᓐᖏᑉᐸᑕ.  
 
ᓄᓇᓕᖁᑎᕗᑦ ᓴᖅᑮᓯᒪᔪᑦ ᐃᒻᒥᓂᒃ ᐱᒍᒪᒐᒥᒃ. ᐊᒻᒪ 
ᐃᓕᓐᓂᐊᑎᑦᑎᖃᑦᑕᖅᓯᒪᒻᒪᕆᑦᑐᐃᑦ 
ᐃᑲᔪᖅᓱᐃᔨᔅᓴᓂᒃ. ᑭᓯᐊᓂᓕ ᑕᕝᕙ 
ᐱᕙᓪᓕᐊᑎᑕᐅᓯᒪᔪᑦ ᑕᑯᔭᑐᐊᑦᑎᐊᕗᑦ ᓄᑖᖅ 
ᐊᑭᑐᔪᖅᑐᕈᑏᑦ ᐊᑭᑐᔪᖅᑐᕐᓂᐊᖅᑐᖅ 
ᓴᖅᑭᖅᑕᐅᒐᓱᑦᑐᖅ ᓄᓇᕗᑦ ᐊᕕᑦᑐᖅᓯ 
ᑐᑦᑕᕐᕕᖓᓂᒃ. 
 
ᐱᖓᓲᔪᖅᑐᓂ ᐊᓪᓚᕕᒻᒥ ᑕᕝᕙᓃᓯᒪᓕᕋᒪ 
ᐃᑲᔪᖅᓰᖏᓐᓇᖅᑐᖓ, ᐊᑯᓂ ᐸᖅᑭᕕᐅᕕᔅᓴᓂᓪᓗ 
ᐃᑲᔪᖅᓰᖏᓐᓇᖃᑦᑕᖅᑐᖓ ᐃᓐᓇᑐᖃᕐᓄᑦ 
ᑐᕌᖓᔪᓂᒃ. ᐊᒻᒪᓗᑦᑕᐅᖅ ᐃᑲᔪᖅᓯᓪᓚᕆᑦᑕᒃᑲ 
ᑕᒪᒃᑯᐊ ᒫᓐᓇ ᐸᖅᑭᕕᐅᖃᑦᑕᕇᖅᑐᐃᑦ ᓄᓇᕘᒻᒥ.  
 
ᐅᖃᖅᑏ, ᐃᓗᓕᖅᑐᔪᒥᒃ ᓇᓗᓇᐃᖅᑐᖅᓯᒪᔪᒥᒃ 
ᐊᑯᓂ ᐊᑐᖅᑕᐅᓂᐊᖅᑐᒥᒃ  

ᑐᑭᒧᐊᕈᑎᒃᓴᖃᕆᐊᖃᕋᑦᑕ. ᖃᓄᕐᓗ 
ᐃᓚᓕᐅᔾᔨᓯᒪᔪᒥᒃ ᒫᓐᓇ ᐊᑐᖅᑕᐅᖃᑦᑕᖅᑐᓂᒃ 
ᐃᓐᓇᒃᑯᕕᐅᔪᓂᒃ ᐊᒻᒪᓗᑦᑕᐅᖅ ᓴᓇᔭᐅᓯᒪᔪᓂᒃ  
ᒐᕙᒪᒃᑯᑦ ᓯᓚᑖᓃᓐᖔᖅᑐᓂᒃ ᑮᓇᐅᔭᓄᑦ. 
ᐋᓐᓂᐊᕕᒻᒥ ᖃᓂᔅᓴᖅᑐᓂᒃ ᓘᒃᑖᕐᓄᓪᓗ 
ᐃᑲᔪᖅᓱᖅᑕᐅᖃᑦᑕᖁᓪᓗᒋᑦ. ᒐᕙᒪ 
ᐃᓱᒪᔅᓴᖅᓯᐅᖁᑦᑎᐊᓪᓚᕆᑦᑕᕋ ᓯᕗᓂᑐᖃᑦᑎᓐᓄᑦ 
ᑐᑭᒧᐊᕈᑎᖓᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐊᓯᒃᓴᖏᑦ. 
ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒪᓕᒐᓕᐅᖅᑎ ᕿᓐᖑᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 466 - 5(2): 

ᐃᓄᑐᖃᐃᑦ ᑎᒥᒥᒍᑦ ᐊᔪᕈᑎᓖᑦ (ᕿᓐᖑᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓛᒃᑰᖅᐸᒃᑲ 
ᒪᓕᒐᓕᐅᖅᑎᐅᖃᑎᒃᑲᑦ ᓇᑦᓯᓕᒻᒥᐅᑕᐅᖃᒃᑲᓪᓗ.  
 
ᐅᖃᖅᑎᑦᓯᔩ, ᐅᑉᓛᖑᔪᖅ ᓂᑯᕕᔾᔪᑎᖃᖅᑯᖓ 
ᐱᔾᔪᑎᖃᖃᑕᐅᓪᓗᖓ ᑖᑉHᐅᒥᖓᑦ ᐃᓐᓇᐃᑦ 
ᐊᔪᕈᑎᖃᖅᑐᑦ ᒥᒃᓵᓄᑦ. ᐅᒃᐱᕈHᐅᑉᐳᖓ ᑖᒻᓇ 
ᐱᕚᓪᓕᕆᐊᖃᕋᑉᑎᒍ. ᐊᖏᔪᒥᒃ 
ᐱᕚᓪᓕᕆᐊᖃᑦᑕᖅᐳᑦ.  
 
ᐅᖃᖅᑎᑦᓯᔩ, ᐅᓪᓗᒥ ᑖᒻᓇ ᐋᓐᓂᐊᖅᑐᓕᕆᔨᒃᑯᑦ 
ᐃᓗᐊᓂ, ᐱᔾᔪᑐᖃᕋᓱᐊᖅᓱᑕ 
ᐊᔪᕐᓇᖅᑑᔮᖅHᐃᖅᑐᖅ ᒫᓐᓇ. ᑖᑉᑯᐊ ᐃᓐᓇᐃᑦ 
ᐊᔪᕈᑎᖃᖅᑐᑦ ᐃᑲᔪᖅᑕᐅᔾᔪᑎᒃᓴᐃᓄᑦ. 
ᐅᖃᖅᑎᑦᓯᔩ ᑖᑉHᐅᒥᖓ ᑐᑭᓕᐅᕈᑎᖃᖅᑯᖓ 
ᒐᕙᒪᒋᔭᖅᑯᑦ ᐃᒃᐱᒋᓂᖃᕆᐊᖃᖅᑐᑦ. ᐅᖃᖅᑎᑦᓯᔩ, 
ᑐᑭHᐃᓂᕐᓗᑦᑕᐅᑦᑕᐃᓕᓚᖓ ᒐᕙᒪᒋᔭᖅᑯᑦ 
ᐃᑉᑉᒋᓂᖃᓐᖏᑦᑐᑦ, ᐋᒃᑲ. ᐃᒃᐱᒋᓂᖃᖅᑐᑦ. ᐆᒥᖓ 
ᑐᑭᓕᐅᖅᑐᖓ ᑖᒻᓇ ᑕᐅᑐᒋᐊᖃᑉᑎᒍᑦ 
ᐃᒃᐱᒋᓂᕆᔭᖅᑯᑦ.  
 
ᐅᖃᖅᑎᑦᓯᔩ, ᐆᒥᖓ ᑐᑭᓕᐅᕐᓚᖓ, 
ᖃᑉHᐃᐅᔪᑎᒍᓪᓗ ᐅᑕᖅᑭHᐃᒪᕕᑕ ᐊᑖᑕᒋᔭᖅᑯᑦ 
ᓇᑦᑎᓕᐊᖅHᐃᒪᑎᑉᓗᒍ ᐅᓪᓗᓗᒃᑖᖓ ᐅᑕᖅᑭᕗᒍᑦ 
ᐃᒡᓗᑉ ᐃᓗᐊᓂ, ᐊᐳᑎᑉ ᐃᒡᓗ ᐃᓗᐊᓂ  
ᐆᓇᐃᑦᑑᑎᓪᓗᒍ. ᐅᖅᓱᒥᒃ ᖁᓪᓕᐅᑉ ᐅᖅᓱᒃᓵᓂᒃ  

ᐃᑯᒪᔭᐅᓂᐊᕋᑉᑕ ᓂᕆᒃᑲᒐᐅᓂᐊᕋᑉᑕᓗ. 
ᐅᖃᖅᑎᑦᓯᔩ, ᑖᒻᓇ ᐊᒃHᐅᕉᑕᐅHᐃᒪᕗᖅ ᑕᓪᕙᓂ 
ᐊᔪᓐᖏᑦᑐᓐᓇᖅᑎᑕᐅᔪᓐᓇᖁᓪᓗᑕ.  
 
ᐅᖃᖅᑎᑦᓯᔩ, ᑎᐊᒻᓇ ᐃᓐᓇᐃᑦ ᐊᔪᕈᑎᖃᖅᑐᑦ 
ᐃᑲᔪᕋHᐊᕋᑉᑎᒍᑦ ᐊᑕᐃ ᐊᑕᐅᑦᑎᒃᑰᕐᓗᑕ 
ᐊᖏᕐᕋᕈᓐᓇᕐᓂᐊᕐᒪᑕ ᓄᓇᒋᔭᑉᑎᓐᓄᑦ. ᖁᔭᓐᓇᒦᒃ, 
ᐅᖃᖅᑎᑦᓯᔩ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅHᐊᐅᓯᒃᓴᖏᑦ. 
ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒪᓕᒐᓕᐅᖅᑎ 
ᖃᒥᓐᖑᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 467 - 5(2): 

ᐃᓄᑐᖃᕗᑦ (ᖃᒥᓐᖑᐊᖅ) 
 
ᖃᒥᓐᖑᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒍᑦ) 
ᐅᖃᖅᑏ, ᖁᕐᓗᖅᑎᒥᐅᑦ ᐅᓪᓛᒃᑯᑦ 
ᒪᓕᒐᓕᐅᖅᑎᖃᑎᒃᑲᓗ. ᐊᒻᒪ ᐱᓗᐊᖅᑐᒥᒃ 
ᓂᕈᐊᖅᑎᒋᓯᒪᔭᒃᑲ ᑕᐃᒃᑯᐊ ᔮᓐ ᐊᒻᒪ ᒨᓰ 
ᑲᐅᑦᓗᐊᒃᑯᑦ. ᖁᔭᓐᓇᒦᒃ ᓄᓇᕗᑦ 
ᐸᖅᑭᑦᑎᐊᖅᐸᒃᑲᔅᓯᐅᒃ.  
 
ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐃᓚᒋᔭᐅᓪᓗᖓ 
ᐃᓛᒃ ᑕᕝᕙᓂ ᐃᓅᓱᖕᓂᖅᐹᖑᖃᑕᐅᓪᓗᖓ 
ᒪᓕᒐᓕᐅᕐᕕᖕᒥ. ᐅᖃᐅᓯᖃᕈᒪᓪᓗᖓ 
ᐃᒃᐱᒍᓱᑦᑎᐊᕐᓂᕐᓂᒃ ᖁᔭᓕᓯᒪᓂᓐᓂᓪᓗ ᐊᒻᒪᓗ 
ᓇᒡᓕᒍᓱᖕᓂᓐᓂᒃ ᐃᓐᓇᑐᖃᖁᑎᑦᑎᓐᓂᒃ. 
ᐃᓐᓇᑐᖃᖅᐳᑦ ᑎᒍᒥᐊᖅᑎᐅᖕᒪᑕ 
ᐃᓕᖅᑯᓯᑦᑎᓐᓂᒃ. ᐅᓂᒃᑳᖃᑦᑕᖅᑐᑦ 
ᐊᓂᒍᖅᓯᒪᔪᓂᒃ, ᐊᑐᖅᑕᒥᓂᑦᑎᓐᓂᒃ ᐊᒻᒪᓗ 
ᑐᑭᒧᐊᖅᑎᑦᑎᓪᓗᑎᒃ ᓯᕗᓂᑦᑎᓐᓄᑦ.  
 
ᐅᖃᖅᑏ, ᖁᓚᓐᖏᑦᑎᐊᓪᓚᕆᒃᑐᖓ ᐅᕙᖓ 
ᐃᓱᒪᖓᓂᒃ ᒪᓕᒐᓕᐅᖅᑎᓕᒫᑦᑎᐊᑦ ᑖᒃᑯᐊ 
ᑕᐃᒫᔅᓴᐃᓐᓇᖅ ᐃᒃᐱᖕᓂᐊᖕᒪᑕᑦᑕᐅᖅ.  
ᐊᒃᓱᕈᕐᓂᐅᓚᐅᖅᑐᑦ ᑕᕝᕙᓂ ᐅᖃᖃᑎᒌᒃᑎᓪᓗᑕ 
ᓴᖅᑭᔮᖅᑎᑦᑎᓪᓚᕆᒃᐳᖅ ᑖᔅᓱᒥᖓ.  
 
ᐃᓐᓇᑐᖃᕗᑦ ᐃᒃᐱᒋᑦᑎᐊᕐᓗᒋᑦ  

ᑲᑐᔾᔨᖃᑎᒌᒋᐊᖃᖅᑐᒍᑦ ᐋᖅᑭᒍᑎᒃᓴᖅᓯᐅᕐᓗᑕ. 
ᐋᖅᑭᒍᑎᒃᓴᖅᓯᐊᕆᐊᖃᕋᑦᑕ. 
ᖃᐅᔨᒪᔾᔪᑎᒋᓂᐊᖅᑕᑦᑎᓐᓂᒃ ᐃᓐᓇᑐᖃᕗᑦ 
ᐸᖅᑭᔭᐅᑦᑎᐊᕋᓗᐊᕐᒪᖔᑕ ᐃᓚᒥᓂᒃ ᖃᓂᒃᓴᕐᓗᑎᒃ 
ᐊᒻᒪ ᓇᒡᓕᒋᔭᒥᓂᒃ. ᓇᓂᓯᒋᐊᖃᖅᑐᒍᑦ 
ᐋᖅᑭᒍᑎᒃᓴᓂᒃ ᓯᕗᓂᑦᑎᓐᓄᑦ. ᐅᓪᓗᒥ 
ᑐᓐᖓᐃᓐᓇᖅᑎᒐᓱᒡᓗᑕ ᓄᓇᑦᑎᓐᓂ 
ᐃᓕᖅᑯᓯᑦᑎᓂᓗ. ᐃᓐᓇᑐᖃᑦᑎᓐᓂᒃ 
ᐱᓯᒪᔭᑦᑎᓐᓂᒃ.  
 
ᑕᖅᑳᓂ ᐱᒡᒐᓇᖅᑐᑦ ᒪᒃᑯᒃᑐᖁᑎᕗᑦ ᐱᒡᒐᓇᖅᑐᓂᒃ 
ᓵᓐᖓᒃᑎᒋᐊᖃᖃᑦᑕᖅᑐᑦ ᐃᓐᓇᑐᖃᑦᑎᓐᓄᑦ 
ᐊᑐᖅᑕᐅᒋᐊᖃᕐᒥᔪᓂᒃᑕᐅᖅ. 
ᐃᓐᓇᑐᖃᖁᑎᕗᑦᑕᐅᖅ ᓯᓚᑐᓂᕐᒥᓂᒃ 
ᖃᐅᔨᒪᓂᕐᒥᓂᒃ ᐱᓯᒪᖕᒪᑕ ᐱᒡᒐᓇᖅᑐᓯᐅᖅᑐᑎᒃ.  
 
ᐃᓐᓇᑐᖃᖁᑎᕗᑦ ᑖᒃᑯᐊ 
ᐃᓱᒪᓕᐅᑦᑎᐊᖃᑦᑕᖅᓯᒪᖕᒪᑕ 
ᐃᓐᓇᑐᖃᕈᖅᐸᓪᓕᐊᑎᓪᓗᒋᑦ ᐅᕙᑦᑎᓐᓂᒃ 
ᑕᑎᖃᓕᓲᖑᖕᒪᑕ.  
 
ᐃᖅᑲᓇᐃᔭᖃᑎᒋᑦᑎᐊᕈᒪᔭᒃᑲ 
ᒪᓕᒐᓕᐅᖅᑎᐅᖃᑎᒃᑲ ᐋᖅᑮᑦᑎᐊᕋᓱᒃᑎᓪᓗᑕ 
ᐃᓐᓇᑐᖃᖁᑎᕗᑦ ᐱᓪᓗᒋᑦ. (ᑐᓵᔨᒃᑰᖏᑦᑐᖅ) 
ᖁᐊᓇ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅHᐊᐅᓯᒃᓴᖏᑦ. 
ᒪᓕᒐᓕᐅᖅᑎ ᐃᖃᓗᒃᑑᑦᓯᐊᕐᒧᑦ, ᒪᓕᒐᓕᐅᖅᑎ 
ᐃᖃᓪᓗᐊᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 468 - 5(2): 

ᐃᖃᓗᒃᑑᑦᑎᐊᕐᒥ ᐃᓕᓐᓂᐊᑐᓕᕆᔨᒃᑯᑦ 
ᑲᑎᒪᔨᖏᑦ (ᐃᖃᓪᓗᐊᖅ) 

 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑎ. 
(ᑐᓵᔨᑎᒍᑦ) ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ 
ᐃᖃᓗᒃᑑᑦᑎᐊᕐᒥᐅᑕᐃᓪᓗ ᐅᕙᓃᑦᑐᐃᓪᓗ.  
 
ᐅᖃᖅᑏ, ᐅᐱᒍᓱᒃᐳᖓ ᐅᓪᓗᒥ ᐅᐱᒍᓱᒍᓐᓇᕐᓂᕋ 
ᐅᐱᒍᓱᒍᓐᓇᕋᒪ ᐃᖃᓗᑦᑑᑦᑎᐊᕐᒥ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᑕᐃᒃᑯᐊ 
ᐃᓕᔭᐅᓚᐅᖅᑐᐃᑦ ᑲᑎᒪᔨᐅᓂᐊᕐᓗᑎᒃ:  

• ᐋᓚᓐ ᓯᒻ 
• ᐋᓐᔭᓚ ᑎᕗᕋ 
• ᐋᔅᓖᓐ ᐃᑖᓐ 
• ᕗᕋᓐᑕ ᓯᑖᑦᑕᖅ 
• ᔩᓂ ᐃᕙᓕᒃ ᐊᒻᒪ  
• ᐹᒻ ᓛᓐᑕᓐ.  
 
ᑖᒃᑯᐊ ᐱᓕᕆᖃᑎᒋᓛᕋᒃᑭᑦ ᓂᕆᐅᑦᑎᐊᖅᑯᖓ 
ᐊᖏᖅᑎᑕᐅᓯᒪᓕᖅᑲᑕ ᐋᖅᑭᑦᑕᐅᓯᒪᓕᖅᑲᑕᓗ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᕐᒧᑦ, ᒪᓕᒐᓕᐅᖅᑎ 
ᐊᕿᐊᕈᖅ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 469 - 5(2): 

ᐃᓕᑕᕆᔭᐅᓂᖓ ᑎᕙᓐ ᒪᓂᒃ (ᐊᕿᐊᕈᖅ) 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᖃᖅᑎᑦᑎᔩ, 
ᖁᔭᓐᓇᒦᒃ, ᐅᖃᖅᑎᔪᓐᓇᕋᕕᓐᖓ. ᐅᖃᖅᑎᑦᑎᔩ, 
ᐃᑉᐸᒃᓴᖅ ᓄᓇᕗᑦ ᑐᓐᖓᕕᒃᑯᑦ ᑲᑎᒪᔨᖏᑦ 
ᑲᑎᒪᑎᓪᓗᒋᑦ ᑲᖏᖅᖠᓂᕐᒥ, ᐃᓕᓴᖅᓯᓚᐅᕐᒪᑦ 
ᑖᓐᓇ ᐊᖏᔪᖅᑳᕆᔭᐅᔪᖅ ᐃᓕᓴᖅᓯᔾᔪᑎᓂᒃ 
ᑐᓂᓯᖃᑦᑕᕐᒪᑦ ᑲᑎᒪᑎᓪᓗᒋᑦ. ᑖᓐᓇ 
ᖁᑦᑎᒃᑐᒥᐅᑕᖅ ᐃᓕᓴᕆᔭᐅᔪᐊᓐᓅᓚᐅᕐᒪᑦ ᑕᕝᕙᓂ 
ᐃᓄᖕᓂᒃ ᐃᑲᔪᖃᑦᑕᕐᓂᖏᓐᓄᑦ, ᐃᓅᓂᕐᒥᓂᓪᓗ 
ᓴᖅᑭᔮᖅᑎᑦᑎᓪᓗᓂ.  
 
ᑖᓐᓇ ᐅᖃᐅᓯᕆᖃᑦᑕᖅᓯᒪᔭᕋ ᑕᕝᕙᓂ ᐃᒡᓗᕐᔪᐊᕐᒥ 
ᐅᐱᒌᓐᓇᖃᑦᑕᕋᒃᑯ ᑎᐊᕙᓐ ᒪᓂᒃ. ᒪᒃᑯᒃᑐᑯᓘᓪᓗᓂ 
ᒫᓐᓇ ᐱᓕᕆᓇᓱᕐᔪᐊᕐᒪᑦ, ᐊᖑᓇᓱᒃᓱᓂᓗ ᐊᒻᒪᓗ 
ᐊᔾᔨᓕᐅᕆᑦᑎᐊᒃᑳᓘᓪᓗᓂ. ᑕᕝᕙᓂᓗ 
ᕿᒻᒥᖁᑎᖃᖅᓱᓂ ᕿᒧᒃᓯᖃᑦᑕᓕᖅᓱᓂ ᑕᑉᐹᓂ, 
ᐃᓚᖏᓐᓂᒃ ᓄᓇᖅᑲᑎᖏᓐᓂᒃ ᓂᕿᒃᓴᓂᒃ 
ᐊᑐᐃᓐᓇᕈᐃᑎᑦᑎᖃᑦᑕᕐᓂᖓᓄᑦ 
ᐃᓕᓴᕆᔭᐅᓚᐅᕐᒪᑦ. ᐅᐱᒋᔪᒪᑦᑎᐊᕋᒃᑯ.  
 
ᐊᒻᒪᓗ ᑕᕝᕙᓂ ᐱᓇᓱᐊᕈᓯᕆᓛᖅᑕᑦᑎᓐᓂ 
ᑕᑉᐸᐅᖓ ᖃᐅᓱᐃᑦᑐᕐᒨᑲᐅᖅᑐᑲᐃᓐᓇᕐᓂᐊᕋᒪ,  

ᑖᓐᓇ ᐃᓚᒋᔭᐅᓂᐊᕐᒪᑦ ᖁᑦᑎᓂᖅᐹᒥᒃ 12−ᒥ 
ᐊᓂᒍᐃᔪᖅ. ᐊᓂᒍᐃᖃᑕᐅᒻᒪᑦ. ᑕᐃᑲᓂ 
ᐃᓕᓴᕆᔭᐅᓂᐊᕐᒪᑕ ᖃᐅᓱᐃᑦᑐᕐᒥᐅᑕᐃᑦ ᐱᖓᓱᑦ, 
ᑎᓴᒪᐃᑦ, ᐃᓕᓴᕆᔭᐅᓂᐊᕐᒪᑕ. ᑖᓐᓇ 
ᐃᓚᒋᔭᐅᓂᐊᕐᒪᑦ ᐊᒃᓱᐊᓗᒃ ᐅᐱᒋᖃᓯᐅᑎᓂᐊᕋᒃᑯ. 
ᐃᒪᓐᓇ ᐃᓕᓐᓂᐊᕇᕋᓗᐊᖅᓱᓂ ᐃᓄᐃᑦ 
ᐱᖅᑯᓯᖓᓂᒃ ᐊᑐᑦᑎᐊᖅᓱᓂ ᐱᓇᓱᕐᔪᐊᕐᓂᖓᓄᑦ.  
 
ᑖᓐᓇ ᖁᔭᒋᕙᕋ ᓄᓇᕗᑦ ᑐᓐᖓᕕᒃᑯᑦ 
ᐊᖓᔪᖅᑳᖓ, ᐊᓗᑭ ᑰᑦᑎᖅ ᐃᓕᓴᖅᓯᖕᒪᑦ, ᐊᒻᒪᓗ 
ᓄᓇᕗᑦ ᑐᓐᖓᕕᒃᑯᑦ ᐃᓕᓴᖅᓯᔪᐊᓐᓅᒻᒪᑕ 
ᑖᔅᓱᒥᖓ. ᐊᒃᓱᐊᓗᒃ ᐅᐱᒋᕙᕋ ᐊᒻᒪᓗ 
ᖁᕕᐊᓱᖃᑎᒋᕙᕋ ᑎᐊᕙᓐ ᒪᓂᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 

>>ᐸᑦᑕᑐᖅᑐᑦ 
 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, 
ᒪᓕᒐᓕᐅᖅᑎ ᑯᓱᒐᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 470 - 5(2): 
ᐃᓄᑐᖃᐃᑦ ᐸᖅᑭᔭᐅᓂᖏᑦ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᑉᓛᒃᑯᑦ ᓄᓇᕗᒻᒥᐅᑦ.  
 
ᑕᒪᓐᓇᐃᓛᒃ ᐃᓐᓇᐅᓯᕝᕕᓕᕆᓂᖅ ᐅᖃᐅᓯᐅᑎᓪᓗᒍ 
ᖁᕕᐊᒋᒐᒃᑯ. ᐃᖅᑲᐅᒪᓗᒃᑖᕋᑉᑕ ᑕᒡᕙᓂ 
ᓂᕈᐊᖅᑕᐅᓚᐅᖅᑎᓪᓗᑕ ᓱᓇᒥᒃ 
ᐱᓕᕆᐊᖃᕈᒪᖕᒪᖔᑉᑕ ᑕᒡᕙᓃᑦᑐᑎᒍᑦ ᑕᐃᑲᓂ 
ᐅᑉᓗᕐᒥ ᑕᒪᑉᑕᓗᒃᑖᑦᓯᐊᖅ ᐃᓐᓇᐅᓯᕝᕕᖕᓂᒃ 
ᐱᑕᖃᕆᐊᖃᕐᓂᖅ ᐅᖃᐅᓯᕆᓚᐅᕋᑦᑎᒍᑦ. 
ᑕᐃᑲᓐᖔᖅᖢᑕ ᓂᕈᐊᖅᖠᕋᑉᑕ ᓯᕗᓕᖅᑎᒃᓴᑉᑎᒻᓂᒃ 
ᓯᕗᓕᖅᑎᐅᓂᐊᖅᑐᓂᒃ ᒐᕙᒪᐅᓂᐊᖅᑐᓂᒃ 
ᐃᖅᑲᐅᒪᑦᓯᐊᖅᐳᖓ ᓯᕗᓪᓕᕐᒥᒃ ᑲᑎᒪᒐᑉᑕ 
ᓯᕗᓕᖅᑎᒋᔭᕗᑦ ᑕᐃᑲᓂ ᒥᔅᑕ ᖁᐊᓴ 
ᑲᑎᒪᖃᑎᒌᒃᑲᑉᑕ ᓯᕗᓪᓕᐅᖅᐸᐅᑎᑦᓯᐊᓚᐅᖅᓯᒪᔭᕗᑦ 
ᐃᓐᓇᐅᓯᕝᕕᒃᑕᖃᕆᐊᖃᕐᓂᖅ, ᑖᓐᓇᓗ 
ᑐᐊᕕᕆᔭᕆᐊᖃᖅᖢᑎᒍᑦ ᓯᕗᓪᓕᖅᐸᐅᓗᒋᑦ, 
ᓱᓇᓗᒃᑖᑦ ᑭᖑᓪᓕᐅᑎᓗᒋᑦ. 
 

ᐸᕐᓇᓕᕐᒥᒐᑉᑕ ᐃᒡᓗᓕᖕᒥ ᑖᓐᓇᑦᓴᐅᖅ ᓱᓕ 
ᓯᕗᓪᓕᐅᓚᐅᕆᕗᖅ ᐊᒻᒪ ᒥᑦᓯᒪᑕᓕᖕᒥ 
ᑲᑎᒪᓕᕐᒥᒐᑉᑕ ᑕᒪᑉᑕᓗᒃᑖᖅ ᓯᕗᓪᓕᐅᓚᐅᕆᕗᖅ 
ᐃᓐᓇᐅᓯᕝᕕᒃᑕᕆᐊᖃᕐᓂᖅ. ᐊᑕᐅᓯᐊᕐᓗᓂᓘᓐᓃᑦ 
ᑕᐃᑲᓐᖓᑦ ᐅᖃᐅᓯᕆᒋᐊᕋᑉᑎᒍᑦ  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓪᓕᖅᐹᖅᑎᐊᒥᒃ ᐅᕗᖓ ᐃᖏᓐᓇᑉᑕ, ᐅᑉᓗᒥᒧᑦ 
ᑎᑭᖦᖢᒍ, ᐅᖃᓪᓚᐃᓐᓇᖅᑐᒍᑦ 
ᐃᓐᓇᐅᓯᕝᕕᒃᑖᕆᐊᖃᕐᓂᕐᒥᒃ. ᐅᖃᖃᑦᑕᓐᖏᑦᑐᒍᑦ 
ᐃᓐᓇᐅᓯᕝᕕᖕᓂᒃ ᒪᑐᑎᕆᔭᕆᐊᖃᕐᓂᕐᒥᒃ. 
ᐅᖃᐅᓯᖃᕈᓐᓇᓐᖏᑦᑐᒍᑦ ᑕᒪᑉᑕ. 
ᒪᑐᓯᔪᒪᔪᖅᑕᖃᓐᖏᓐᓇᑉᑕ ᐅᑦᑯᐃᖅᑎᕆᔪᒪᒐᑉᑕ 
ᐃᓐᓇᐅᓯᕝᕕᖕᓂᒃ.  
 
ᑖᓐᓇ ᓯᕗᓪᓕᖅᐸᐅᑎᑦᑕᕆᐊᖃᕋᑉᑎᒍᑦ 
ᐃᓐᓇᐅᓯᕝᕕᖃᕆᐊᖃᕐᓂᖅ. ᑕᒡᕙᓂ 
ᒪᓕᒐᓕᐅᖅᑎᐅᓚᐅᖅᓯᒪᔪᖅᑕᐅᖅ, ᑕᐃᑲᓂ 
ᓂᕈᐊᓚᐅᖅᑎᓐᓇᑕ ᐅᑉᓗᑕᒫᑲᓴᑦᓯᐊᖅ ᑕᐃᑲᓂ 
ᐃᒃᓯᕙᑉᓗᓂ ᐅᖃᓪᓚᖃᑦᑕᓚᐅᖅᑐᖅ ᑲᖏᖅᖠᓂᕐᒥ 
ᐃᓐᓇᐅᓯᕝᕕᒃᑕᖃᕆᐊᖃᕋᑉᑕ. ᐊᒡᓛᑦ 
ᑲᖏᖅᖠᓂᕐᒦᑦᑐᖅ ᑭᕙᓪᓕᕐᒥᐅᑕᓗᒃᑖᓄᑦ 
ᑐᕌᕋᔭᕐᒪᑦ, ᐊᓯᖏᓐᓄᓪᓗ ᐃᓂᖃᕆᐊᖃᖅᑐᓄᑦ. 
ᒪᑐᓯᓇᔭᓐᖏᑦᑐᖅ ᓇᓗᓇᓐᖏᑦᑐᖅ ᐊᓯᖏᓐᓂᒃ 
ᐃᓐᓇᐅᓯᕝᕕᖕᓂᒃ. 24-ᓂᒃ ᐃᒡᓕᖃᕐᓂᐊᕐᒪᑦ. ᒫᓐᓇ 
24 ᐅᖃᑎᑲᓪᓛᓗᐊᓃᑦᑐᖅ ᐋᑐᕚᒥ 
ᐋᓐᓂᐊᕐᕕᖕᒦᑦᑐᑦ.  
 

ᑕᐃᑯᐊᓘᓐᓃᑦ ᐃᓂᓪᓚᒃᓯᒍᓐᓇᕋᔭᓐᖏᑕᕗᑦ ᑖᒃᑯᐊ 
ᐅᑦᑯᐃᕋᔭᖅᐸᑦ. ᓇᓂᒥᐊᖅ. ᑲᖏᖅᖠᓂᕐᒦᓚᓯᒪᔪᒥᒃ 
ᒫᓐᓇ ᐅᖃᐅᓯᖃᓚᐅᕋᑉᑕ ᐃᑉᐸᒃᓴᖅ ᑕᐃᑯᖓ 
ᑐᕌᖅᐳᖓ.ᑖᒃᑯᐊ ᐱᒻᒪᕆᐊᓘᖕᒪᑕ ᐃᓐᓇᑐᖃᖅᐳᑦ. 
ᐅᖃᓪᓚᐃᓐᓇᕋᑉᑕ ᑕᒡᕙᓂ ᐃᓐᓇᐃᒡᒎᖅ 
ᓯᕗᓪᓕᐅᔭᕆᐊᖃᕐᒪᑕ. ᑕᒡᕙ ᐱᒋᐊᕈᑎᒐᓗᐊᖓ 
ᐃᓚᖓᑦ. ᑕᒡᕙᑐᐊᖑᔾᔮᓐᖏᖦᖢᓂᓗ ᐊᓯᖏᓐᓂᒃ 
ᓄᓇᓕᖕᓂ ᐃᓕᓯᔪᒪᔪᑦ. ᑖᒃᑯᐊ 
ᐱᒋᐊᕈᑎᒋᖦᖤᕈᑉᑎᒍᓪᓘᓐᓃᑦ ᑕᐃᒃᑯᐊ ᒫᓐᓇ 
ᐃᓂᒋᔭᐅᔪᑦ ᒪᑐᔭᐅᓇᔭᕐᓂᖏᓐᓂᒃ 
ᐃᓱᒪᓇᓐᖏᒻᒪᓪᓘᓐᓃᑦ.  
 

ᐅᖃᖅᑕᒃᑲ ᐱᐊᓂᒍᒪᒐᓗᐊᖅᑐᒋᑦ 
ᓈᒻᒪᒋᔭᐅᔪᓐᓇᕈᒪ, ᐅᖃᖅᑎᑦᓯᔩ. 
 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᑉᓗᓂ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ. 
ᑲᔪᕼᐃᒋᐊᖅᑑᓪᓗᐊᖅᐳᑎᑦ, ᒪᓕᒐᓕᐅᖅᑎ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ.  

ᐃᓛᒃ ᑖᒃᑯᐊ ᐃᓐᓇᕗᑦ, ᐃᓐᓇᑐᖃᖅᐳᓂᓛᒃ 
ᐊᒥᓱᓐᖑᖅᐸᓪᓕᐊᖏᓐᓇᐅᔭᕐᓂᐊᕐᒪᑕ. 
ᑕᐅᑐᖅᑰᒐᖃᕋᒪᓕ ᑖᒃᑯᐊ ᒫᓐᓇ ᐸᕐᓇᒃᑕᐅᔪᒪᔪᑦ 
ᒐᕙᒪᒃᑯᓐᓄᑦ ᐃᓕᒃᐸᑕ, ᑕᐃᑲ ᓐᖓᑦ 
ᓯᕗᒻᒧᑉᐸᓪᓕᐊᔪᓐᓇᕐᓂᐊᕋᑉᑕ ᐅᖃᐅᓯᐅᔪᑦ ᐃᓚᖏᑦ 
ᐃᒻᒪᖄ ᐊᑐᓕᕐᓗᑎᒍᑦ ᓄᓇᓖᑦ ᐃᓚᖏᑦ 
ᐃᓐᓇᐅᓯᕝᕕᒃᑕᖃᕐᓗᑎᒃ ᒥᑭᔪᓂᒃ, ᐃᒻᒪᖄ 
ᕿᑐᕐᖓᖏᑦᑕ ᐃᓛᒃᑯᑦ ᐃᑳᖃᕈᓐᓇᖅᑐᓂᒃ, 
ᐊᔾᔨᒌᓐᖏᑦᑐᐊᓗᖕᓂᒃ ᑕᐅᑐᖅᑰᒐᖃᕋᑉᑕ 
ᐃᓐᓇᐅᓯᕝᕖᑦ ᒥᒃᓵᓄᑦ.  
 
ᐅᓇᓕ ᐅᕙᖓ ᑐᐊᕕᕆᓗᐊᑐᐃᓐᓇᖅᑕᕋ 
ᐃᓐᓇᑐᖃᖅᐳᑦ ᒫᓐᓇ ᓄᓇᕗᒦᓐᖏᑦᑐᓪᓘᓐᓃᑦ 
ᐊᖏᕐᕋᖅᑎᓚᐅᕐᓚᕗᑦ. ᑐᐊᕕᕆᓗᒋᑦ ᑕᒪᒃᑯᐊ 
ᑕᐃᒃᑯᐊ ᐃᓐᓇᐅᓯᕝᕕᐅᔫᑉ ᒫᓐᓇ 
ᒪᑐᓇᓱᓐᖏᓪᓗᑎᒍᑦ ᑭᓯᐊᓂ 
ᐱᕚᓪᓕᕈᑎᒋᒃᑲᓐᓂᕈᓐᓇᕋᑉᑎᒍᑦ ᓄᓇᕗᒻᒥ.  
ᒪᑐᓯᓇᓱᕐᓂᕐᒥᒃ ᐃᓐᓇᑐᖃᕐᓂᒃ 
ᐃᑲᔪᖅᑐᐃᓐᖏᓐᓂᕐᒥᒃ ᑐᓴᓚᐅᖅᓯᒪᓐᖏᓚᖓ 
ᐅᕙᓂ ᑲᑎᒪᕝᕕᐅᑉ ᐃᓗᐊᓂ. ᑐᓵᑐᐃᓐᓇᖅᐳᖓ 
ᐃᑲᔪᖅᑐᐃᓂᕐᒥᒃ ᓯᕗᒧᐊᒃᐸᓪᓕᐊᓂᕐᒥᒃ ᑖᑉᓱᒥᖓ 
ᐊᒃᓱᕉᑎᖃᖅᐳᖓ. ᑕᒪᑉᑕᓗᒃᑖᖑᖅᑰᖅ 
ᒪᓕᒐᓕᐅᖅᑎᐅᔪᒍᑦ. ᐃᓐᓇᕐᓂᒃ ᓯᕗᓪᓕᕐᒥᒃ ᐅᑉᓗᒥ, 
ᐅᑉᓗᒥᒧᑦ ᑎᑭᖦᖢᒍ ᐃᓐᓇᕐᓂᒃ 
ᐃᑲᔪᖅᑐᖅᑖᓛᖅᓯᒪᔪᓗᒃᑖᑦᓯᐊᖑᔪᑦ. ᑕᐃᒪᓐᓇ 
ᐅᖃᖅᑐᖃᓚᐅᓐᖏᓐᓂᖅᐸᑦ ᓇᓂ ᑎᑎᕋᖅᓯᒪᔪᒥᒃ 
ᑕᑯᔪᒥᓇᖅ.  
 
ᐃᑲᔪᖅᑐᕐᓂᐊᖅᐸᒃᑲ ᐃᓐᓇᐅᓯᕝᕕᒃᑖᕈᒪᓃᑦ 
ᓄᓇᕗᒻᒥ. ᓇᓃᓐᓂᖏᑦ ᑕᒪᒃᑯᐊ ᑐᐊᕕᕆᓗᑎᒍᑦ 
ᐃᓐᓇᐃᑦ ᐊᖏᕐᕋᖅᑎᓚᐅᕐᓚᕗᑦ. ᐊᒥᓱᓗᐊᑦ 
ᐃᓐᓇᐃᑦ ᐃᓅᔪᓐᓃᖅᓯᒪᓕᕐᒪᑕ 
ᐊᖏᕐᕋᖅᓯᒪᓐᖏᖦᖢᑎᒃ. ᑖᒻᓇ 
ᑐᐊᕕᕆᔭᕆᐊᖃᕋᑉᑎᒍ. ᐅᖃᖅᑎᑦᓯᔩ, ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ 
ᐃᒡᓗᓕᒑᕐᔪᖕᒧᓪᓗ, ᒪᓕᒐᓕᐅᖅᑎ ᑕᐅᑐᓐᖏ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 471 - 5(2): 

ᐃᓄᑐᖃᐃᑦ ᐸᖅᑭᔭᐅᓂᖏᑦ (ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓂᕈᐊᒐᒃᓴᐅᑎᓪᓗᖓ ᐃᓐᓇᕐᓄᑦ ᐅᑉᓚᖃᑦᑕᓚᐅᕋᒪ, 
ᐃᓱᒪᒋᓐᖏᑦᑎᐊᖅᑕᕋᓂᒃ ᐅᖃᐅᔾᔭᐅᓚᐅᕋᒪ 

ᐃᓐᓇᕐᒧᑦ. ᓯᕗᓪᓕᖅᐹᖅ ᐅᖃᖅᓱᓂ, 
ᐋᑐᕚᒨᔾᔮᓐᖏᑦᑐᖓ. ᐃᕐᓂᕋᓅᕈᓐᓇᕋᓗᐊᖅᑐᖓ.  
 
ᖃᓄᖅᑑᕆᐊᖃᖅᑐᒍᑦ ᓄᓇᕗᒻᒥᐅᑕᐅᔪᒍᑦ ᐃᓐᓇᕗᑦ 
ᐱᔾᔪᑎᒋᓪᓗᒋᑦ. ᐊᒻᒪ ᓄᓇᓖᑦ ᐊᔾᔨᒌᓐᖏᑦᑐᑦ 
ᓈᒻᒪᒋᔭᕐᒥᖕᓂᒃ ᐃᓐᓇᕐᓄᑦ 
ᐃᖅᑲᖅᓴᐅᑎᒋᓯᒪᔭᕐᒥᖕᓂᒃ 
ᐃᓂᓪᓚᒃᓴᐃᓯᒪᔭᕆᐊᖃᖅᑐᑦ. ᐅᓇ ᐱᔾᔪᑎᒋᔭᕋ 
ᐃᓐᓇᕐᓂᒃ ᐅᖃᐅᓯᖃᖅᑎᓪᓗᑕ, ᖃᓄᕐᓕᑭᐊᖅ 
ᐃᓐᓇᐃᑦ ᓇᖕᒥᓂᖅ ᐃᓱᒪᕙᑦ? 
ᑕᐃᓐᓇ ᐃᓐᓇᕆᔭᖅ ᐃᑕᕐᕆᔭᖅᐳᑦ ᐃᑎᖅᑕᕋ, 
ᐅᓗᕆᐊᓱᓚᐅᕐᒪᑦ ᐋᑐᕚᒨᕆᐊᒃᓴᖅ. ᐅᓇ 
ᐱᔾᔪᑎᒋᔭᖓ ᐋᑐᕚᒨᖅᐸᑦ ᑭᖑᕚᕆᔭᕐᒥᓄᑦ 
ᐃᕐᖑᑕᕐᒥᓄᑦ ᐸᓂᖕᒥᓄᒃ ᐃᕐᓂᕐᒥᓄᑦ 
ᐅᑉᓚᖅᑕᐅᖃᑦᑕᔾᔮᕈᓐᓃᕋᒥᒃ ᐊᒻᒪ ᓈᓚᐅᑎᒃᑯᑦ  
ᑐᓵᓗᓂ ᐃᓄᒃᑎᑐᑦ ᐊᔪᓕᕋᔭᕋᒥ. ᓂᕿᖏᓪᓗ 
ᐊᑐᐃᓐᓇᐅᔪᓐᓃᕐᓗᑎᒃ. 
 
ᑖᓐᓇ ᑲᖏᖅᓯᓂᕐᒥ ᐃᓐᓇᐅᓯᕝᕕᒃ 
ᐱᔭᕆᐊᖃᖅᑕᕗᑦ. ᒐᕙᒪᐅᓪᓗᑕ 
ᖃᓄᖅᑑᕆᐊᖃᖅᑐᒍᑦ ᒫᓐᓇ ᑕᑯᖅᑲᐅᒐᒪ 
ᖃᕆᑕᐅᔭᑎᒍᑦ ᐃᓐᓇᕆᔭᐅᔪᖅ ᑕᐅᑐᓐᖏᑦᑐᖅ, 
ᓯᓂᓕᖅᑐᕕᓂᖅ ᒥᑦᑕᕐᕕᖓᑕ ᑲᖏᖅᓯᓂᐅᑉ 
ᒥᑦᑕᕐᕕᖓᓂ. ᑐᐊᕕᕐᓇᖅᑐᖅ. ᑐᐊᕕᕐᓇᓪᓚᑦᑖᖅᑐᖅ. 
ᒪᓕᒐᓕᐅᖅᑏᑦ ᐃᑲᔪᖅᑎᒋᔪᒪᕙᒃᑲ ᖃᓄᖅ 
ᓈᒻᒪᖕᓂᖅᐹᒥᒃ ᐃᓐᓇᑦᑎᓐᓄᑦ ᓄᓇᕗᒻᒥ 
ᓴᖅᑭᑎᑦᑎᓚᐅᖅᑕ ᐃᑲᔪᖅᑎᒌᒡᓗᑕ, 
ᓯᕗᒧᐊᒋᐊᕐᓗᑕ. ᐄ, ᐅᒃᑯᐃᖅᓯᒍᑦᑕ ᑲᖏᖅᓯᓂᕐᒥ, 
ᑭᕙᓪᓕᓗᒃᑖᕐᒧᑦ ᑐᑦᑕᕐᕕᐅᖕᒪᑦ ᑲᖏᖅᖠᓂᖅ. 
ᑖᓐᓇᑑᓐᖏᒻᒪᑦ. ᐃᑲᔪᖅᑐᐃᔪᖓᑦᑕᐅᖅ ᐅᖅᓱᖅᑑᕐᒥ 
ᑕᐃᑲᓂ ᑲᔪᓯᔪᓐᓇᖅᐹ ᐃᓐᓇᓂᒃ ᒥᐊᓂᖅᓯᕝᕕᐅᔪᖅ? 
ᑲᔪᓯᔭᕆᐊᖃᖅᑐᖅ. ᐱᓪᓚᑦᑖᕆᐊᖃᖅᑐᖅ.  
 
ᖃᓄᖅᑑᖃᑎᒌᓪᓗᑕ ᐅᖃᖅᓯᒪᒐᑦᑕ ᒥᑦᑎᒪᑕᓕᖕᒥ 
ᐃᓐᓇᖅᐳᒡᒎᖅ ᓯᕗᓪᓕᐅᑎᓂᐊᖅᑕᕗᑦ. 
ᑭᖑᕙᕆᐊᖅᑎᑦᑎᖃᑦᑕᕐᓂᐊᕈᑦᑕ 
ᐃᓂᓪᓚᒃᓴᕈᑕᐅᔪᓂᒃ...  
 
ᑲᔪᓯᔪᒪᔪᖓ ᐅᖃᐅᖅᑎᑦᑎᔩ ᐅᖃᐅᓯᕆᔭᕋᓂᒃ 
ᐱᐊᓂᒃᑎᑕᐅᓗᖓ. ᖁᔭᓐᓇᒦᒃ. 
 
ᐅᖃᖅᑎ: ᒪᓕᒐᓕᐅᖅᑎ ᐅᖃᐅᓯᒃᓴᒥᓂᒃ 
ᐱᔭᕇᕈᒪᖕᒪᑦ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ.  

ᒪᓕᒐᓕᐅᖅᑎ ᑕᐅᑐᓐᖏ, ᑲᔪᕼᐃᒋᐊᕆᑦ. 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ 
ᖁᔭᓐᓇᒦᖅᐸᒃᑲ ᒪᓕᒐᓕᐅᖃᑎᒃᑲ.  
 
ᐱᓕᕆᖃᑎᒌᓚᐅᖅᑕ ᒪᓕᒐᓕᐅᖅᑎᐅᔪᒍᑦ ᖃᓄᖅ 
ᓄᓇᓕᒃᑎᑦ ᐊᑕᐅᓯᕐᒥᒃ ᓄᓇᓕᖕᒥ ᑕᐅᑐᓐᖏᓪᓗᑕ. 
ᐅᕝᕙᓘᓐᓃᑦ ᑕᐅᑐᓐᖏᓪᓗᑕ ᐃᓐᓇᐅᓯᕝᕕᒃᓴᕐᒥᒃ. 
ᖃᓄᖅ. ᓄᓇᓕᒃᑎᑦ ᐊᑕᐅᓯᕐᒥᒃ ᓄᓇᓕᖕᒥ 
ᑕᐅᑐᓐᖏᓪᓗᑕ, ᐅᕝᕙᓘᓐᓃᑦ ᑕᐅᑐᓐᖏᓪᓗᑕ 
ᐃᓐᓇᐅᓯᕝᕕᒃᓴᕐᒥᒃ. ᖃᓄᖅ ᐅᖃᕋᔭᖅᐸᑦ 
ᐃᓐᓇᕆᔭᖅᐳᑦ? ᐅᖃᐅᓯᕆᔭᑦᑎᓐᓂᒃ 
ᐅᖃᐅᓯᖃᕋᔭᖅᐸᑦ? ᐃᖅᑲᖅᓴᐅᑎᒋᔭᑦᑎᓐᓂᒃ 
ᐃᖅᑲᖅᓴᕋᔭᖅᐸᑦ? ᖃᐅᔨᒪᔪᖓᓕ ᐆᒥᖓ, 
ᐋᑐᕚᒨᖃᑦᑕᕈᒪᓐᖏᑦᑐᑦ. 
ᑕᐃᑯᓐᖓᖃᑦᑕᕈᒪᓐᖏᑦᑐᑦ. ᐸᕐᓇᓕᖅᑕ ᑕᒫᓂ 
ᓄᓇᕗᒻᒧᑦ ᐅᒃᑯᐃᕈᑎᓗᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 472 - 5(2): 
ᐃᓄᑐᖃᐃᑦ ᐸᖅᑭᔭᐅᓂᖏᑦ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᓴᒃᑰᖅᑲᒃᑲ 
ᑲᖏᖅᑐᒑᐱᒻᒥᐅᑦ ᕿᑭᖅᑕᔪᐊᕐᒥᐅᓪᓗ ᑕᐃᒃᑯᐊ 
ᑕᑯᓐᓇᖅᑐᑦ ᑐᓵᔪᓪᓗ. 
 

ᐅᖃᖅᑎᑦᑎᔩ, ᐅᓪᓗᒥᑦᑕᐅᖅ ᓂᑯᕕᐅᑎᖃᖅᑐᖓ 
ᑕᒪᒃᑯᐊᖏᓛᒃ ᐅᖃᐅᓯᕆᒐᑦᑎᒍᑦ ᒫᓐᓇ ᐃᓐᓇᑯᓗᑉᐳᑦ, 
ᐃᓛᒃ ᐃᓐᓇᐃᑦ ᓄᓇᓕᓐᓃᑦᑐᑦ 
ᐊᔅᓱᕉᑎᒋᔪᒪᓐᓂᐊᕐᓂᕋᖅᑕᐃᓐᓇᕆᓯᒪᒐᑦᑎᒍᑦ 
ᓂᕈᐊᕋᔅᓴᐅᓪᓗᑕᖃᐃ ᐊᑕᖏᕈᔪᒃᓯᒪᖅᑰᕋᑦᑕ. 
ᐃᓐᓇᖅᐳᑦ ᐱᔾᔪᑎᓂᐊᕐᓂᕋᖅᑐᒋᑦ 
ᐱᔾᔪᑎᓇᓱᐊᕐᓂᐊᕋᖅᑐᒋᑦ ᓂᕈᐊᖅᑕᐅᓐᓂᕈᑦᑕ. ᑕᒪᓐᓇ 
ᖁᕕᐊᓇᖅᑐᖅ. ᐅᓪᓗᒥ ᐱᓕᕆᐊᕆᓕᕋᑦᑎᒍᑦ 
ᖁᕕᐊᓇᖅᑐᖅ ᑐᓵᓪᓗᒍ ᐊᒻᒪᓗ ᓇᓗᓇᓐᖏᑦᑐᖅ 
ᑕᐃᒃᑯᐊ ᖁᕕᐊᓱᑦᑐᑦ ᐃᓐᓇᐃᑦ ᑐᓵᔪᑦ 
ᑕᑯᓐᓇᑐᓪᓘᓐᓃᑦ ᑕᒪᑐᒥᖓ ᐱᓕᕆᔭᐅᓂᐊᕐᓂᕐᒥᓂᒃ 
ᓂᕆᐅᓕᕋᒥᒃ ᐃᒻᒪᖃ ᖁᕕᐊᓱᓕᖅᐹᓪᓕᕐᓂᐊᖅᑐᑦ 
ᓇᓗᓇᓐᖏᑦᑐᖅ. ᑕᒪᓐᓇᓗ ᖁᕕᐊᓇᖅᑐᓂ 
ᑕᐃᒪᐃᓕᐅᕈᑎᒋᓂᐊᕈᑦᑎᒍᑦ ᑲᑐᔾᔨᓗᑕ. 

ᐅᖃᖅᑎᑦᑎᔩ, ᐆᒥᖓᓕ ᐃᓱᒫᓘᑎᖃᒃᑲᓂᖅᑐᖓᑦᑕᐅᖅ 
ᑕᒪᒃᑯᐊ ᓄᓇᓕᐅᑉ ᐃᓗᐊᓂ ᐃᒻᒥᒃᑯᑦ ᐃᓚᖏᑦ 
ᐃᓐᓇᒃᑯᕕᖃᐅᕌᕐᔪᒻᒥᒻᒪᑕ. ᐃᓐᓇᕐᓄᑦ 
ᐊᖏᕐᕋᕆᔭᐅᔪᓂᒃ ᐃᓚᖏᑦ ᓄᓇᓕᖕᓂ ᑲᑎᓐᖓᔪᓂᒃ 
ᐊᖏᕐᕋᖃᖅᑎᑕᐅᖃᑦᑕᒥᒻᒪᑕ. ᐱᓗᐊᖅᑐᒥᒃ ᑕᕝᕙᓂᓗ 
ᑭᒡᒐᑐᖅᑕᓐᓂ ᑲᖏᖅᑐᒑᐱᒻᒥ ᐃᓐᓇᒃᑯᕕᑦᑕᖃᕐᖓᑦ 
ᐊᖏᕐᕋᕆᔭᐅᔪᒥᒃ ᐊᖏᔫᓐᖏᑦᑑᒐᓗᐊᖅ. ᑖᒃᑯᐊ 
ᒥᑭᔪᑯᓘᒐᓗᐊᑦ ᐃᓐᓇᕐᓄᑦ ᐊᖏᕐᕋᕆᔭᐅᔪᓐᓇᖅᑐᓂᑦ 
ᓴᓇᕕᐅᖃᑦᑕᕐᖓᑕ ᓄᓇᓖᑦ. ᑕᐃᒪᐃᑦᑑᑎᓪᓗᒍ ᑕᒪᓐᓇ 
ᑕᑯᓯᒪᒐᒪ. 
 

ᐊᒻᒪᓗ ᐳᓛᖅᓯᒪᓪᓗᒋᑦ ᑖᒃᑯᐊ ᐃᓐᓇᐃᑦ ᑕᕝᕙᓂ 
ᐃᓪᓗᖃᖅᑎᑕᐅᔪᑦ ᓄᓇᓕᐅᑉ ᐃᓗᐊᓂ. 
ᓄᓇᑦᑎᓂᑦᑕᐅᖅ ᑕᐃᒪᐃᑦᑐᓕᐅᖅᓯᒪᔪᖃᓚᐅᕐᒥᒻᒪᑦ 
ᐃᒡᓗᓕᕆᔨᕐᔪᐊᒃᑯᑎᒍᑦ ᐃᒡᓗᓕᕆᔨᒃᑯᑎᒍᑦ 
ᓴᓇᔪᖃᖅᑐᓂ ᐊᖏᕐᕋᕆᔭᐅᓂᐊᖅᑐᑦ ᐃᓐᓇᕐᓄᑦ 
ᓄᓇᑦᑎᓐᓂ ᑕᕝᕙᓂ ᓄᓇᓕᖕᓂ 
ᐱᔨᑦᑎᕋᖅᑕᐅᓂᖅᓴᐅᓂᐊᕐᖓᑕ ᐃᓐᓇᐃᑦ 
ᑲᑎᓐᖓᓗᑎᑦ ᐃᒡᓗᒥ ᑕᒪᒃᑯᐊ ᐊᐃᑉᐸᖃᓐᖏᑦᑐᑦ 
ᐱᓗᐊᖅᑐᒥᒃ. ᑲᖏᖅᑐᒑᐱᒻᒥᓗ ᑕᐃᒪᐃᑦᑐᖅᑕᖃᖅᑐᓂ. 
ᑕᐃᒃᑯᐊ ᐊᖏᕐᕋᖃᖅᑑᔪᑦ ᑕᕝᕙᓂ ᓄᓇᓕᐅᑉ ᐃᓗᐊᓂ 
ᐅᐸᖃᑦᑕᖅᓯᒪᒐᒃᑭᑦ ᖃᓄᖅ ᑕᕝᕙᓂ ᐊᖏᕐᕋᕆᔭᖓᓂ 
ᑲᒪᒋᔭᐅᑦᑎᐊᕋᓗᐊᕐᒪᖔᑕ ᑭᓯᐊᓂ ᑖᓐᓇ 
ᖃᐅᔨᓯᒪᒐᒃᑯ ᑲᖏᖅᑐᒑᐱᒻᒦᑦᑐᕐᓕ ᑭᒡᒐᑐᖅᑕᓐᓂ 
ᐃᓐᓇᒃᑯᕕᒃ, ᐃᓛᒃ ᐃᓐᓇᕐᓄᑦ ᐃᒡᓗᒋᔭᐅᔪᖅ 
ᑲᑎᓐᖓᔪᖅ ᐃᓐᓇᐃᑦ ᑕᕝᕙᓃᑦᑐᑎᑦ ᐊᖏᕐᕋᓖᑦ, 
ᑲᒪᔨᖃᓐᖏᑦᑎᐊᖅᑐᑦ. 
 
ᐊᒻᒪᓗ ᑖᓐᓇ ᐃᒡᓗ ᐃᓐᓇᒃᑯᕕᑦᑎᑐᑦ 
ᓴᓇᔭᐅᓯᒪᓐᖏᑦᑐᖅ. ᐅᖃᖅᑏ, ᐱᔭᕇᕈᒪᒐᓗᐊᖅᑐᖓ 
ᐅᖃᐅᓯᕆᔭᓐᓂᒃ ᐊᑯᓂᐅᔾᔮᒍᓐᓃᕋᓗᐊᖅᑐᖓ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ ᐅᖃᐅᓯᒃᓴᒥᓂᒃ 
ᐱᔭᕇᕈᒪᑉᓗᓂ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ, 
ᒪᓕᒐᓕᐅᖅᑎ ᕿᔪᒃᑖᖅ ᑲᔪᕼᐃᒋᐊᖅᑑᓪᓗᐊᓕᖅᐳᑎᑦ. 
 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, ᖁᔭᓐᓇᒦᓪᓗ 
ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑎᑦᑎᔩ, ᑕᒪᒃᑯᐊᖏᓛᒃ ᓴᓇᔪᖃᕐᓂᐊᑎᓪᓗᒍ 
ᐊᖏᕐᕋᕆᔭᐅᔪᒥᒃ ᓄᓇᓕᐅᑉ ᐃᓗᐊᓂ, ᐃᓐᓇᒃᑯᕖᑦ 
ᐃᓐᓇᖅᓯᐅᑎᐅᔫᒥᓗᑎᒃ ᓴᓇᔭᐅᖃᑦᑕᕆᐊᖃᖅᑐᑦ 
ᐊᒻᒪᓗ ᐱᔨᑦᑎᕋᖅᑎᖃᕆᐊᖃᖅᑑᒐᓗᐊᑦ ᑖᔅᓱᒪᑉ ᐃᒡᓗᑉ 
ᓇᔪᖅᑕᐅᔪᒥᒃ. ᑕᒪᓐᓇ ᐊᐱᖅᓱᓇᖅᓯᑉᐸᑦ ᐊᐱᖅᓱᕐᓇᖅ 
ᓈᒻᒪᓯᑉᐸᑦ ᐊᐱᖅᓲᑎᒋᓂᐊᕋᒃᑯ ᖃᓄᖅ  

ᐊᐅᓚᑕᐅᒻᒪᖔᑕ ᑕᒪᒃᑯᐊ ᓄᓇᓕᖕᓂ 
ᐊᖏᕐᕋᓕᐊᖑᕙᑦᑐᑦ ᐃᓐᓇᒃᑯᕕᓕᐊᖑᕙᑦᑐᑦ ᓄᓇᓕᐅᑉ 
ᐃᓗᐊᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᐊᑎᖁᑎᖃᕈᓐᓃᕋᒪ, ᑲᔪᕼᐃᓗᑕ. ᑭᐅᔾᔪᑕᐅᓚᐅᖅᑐᑦ 
ᐅᖃᐅᕼᐃᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᔪᕼᐃᓗᑕ. 
ᐃᓕᑕᖅᓯᓂᖅ ᒪᓕᒐᓕᐅᕐᕕᖕᒥ ᑕᑯᕋᓐᓈᕆᐊᖅᑐᖅᑐᓂᒃ. 
ᐱᑕᖃᓐᖏᒻᒪᑦ. ᑲᔪᕼᐃᓗᑕ. ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 

ᐊᐱᖅᑯᑦ 636 - 5(2): ᐃᓄᑐᖃᐃᑦ 
ᑭᒡᒐᖅᑐᖅᑕᐅᓂᖏᑦ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᐱᖅᑯᑎᖃᕐᓂᐊᖅᑐᖓᐃᓛᒃ ᑖᔅᓱᒧᖓ ᒥᓂᔅᑕᐅᔪᒧᑦ 
ᐃᓐᓇᕐᓄᑦ ᑐᕌᖅᑐᓂᒃ ᑭᒡᒐᖅᑐᐃᔨᐅᔪᖅ ᓯᕗᓕᖅᑎᒧᑦ. 
 

ᓯᕗᓪᓕᖅᐹᒥᖃᐃ ᐊᐱᖅᑯᑎᖃᕈᒪᔪᖓ 
ᖃᐅᔨᒋᐊᕈᒪᔪᖓᐃᓛᒃ ᒥᓂᔅᑕᒧᑦ ᑖᔅᓱᒧᖓ, 
ᓱᓇᓪᓚᕆᖕᓂᒃ ᐱᓕᕆᖃᑦᑕᖅᐱᑦ? ᑕᐃᒪ ᑖᒃᑯᐊ 
ᐱᔭᒃᓴᕆᔭᐃᑦ ᒥᓂᔅᑕᐅᑎᓪᓗᑎᑦ ᑲᒪᒋᔭᖃᖅᑐᑎᑦ 
ᐃᓐᓇᑐᖃᕐᓄᑦ ᑭᒡᒐᖅᑐᐃᔨᐅᓪᓗᑎᑦ. ᓱᓇᓪᓚᕆᖕᓂᒃ 
ᐱᓕᕆᖃᑦᑕᖅᐸ ᓇᓗᓇᐃᔭᕐᓗᒋᑦ ᑭᓱᓕᕆᖃᑦᑕᕐᒪᖔᑦ? 
ᑐᓴᕈᒪᑦᑎᐊᕋᑦᑕ. ᑖᓐᓇ ᒥᓂᔅᑕᐅᑎᓪᓗᒍ ᑖᒃᑯᓄᖓ 
ᐃᓐᓇᕐᓄᑦ ᑐᕌᖓᔪᓂᒃ. ᓱᓇᓪᓚᕆᐅᕙᑦ? 
ᓇᓗᓇᐃᔭᕈᓐᓇᖅᐸᑦ ᓯᕗᓪᓕᖅᐹᒥᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑎ ᖁᐊᓴ ᐊᐱᕆᕙᒋᑦ 
ᓇᓕᐊᖕᓄᑦ ᐊᐱᖅᑯᑏᑦ ᑐᕌᓪᓚᕆᖕᒪᖔᑦ,  
ᕼᐃᕗᓕᐅᖅᑎᒧᑦ ᐅᕝᕙᓘᓐᓃᑦ ᒥᓂᔅᑕᐅᔪᒧᑦ 
ᐃᓐᓇᕐᓄᑦ? ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕᒧᑦ 
ᑖᔅᓱᒧᖓ ᐃᓐᓇᕐᓄᑦ ᑭᒡᒐᖅᑐᐃᔨᒧᑦ. ᑖᓐᓇ 
ᒥᓂᔅᑕᐅᔪᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪ’ᓇ. ᒥᓂᔅᑐ ᑲᒪᒋᔭᖃᖅᑐᖅ  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓄᑐᖃᕐᓂᒃ ᐃᓐᓇᕐᓂᒃ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᖅᑯᑎᒋᔭᖓ 
ᐊᐱᕆᒃᑲᓐᓂᓚᐅᕐᓕᐅᒃ ᑐᑭᓯᑦᑎᐊᓵᓐᖏᓐᓇᒃᑯ. 
 
ᐅᖃᖅᑎ: ᒪᓕᒐᓕᐅᖅᑎ ᖁᐊᓴ ᐊᐱᖅᑯᑎᒋᔭᐃᑦ 
ᑐᑭᕼᐃᓐᓇᑦᓯᐊᕆᐊᒃᑲᓐᓂᕈᒃ. ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᑎᒋᓗᐊᖅᑕᕋᐃᓛᒃ ᑕᐃᒪ 
ᓈᓚᖅᑰᔨᖏᖦᖢᓂᓘᕐᒪᑦ ᐊᐱᕆᓂᐊᖅᑎᓪᓗᒍ 
ᑐᓴᑦᑎᐊᖅᑲᐅᓐᖏᒻᒪᒡᒎᖅ ᑐᓵᔪᒃᓴᐅᓕᕋᓗᐊᖅᐳᖅ.  
 
ᑕᐃᒪ ᐊᐱᖅᑯᑎᒋᓗᐊᖅᑕᕋᓖᓛᒃ, 
ᖃᓄᐃᓕᐅᖃᑦᑕᖅᓯᒪᓕᕐᒪᖔᑦ ᑖᓐᓇ 
ᒥᓂᔅᑕᐅᑎᓪᓗᒍ ᑕᒪᒃᑯᓄᖓ ᐃᓐᓇᖁᑎᑦᑎᓐᓄᑦ 
ᐱᔾᔪᑎᖃᖅᖢᓂ, ᓱᓕᕆᖃᑦᑕᖅᓯᒪᓕᖅᐸ? 
ᑕᐃᒪᓐᖓᑦ ᒥᓂᔅᑕᓐᖑᕋᒥᓕ 
ᖃᓄᐃᓕᐅᖃᑦᑕᖅᓯᒪᕙ? ᑐᓴᕈᒪᑦᓯᐊᕋᑦᑕᐃᓛᒃ 
ᖃᓄᐃᓕᐅᓪᓚᕆᖃᑦᑕᕐᒪᖔᑦ ᑖᓐᓇ ᒥᓂᔅᑕᐅᓂᖓ 
ᐊᑐᖅᖢᓂᐅᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪ’ᓇ. ᐃᓐᓇᓕᕆᓂᕐᒧᑦ ᒥᓂᔅᑕᒋᔭᐅᔪᖅ, 
ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒪᒥᐊᓇᖅ ᓇᓗᓕᐅᖅᑲᑲᐃᓐᓇᕋᒪ.  
 
ᐅᖃᖅᑏ, ᐱᓕᕆᐊᕇᔭᐅᓐᓇᔭᖅᑕᕗᑦ 
ᐱᓕᕆᖃᑎᒋᔭᕗᑦ ᐊᒃᑐᖅᑕᐅᓯᒪᔪᑦ ᒐᕙᒪᑐᖃᒃᑯᓪᓗ 
ᐊᔭᐅᖅᑐᕈᑎᓪᓗᒋᑦ ᐃᑲᔪᖅᓯᖅᑕᐅᒃᑲᓐᓂᖁᓪᓗᒋᑦ. 
ᑕᐃᒪᓕ ᐃᓚᖓ ᐊᑐᐃᓐᓇᐅᑎᖃᑦᑕᖅ ᑖᒃᑯᐊ 
ᒐᕙᒪᐅᖃᑎᒌᒃᑐᓕᕆᔨᒃᑯᑦ ᑕᐃᒪ ᒐᕙᒪᒃᑯᓐᓄᑦ 
ᑮᓇᐅᔭᖃᖅᑎᑦᑎᓪᓗᑕ ᓄᓇᕗᒻᒥ ᐃᓐᓇᕐᓄᑦ  
ᑲᑐᔾᔨᖃᑎᒌᓂᒃ. ᐅᖃᓕᒫᒐᓕᐅᖅᓯᒪᔪᑦ ᐃᓐᓇᕐᓄᑦ 
ᐃᒻᒥᓂᒃ ᐊᔭᐅᖅᑐᐃᓐᓇᕐᓂᐊᕐᒪᑕ ᐊᒻᒪᓗ 
ᐱᔨᑦᑎᕋᕐᓃᑦ ᐊᑐᐃᓐᓇᐅᑎᑕᐅᔪᑦ ᒐᕙᒪᒃᑯᓐᓂ  

ᐊᓯᖏᓪᓗ.  
 
ᐱᓕᕆᖃᑎᒋᔭᕗᑦ ᐊᔭᐅᖅᑐᐃᓐᓇᖅᑐᑦ 
ᑎᒥᑦᑎᐊᕆᖕᓂᕐᒥᒃ, ᑎᒥᒧᑦ ᖃᓄᐃᓐᖏᑦᑎᐊᕐᓗᑎᑦ. 
ᑕᒪᒃᑯᐊᓗ ᐸᐸᑦᑎᔩᑦ ᑖᓐᓇ ᐃᓐᓇᕐᓂᒃ 
ᐱᓂᕐᓗᖃᑦᑕᖅᑕᐃᓕᒪᓂᕐᒧᑦ. ᐅᓪᓗᒥ ᐅᖃᐅᓯᐅᔪᓂᒃ 
ᑐᓴᒐᓚᒃᓯᒪᒐᒪ ᓂᕆᐅᑦᑎᐊᕐᓂᖅᓴᐅᓕᖅᐳᖓᓕ 
ᐃᑉᐸᒃᓴᓂᑦ ᖃᓄᖅ ᐱᒻᒪᕆᐅᑎᖕᒪᖔᑦᑎᒍᑦ 
ᐃᓐᓇᖅᐳᑦ. ᐅᖃᖅᑏ, ᐊᐃᑦᑖᖑᒐᓗᐊᖅ ᑖᒃᑯᐊ 
ᐃᑉᐱᒋᔭᐅᑦᑎᐊᖃᑦᑕᓐᖏᒻᒪᑕ ᐃᓐᓇᐃᑦ. 
ᒐᕙᒪᐅᓪᓗᑕ ᐱᔭᒃᓴᖃᕐᕕᒋᖕᒥᒐᑦᑎᒍᑦ 
ᐱᓕᕆᐊᖅᑕᖁᓪᓗᒍ ᐊᑦᑕᕐᓇᓐᖏᑦᑐᒥᓪᓗ 
ᐃᓂᖃᖁᓪᓗᒋᑦ ᑕᒪᒃᑯᐊ ᐃᓐᓇᒃᑯᕖᑦ ᓲᕐᓗ 
ᓄᓇᕗᒻᒥ ᓄᓇᕗᓪᓗ ᓯᓚᑖᓅᕆᐊᖃᖅᐸᑕ. 
 
ᐊᔾᔨᒌᓐᖏᑦᑐᓂᒃ ᑕᐃᒪ ᐊᖅᑯᑎᖃᖃᑦᑕᕋᑦᑕ 
ᐊᔭᐅᖅᑐᐃᓂᕐᒧᑦ ᐃᓐᓇᕐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑕᐃᒪᐃᓛᒃ ᓄᓇᓕᓕᒫᐸᓘᖅᑰᖅᑐᑦ 
ᐃᓐᓇᖁᑎᑦᑎᓐᓂᒃ ᑲᑎᒪᔪᓂᒃ ᐃᒡᓗᖃᐅᕐᒪᑕ 
ᐃᓐᓇᒃᑯᕕᐅᓪᓗᑎᒃ ᐃᒡᓗᕐᔪᐊᑦ, ᐃᓄᓕᒫᖅᓯᐅᑎᓄᑦ 
ᐃᒡᓗᐃᑦ ᑕᒪᒃᑯᐊ ᑲᑎᓐᖓᔪᐃᑦ ᓲᕐᓗ ᐅᕙᓂ 
ᐃᖃᓗᖕᓂ. ᓇᓗᓇᓐᖏᑦᑐᖅ ᑕᐃᒪᓐᓇᐃᑦᑐᖃᐅᕐᒪᑕ 
ᓄᓇᓖᑦ. ᐳᓚᕋᖃᑦᑕᖅᓯᒪᕚᑦ ᓄᓇᓕᖕᓄᐊᕌᖓᒥᒃ 
ᑕᒪᒃᑯᐊ ᑭᒡᒐᖅᑐᕋᓱᒃᑕᖏᑦ ᐃᓐᓇᐃᑦ? 
ᑐᓵᔨᖃᖃᑦᑕᕆᐊᖃᖅᑐᒃᓴᐅᖕᒥᖕᒪᑦ 
ᐳᓚᕋᖃᑦᑕᕐᓂᐊᕐᓂᕈᓂ. ᐳᓚᕋᖃᑦᑕᖅᐹ 
ᓄᓇᓕᖕᓄᐊᕌᖓᒥ ᑕᒪᒃᑯᐊ ᐃᓐᓇᐃᑦ 
ᑲᑎᓐᖓᖃᑦᑕᕐᒪᑕ ᐃᒡᓗᕐᔪᐊᑦ ᐃᓗᐊᓂ? 
ᐳᓚᕋᖃᑦᑕᖅᐹ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄᓪᓚᕆᒃ, ᐅᖃᖅᑏ, 
ᐊᕐᕕᐊᓃᕋᑖᓚᐅᕐᒥᔪᒍᑦ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒐ ᐱᖃᑎᒋᓪᓗᒍ ᒥᓂᔅᑕ  

ᐃᒡᓗᓕᕆᔨᕐᔪᐊᒃᑯᓐᓄᑦ ᑕᑯᔭᖅᑐᖃᑎᒋᓪᓗᒍ 
ᐸᕐᕆᑦᑎᖕᒦᑦᑐᓂᒃ.  
 
ᖃᖓᑐᐃᓐᓇᕐᓗ ᐅᖅᓱᖅᑑᒥᒐᐃᒐᒪ 
ᐅᐸᖃᑦᑕᖅᓯᒪᔭᕋ ᐸᕐᕆᑦᑎᕕᖓᑦ, ᐃᒡᓗᓕᖕᒥᓗ 
ᐸᕐᕆᑦᑎᕕᖕᒧᐊᖃᑦᑕᖅᓯᒪᒋᓪᓗᖓ ᓯᕗᓂᐊᓂ 
ᐋᓐᓂᐊᖅᑕᐃᓕᒪᓕᕆᓂᕐᒧᑦ ᒥᓂᔅᑕᐅᑎᓪᓗᖓ. 
ᐄᓪᓚᕆᒃ ᑕᐃᒪᓐᓇ ᑐᓴᖅᑎᑕᐅᖃᑦᑕᕐᓗᓂ 
ᓄᓇᓕᖕᓂᑐᐃᓐᓇᐅᖏᑦᑐᖅ, ᐅᖃᖅᑏ. 
ᐃᖅᑲᓇᐃᔭᖅᑎᒋᔭᐅᔪᓂᒡᓗ ᑐᓴᖃᑦᑕᓚᐅᖅᑐᒍᑦ. 
ᖃᓄᑐᐃᓐᓇᖅ ᐱᔭᕐᓂᖏᑦᑐᖃᕌᖓᑦ ᐅᕝᕙᓘᓐᓃᑦ 
ᑲᔪᓯᓂᖃᑦᑎᐊᖅᑐᖃᕐᓂᖅᐸᑦ ᑐᓴᕈᒥᓇᖅᑐᑦ.  
 
ᐃᖅᑲᐅᒪᔪᖓ ᐃᒡᓗᓕᖕᒥ ᐊᑕᐅᓯᕐᒥᒃ 
ᐃᓄᑐᖃᖅᑕᖃᓚᐅᕐᒪᑦ ᑕᑯᓇᓵᖅᑕᕋ. ᐃᒻᒪᖄ 
ᓱᕈᓯᐅᑎᓪᓗᖓ ᑭᖑᓪᓕᕐᒥ ᑕᑯᓚᐅᖅᓯᒪᔭᕋ. 
ᐳᐃᒍᖅᓯᒪᒻᒪᕆᓚᐅᖅᑕᕋ. ᑭᓇᐅᒻᒪᖔᑦ ᑐᓴᑐᐊᕋᒪ 
ᐃᖅᑲᐅᒪᓕᓚᐅᖅᑕᕋ ᐃᓚᒋᔭᖏᓐᓄᑦ 
ᐅᖃᐅᓯᖃᖅᑎᓪᓗᒋᑦ ᑖᔅᓱᒥᓐᖓ ᓂᖏᐅᑯᓗᖕᒥᒃ 
ᐊᒻᒪᓗ ᐊᓕᐊᓇᐃᒍᓱᑦᑎᐊᓚᐅᖅᑐᖅ ᐅᕙᓐᓂᒃ 
ᑕᑯᒋᐊᒃᓴᖅ. ᐄ, ᐳᓛᑦᑎᐊᓚᐅᖅᑐᖓ ᑕᐃᑯᖓ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑕᐃᒪᐃᓛᒃ ᑖᒃᑯᐊ ᒐᕙᒪᒋᔭᕗᑦ ᐅᑭᐅᓂᒃ ᓱᓕ 
ᒪᕐᕉᖕᓂᒃ ᑕᒫᓃᓐᓂᐊᖅᑎᓪᓗᑕ ᑖᓐᓇ 
ᒥᓂᔅᑑᕝᕕᖓᐃᓛᒃ ᐃᓐᓇᕐᓄᑦ ᐃᑲᔪᖅᓱᕐᓂᖅ 
ᐅᑭᐅᓂᒃ ᖃᓄᐃᓕᐅᒃᑲᓐᓂᕈᒪᓂᐊᕐᓂᖓᓂᒃ 
ᓂᕆᐅᒃᐸ? ᖃᓄᐃᓕᐅᒃᑲᓐᓂᕈᓐᓇᖅᐸ? ᑕᒪᒃᑯᐊ 
ᐃᓐᓇᐃᑦ ᐅᖃᐅᓯᕆᑎᓪᓗᑎᒍ ᐅᓪᓗᒥ ᐊᒻᒪ 
ᖃᐅᑕᒫᐸᓗᒃ ᐅᖃᐅᓯᕆᕙᒃᑎᓪᓗᑎᒍᑦ, ᓱᓇᓂᒃᑭᐊᖅ 
ᑐᓴᖃᑦᑕᖅᓯᒪᕙ ᐱᒋᐊᖃᓪᓚᕆᒃᑐᓂᒃ ᑖᒃᑯᓂᖓ 
ᐃᓐᓇᕐᓂᒃ, ᐃᓐᓇᕐᓄᑦ ᒥᓂᔅᑑᖕᒪᑦ. ᓱᓇᓂᒃ 
ᑐᓴᖃᑦᑕᕐᔪᐊᖅᓯᒪᕙ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᐅᖃᖅᑏ, 
ᐳᓚᕋᖅᓯᒪᓕᕋᐃᒐᒪ ᐸᖅᑭᕕᖕᓂ ᐅᖃᖃᑎᒋᓪᓗᒋᓪᓗ  
ᐃᓄᑐᖃᐃᑦ ᑕᐃᑲᓃᑦᑐᓂᒃ ᐊᒻᒪ ᒪᓕᒐᓕᐅᖅᑎ  

ᑐᓵᔨᖃᕆᐊᖃᖃᑦᑕᖅᓯᒪᔪᖅ. ᐅᖃᖅᑏ, ᐃᓚᒋᔭᒥᓂᒃ 
ᖃᓂᒃᓴᕐᓂᕆᔭᖏᑦ ᐊᖏᓛᖑᖃᑦᑕᖅᑐᖅ. 
ᐃᓘᓐᓇᑲᓴᑦᑎᐊᑎᒃ, ᐅᖃᖅᑏ, ᐃᓄᑐᖃᐃᑦ 
ᐃᓚᒋᔭᖏᓪᓗ. ᑕᐃᒪᐃᓐᓂᖓᓄᑦ ᑕᕝᕙ 
ᐅᖃᖃᑎᒌᖃᑦᑕᖅᓯᒪᓪᓗᒋᑦ ᐊᕐᕌᒎᒃ ᒪᕐᕉᓕᖅᑐᓂᒃ. 
ᑭᖑᓪᓕᕐᒥ ᑲᑎᒪᑎᓪᓗᑕ ᐊᒡᓛᑦ 
ᐸᖅᑭᕕᒃᑕᖃᒃᑲᓐᓂᕆᐊᖃᕐᓂᖓᓂᒃ ᓄᓇᕗᒻᒥ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪ’ᓇ. ᐅᖃᐅᓯᒃᑯᑦ ᐊᐱᖅᑯᑏ. 
ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᖕᓇᖓᓄᑦ−ᑎᑭᕌᕐᔪᐊᒧᓪᓗ, ᒪᓕᒐᓕᐅᖅᑎ ᒪᐃᓐ. 
 
ᐊᐱᖅᑯᑦ 637 - 5(2): ᐱᓕᕆᕝᕕᒃ 

ᐃᓚᒋᔭᐅᓂᖓ ᐃᓄᑐᐃᑦ ᐸᖅᑭᔭᐅᓂᖏᓐᓄᑦ 
(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓂᑯᕕᑦᑐᖓ 
ᐱᕙᓪᓕᐊᑎᑦᓯᔨᒃᑯᑦ ᒥᓂᔅᑐᖓ ᐊᐱᖅᓱᕈᐊᖅᖢᒍ.  
 
(ᑐᓵᔨᑎᒍᑦ) ᐅᖃᖅᑏ, ᐃᓄᑐᖃᕐᓄᑦ ᐸᖅᑭᑦᑎᓂᖅ 
ᐱᔭᕆᐊᖃᒻᒪᕇᑦᑑᒻᒪᑦ ᐃᓗᐊᓐᖏᓕᐅᕈᑕᐅᓪᓗᓂᓗ 
ᑲᑐᔾᔨᓗᑕ ᐋᖅᑭᒐᓱᐊᕆᐊᖃᖅᑐᑎᒍ ᑕᒫᓂ 
ᓄᓇᕗᒻᒥ. ᐃᒪᓐᓇ ᑕᑯᓐᓇᖅᑕᐅᒍᓐᓇᖅᑐᖅ 
ᐋᓐᓂᐊᖅᑕᐃᓕᒪᓂᑎᒍᑦ, ᑕᑯᓐᓇᖅᑕᐅᒍᓐᓇᖅᑐᖅ 
ᐃᓗᖅᑯᓯᓕᕆᓂᑎᒍᑦ, ᑕᑯᓐᓇᖅᑕᐅᒍᓐᓇᖅᑐᖅ 
ᐃᒡᓗᓕᕆᓂᑎᒍᑦ ᐊᒻᒪᓗ ᑕᑯᓐᓇᖅᑕᐅᒍᓐᓇᖅᑐᖅ 
ᑮᓇᐅᔭᓕᐅᕐᓂᑎᒍᑦ.  
 
ᑖᓐᓇ ᑮᓚᐅᔭᓕᕆᓂᖓᑎᒍᑦ ᐅᖃᐅᓯᕆᔪᒪᓂᐊᖅᑕᕋ 
ᐅᓪᓗᒥ. (ᑐᓵᔨᒃᑰᖏᑦᑐᖅ) ᐅᖃᖅᑎᑦᓯᔩ, ᑖᒃᑯᐊ 
ᐃᓄᑐᖃᐅᓯᕖᑦ ᓇᓗᓇᓐᖏᑐᖅ 
ᐱᕚᓪᓕᕈᑕᐅᔾᔪᐊᑕᕐᒪᑕ ᓄᓇᓕᒋᔭᖏᑕ ᐃᓗᐊᓂ, 
ᐱᓕᕆᐊᒃᓴᖃᖅᑎᑦᓯᐅᖅᖢᑎᒃ ᓇᒻᒥᓂᖅ 
ᐱᓕᕆᕝᕕᓖᑦ ᐃᓚᒋᔭᐅᖁᖅᖢᑎᒃ ᑕᒪᒃᑯᐊ 
ᓇᒻᒥᓂᖃᖅᑐᑦ ᐃᒻᒪᖄ ᐊᖏᓗᐊᓐᖏᑐᑦ ᐆᑦᑑᑎᒋᓗ 
ᓴᓗᒻᒪᖅᓴᐃᓂᕐᒧᑦ, ᐊᐳᑕᐃᔭᐃᓂᕐᒧᑦ 
ᐃᓚᒋᔭᐅᖁᖅᖢᑎᒃ. ᖃᐅᔨᒪᔪᖓᐅᒐᓗᐊᖅ, ᐄ, 
ᑮᓇᐅᔭᖅ ᓯᕗᓪᓕᐅᑎᑕᐅᖏᓐᓇᕆᐊᖃᓐᖏᑦᑐᖅ 
ᐃᓱᒪᓕᐅᕌᖓᑉᑕ, ᑭᓯᐊᓂ ᐃᓚᒋᔭᐅᒋᐊᖃᖅᑐᖅ 
ᑕᒪᓐᓇ ᑮᓇᐅᔭᓕᕆᓂᖅ.  

ᑕᐃᒪ ᓯᕗᓪᓕᖅᐹᖅ ᑕᕝᕙ ᐊᐱᖅᑯᑎᒐ ᒥᓂᔅᑐᒧᑦ. 
ᒫᓐᓇᒧᑦ ᑎᑭᖦᖢᒍ ᒐᕙᒪᒋᔭᕗᑦ 
ᐃᓱᒪᓕᐅᖅᐸᓪᓕᐊᑎᓪᓗᒋᑦ ᐃᓄᑐᖃᐅᓯᕝᕖᑦ, 
ᐃᓐᓇᐅᓯᕝᕖᑦ ᒥᒃᓵᓄᑦ, ᖃᓄᖅ ᐱᕙᓪᓕᐊᑎᑦᓯᔨᒃᑯᑦ 
ᐃᓚᒋᔭᐅᓯᒪᕙᑦ ᐸᕐᕆᐊᖅᑎᖦᖢᒋᑦ ᖃᓄᖅ 
ᐱᓕᕆᓂᕐᒧᑦ ᒐᕙᒪᕗᑦ ᓯᕗᓂᒃᓴᒧᑦ ᐸᕐᓇᐃᑎᖦᖢᒋᑦ 
ᖃᓄᖅ ᐃᓚᒋᔭᐅᕙᖕᒪᖔᑕ ᒫᓐᓇᒧᑦ. ᒪ’ᓇ, 
ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᑲᒪᒋᔭᖃᖅᑐᖅ 
ᐃᖏᕐᕋᔪᓕᕆᔨᒃᑯᓐᓂ ᐱᕙᓪᓕᐊᔪᓕᕆᔨᒃᑯᓐᓂ, 
ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᐊᐱᕆᒐᕕᑦ 
ᑖᔅᓱᒥᖓ ᒥᔅᓵᓄᑦ. ᐄ, ᐃᓚᒋᔭᐅᖃᑦᑕᖅᑐᒍᑦ ᐊᒻᒪᓗ 
ᑕᒪᒃᑯᐊ ᐃᒡᓗᐃᑦ ᐅᕝᕙᓘᓐᓃᑦ ᐃᖅᑲᓇᐃᔮᒃᓴᐃᑦ 
ᓄᓇᕘᒧᑦ ᓴᖅᑭᑕᐅᒐᐃᒻᒪᑕ ᑕᒪᒃᑯᐊ ᖃᓄᖅ 
ᐱᕚᓪᓕᕈᑕᐅᒻᒪᑕᑭᐊᖅ ᓄᓇᓕᓐᓄᑦ ᐱᖃᑦᑕᖅᑕᕗᑦ 
ᐊᒻᒪᓗ ᖃᓄᖅ ᐃᑲᔫᑎᖃᕐᒪᒃᑭᐊᖅ ᐱᓪᓗᒍ. 
ᐆᑦᑑᑎᒋᓪᓗᒍ ᑖᒃᑯᐊ ᐃᓐᓇᕐᓄᑦ ᐃᒡᓗᖃᕐᕕᐅᔪᐃᑦ 
ᒫᓐᓇ 100 ᐅᖓᑖᓂ ᐃᖅᑲᓇᐃᔮᖅᑖᖅᑎᑦᓯᒪᔪᐃᑦ 
ᓄᓇᓕᖁᑎᑦᑎᓐᓂ ᑭᒡᒐᖅᑐᖅᑕᒃᑲ ᑕᐃᒪ 
ᐱᑕᖃᓐᖏᑦᑐᑑᖅᑰᓕᖅᓯᒪᓪᓗᑎᒃ ᐊᒻᒪᓗ $12 
ᒥᓕᐊᓐ ᐅᖓᑖᓂ ᑕᒪᒃᑯᐊ ᐅᖃᐅᓯᕆᖃᑖᖅᑕᑎᑦ 
ᑰᓐᑐᕌᑦ ᐱᔭᐅᖃᑦᑕᖅᑐᐃᑦ ᑕᐃᒪᓐᓇ ᐅᖓᑖᓂ 
ᑖᒃᑯᓄᖓᑐᐊᖅ ᑐᕌᖓᔪᖅ ᐊᒃᓱᐊᓗᒃ 
ᐱᕚᓪᓕᕈᑕᐅᖃᑦᑕᖅᑐᖅ ᐊᒻᒪᓗ ᓴᖅᑮᒃᑲᓐᓂᕈᑦᑕ 
ᐊᓕᐊᓇᐃᖑᒐᔭᖅᑐᖅ ᐃᖅᑲᓇᐃᔮᓂᑦ 
ᓴᖅᑮᑦᑎᐊᖃᑦᑕᕐᒪᑕ ᑕᒪᒃᑯᐊ ᐃᓐᓇᐃᑦ 
ᐃᒡᓗᖁᑎᖏᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᒥᓂᔅᑐ. ᑕᐃᒪ 
ᑕᒪᓐᓇ ᑐᑭᓯᒃᑲᓐᓂᕐᔪᐊᕐᒪᑦ ᑖᓐᓇᓗ ᒥᓂᔅᑐᓗ 
ᐅᖃᐅᓯᕆᓚᐅᖅᖢᓂᐅᒃ ᑖᓐᓇ $12 ᒥᓕᐊᓐ. 
ᐊᐱᖅᑯᑎᒋᒃᑲᓐᓂᐊᓚᐅᕋᒐ ᓂᕆᐅᒋᓚᐅᖅᑰᕐᒪᒍ. 
ᖃᓄᓪᓗᐊᕕᒃ ᑖᓐᓇ $12 ᒥᓕᐊᓐ ᐊᕕᒃᑐᖅᓯᒪᕙ? 
(ᑐᓵᔨᑎᒍᑦ) ᑭᓱᓂᒃ ᐃᓗᓕᖃᖅᐸ ᑖᓐᓇ $12 
ᒥᓕᐊᓐ, ᖃᔅᓯᑦ ᑳᓐᑐᕌᓅᖓᕙᑦ ᑖᒃᑯᓇᓐᖓ, 
ᖃᐅᔨᒪᔪᖓ ᐃᓄᓐᓄᑦ ᓇᒻᒥᓂᖁᑎᑕᖃᕐᒪᑦ  

ᐱᖃᑕᐅᔪᐃᑦ, ᖃᐅᔨᒪᔪᖓ ᓄᓇᓕᓐᓂ 
ᓇᒻᒥᓂᕆᔭᐅᔪᓂ,  
ᐃᖅᑲᓇᐃᔮᓕᒫᑲᓴᑦᑎᐊᖑᖅᑰᖅᑐᐃᑦ ᐃᓄᓐᓄᑦ 
ᐱᓯᒪᔭᐅᒻᒪᑕ, ᑕᑯᓐᓇᖅᑐᒍ ᓄᓇᓕᖁᑎᓐᓂ.  
ᑕᒪᓐᓇᖃᐃ ᒥᓂᔅᑕᐅᑉ ᓇᓗᓇᐃᔭᒃᑲᓐᓂᕈᓐᓇᖅᐸᐅᒃ. 
(ᑐᓵᔨᒃᑰᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐃᓗᓕᑯᓘᔭᖏᑦ 
ᐱᓯᒪᓐᖏᓐᓇᒃᑭᑦ ᑖᒃᑯᐊ $12 ᒥᓕᐊᓃᑦᑐᑦ 
ᑳᓐᑐᕌᓃᒻᒪᖔᑕ ᐃᓐᓇᑐᖃᒃᑯᕕᓄᐊᖓᔪᓂᒃ. 
ᑕᒪᒃᑯᐊ ᐃᓐᓇᑐᖃᒃᑯᕖᑦ ᒐᕙᒪᑦᑎᓐᓄᑦ 
ᐊᔾᔨᒌᓐᖏᑦᑐᓂᒃ. ᑖᒃᑯᐊ ᐊᐅᓚᓂᕐᒧᑦ 
ᐋᖅᑭᐅᒪᐃᓐᓇᕐᓂᕐᒧᓪᓗ ᑐᕌᖓᔪᐃᑦ 
ᐃᓐᓇᑐᖃᒃᑯᕕᖕᒧᑦ. ᐅᖃᖅᑲᐅᒐᕕᑦ ᓲᕐᓗ 
ᐊᐳᑕᐃᔭᐃᓂᖅ, ᐃᓚᖏᑦ ᐃᑲᔪᖅᑕᐅᔭᕆᐊᖃᖅᐸᑕ 
ᓴᓇᔨᓪᓚᕆᓐᓄᑦ ᑳᓐᑐᕌᖃᓲᖑᖕᒥᔪᖅ.  
 
ᐊᔾᔨᒌᓐᖏᕈᓘᔭᐅᖕᒪᑕ ᐃᓗᓕᖏᑦ ᑭᓯᐊᓂ ᒫᓐᓇ 
ᐱᓯᒪᓐᖏᓐᓇᒃᑭᑦ. ᒐᕙᒪᕗᑦ ᕿᒥᕐᕈᓕᕈᑦᑎᒍ 
ᑮᓇᐅᔭᓕᕆᓂᑦᑎᒎᖓᓂᖏᑦ ᑕᑯᓐᓇᓲᖑᔪᒍᑦ 
ᖃᔅᓯᓂᒃ ᑮᓇᐅᔭᓕᐅᕈᑎᕗᑦ ᑕᒪᑐᒧᖔᖓᕙᒃᐸ. 
ᐃᓄᑐᖃᓕᕆᓂᖅ ᑕᑯᓐᓇᖅᑐᒍ 
ᓈᓴᐅᓯᖅᓱᐃᓚᐅᖅᑐᒍᑦ $12 ᒥᓕᐊᓐ ᑳᓐᑐᕌᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᒥᓂᔅᑐ. ᑕᐃᒪ ᐅᑯᐊ 
ᐃᓄᑐᖃᐅᓯᕝᕖᑦ ᑕᑯᒃᖢᒋᑦ ᐃᓱᒪᒋᒃᖢᒋᑦ 
ᐃᓚᒋᔭᐅᒋᐊᖃᕐᓂᖅᐹᖑᖃᑕᐅᔪᖅ ᐱᓕᕆᔩᑦ, 
ᐱᓕᕆᔨᒃᓴᖅᑕᖃᕆᐊᖃᖅᑐᖅ. (ᑐᓵᔨᑎᒍᑦ) ᐅᖃᖅᑏ, 
ᐃᓚᒋᖓ ᐱᓪᓗᐊᑕᐅᔪᖅ ᐸᕐᕆᑦᑎᓂᕐᒥᒃ 
ᐃᓄᑐᖃᕐᓂᒃ ᐃᖅᑲᓇᐃᔮᑦ ᑕᐃᒪᓐᓇᓗ.  
 
ᑭᖑᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᒧᑦ ᑖᒃᑯᐊ 
ᐱᓕᕆᕖᑦ ᐊᑐᐃᓐᓇᖃᖅᐸᑦ ᐃᖅᑲᓇᐃᔭᖅᑏᑦ 
ᐊᑐᐃᓐᓇᐅᓂᖏᓐᓄᑦ, ᐱᓗᐊᖅᑐᒥᒃ ᐃᓄᐃᑦ ᐊᒻᒪ  

ᐃᓄᒃᑎᑐᑦ ᐅᖃᓪᓚᒍᓐᓇᖅᑐᑦ ᐃᖅᑲᓇᐃᔭᖅᑏᑦ 
ᐃᑲᔪᕈᓐᓇᔭᖅᑐᑦ ᒐᕙᒪᒃᑯᓐᓂᒃ 
ᐸᕐᓇᒃᐸᓪᓕᐊᑎᓪᓗᒋᑦ ᐃᓐᓇᒃᑯᕕᓐᓂᒃ ᓄᓇᕗᒻᒥ? 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑎᓂᒃ 
ᑕᑯᓇᓐᓂᖅ ᐊᕐᕌᒍᒥ ᑖᒃᑯᐊ ᐃᖅᑲᓇᐃᔭᖅᑏᑦ 
ᐊᑐᐃᓐᓇᐅᓂᖏᓐᓂᒃ ᓇᓂᓕᒫᖅ ᕿᒥᕐᕈᐊᖅᓯᒪᔭᕗᑦ 
ᐃᓐᓇᕐᓂᒃ ᐸᖅᑭᓐᓂᖅ ᐸᖅᑭᒃᓯᓂᖅ ᐃᓚᒋᒐᔭᕐᒪᒍ 
ᑖᒃᓱᒪᐅᑉ. ᐄ, ᑭᐅᔾᔪᑎᒐᓕ ᐄ ᑖᒃᑯᐊ 
ᐃᖅᑲᓇᐃᔭᖅᑎᓐᓂᒃ ᑕᑯᓇᓐᓂᖅ ᐊᑐᐃᓐᓇᐅᔪᖅ. 
ᑕᖅᑲᒃᑯᓇᓐᖓᑦ ᑕᑯᔭᐅᔪᓐᓇᕐᓂᐊᕐᒪᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ−ᓂᐊᖁᓐᖒᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᐱᖅᑯᑦ 638 - 5(2): ᐅᓪᓗᖁᑎᒋᔭᐅᔪᑦ 

ᐃᓄᑐᖃᕐᓂᒃ ᐸᖅᑭᑦᑎᕖᑦ (ᐊᕐᓇᒃᑲᖅ) 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᐊᐱᖅᑯᑎᒐ ᑐᕌᖅᑎᑦᑐᒪᔭᕋ 
ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ.  
 
ᑕᐃᒪ ᐊᐱᖅᑯᑎᐅᓚᐅᖅᑐᓄᑦ 
ᐱᓇᓱᐊᕈᓯᐅᓚᐅᖅᑐᖅ ᐱᖓᓱᑦ ᑖᒃᑯᓄᖓ 
ᐸᖅᑭᔭᐅᒃᓲᔭᖅᑐᓂᓗ ᑲᖏᖅᖠᓂᕐᒥ 
ᐅᖃᐅᓯᖃᓚᐅᕐᒪᑦ.  
 
ᒥᓂᔅᑕ ᓇᓗᓇᐃᖅᓯᒪᕙ ᖃᖓᒃᑰᒐᔭᕐᖔᑦ ᑖᒃᑯᐊ 
ᓯᕕᑐᔪᒥᒃ ᐸᖅᑭᔭᐅᕕᒃᓴᖏᑦ ᑕᕝᕙᓂ ᓄᓇᕗᒻᒥ 
ᐃᓐᓇᖅᐳᑦ ᐸᖅᑭᔭᕆᐊᖃᕋᑉᑎᒍ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᐋᓐᓂᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᒥᓂᔅᑐᒋᔭᐅᔪᖅ, ᒥᓂᔅᑐ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑎᑎᕋᓚᐅᖅᑕᓂᒃ ᐱᓇᓱᐊᕈᓰᖕᓂᒃ 
ᒪᕐᕉᖕᓂᒃ ᐸᕐᓇᐅᑎᕗᑦ ᓇᓗᓇᐃᖅᓯᔪᑦ  

ᒪᓕᒐᓕᐅᖅᑎᑐᐃᓐᓇᓕᒫᓄᑦ ᐅᖃᖅᓯᒪᖕᒪᑦ ᐊᕐᕌᒍᒥ 
ᐸᕐᓇᕝᕕᖃᕆᐊᖃᕐᓂᐊᕋᑦᑕ ᐱᕕᖃᖅᑎᓪᓗᒋᓪᓗ 
ᖁᕐᓗᒃᑑᕐᒥ ᐃᓱᒪᒐᓗᐊᖅᑐᒍᑦ ᐊᕐᕌᒎᓂᐊᖅᑐᖅ 
ᐊᑭᑐᔪᖅᑐᕈᑎᒃᓴᓂᒃ ᓴᖅᑭᑦᑎᔪᒪᓂᐊᖅᑯᒍᑦ 
ᐊᕐᕌᒍᓂᐊᖅᑐᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐃᓚᒋᐊᕈᑏᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᑖᓐᓇ ᖁᔭᒋᔭᕋᓗᐊᒃᑲ ᒐᕙᒪᒃᑯᑦ ᐃᓱᓕᑦᑕᕐᕕᓕᖕᓂᒃ 
ᐊᑭᑐᔪᖅᑐᖅᑐᓂᒃ ᐊᑕᐅᑦᑎᒃᑯᑦ ᐱᓕᕆᔪᓐᓇᕐᒪᑕ, 
ᑭᓯᐊᓂᓕ ᒫᓐᓇ ᐱᒋᐊᓕᑕᐃᓐᓇᕈᑦᑕ ᑲᖏᖅᖠᓂᕐᒥ 
ᐸᖅᑭᔭᐅᔅᓲᔭᕐᕕᖕᒥᒃ ᐊᕐᕌᒍᕋᓴᐅᔪᓐᓇᕐᒪᑕ 
ᑕᑯᓚᐅᓐᖏᓐᓂᑦᑎᓐᓂ ᐸᖅᑭᔭᐅᕝᕕᐅᒐᔭᖅᑐᓂᒃ 
ᓯᕗᓂᐊᓂ ᒐᕙᒪᒃᑯᑦ ᐸᕐᓇᒍᓯᖓᑦ 
ᐊᑭᑐᔪᖅᑐᖅᑐᓄᑦ ᐊᑐᕐᓗᒍ.  
 
ᐅᖃᖅᑎ: ᐃᓂᖅᑎᕆᔾᔪᑎᖃᕐᒪᑦ. ᒥᔅᑐ Hᐃᒃᔅ. 
 

ᐃᓂᖅᑎᕈᑎᒃ 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ ᑖᓐᓇ ᐃᓱᒪᒋᑐᐃᓐᓇᖅᑕᒥᓂᒃ 
ᐅᖃᕐᒪᑦ. ᑖᓐᓇ ᑕᐃᒪᐃᑦᑕᕆᐊᖃᓐᖏᒻᒪᑦ. 
ᖁᔭᓐᓇᒦᒃ.  
 
ᐅᖃᖅᑎ: ᑐᑭᓯᓇᖅᑎᒋᐊᒃᑲᓐᓂᕈᓐᓇᖅᐱᐅᒃ 
ᐊᐱᖅᑯᑏᑦ ᐋᖅᑭᒋᐊᒃᑲᓐᓂᕐᓗᒍ, ᒥᔅ ᐊᕐᓇᒃᑲᖅ.  
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓱᒪᒋᑐᐃᓐᓇᖅᑕᕋᓕ ᐊᑯᓂᐅᓂᖅᓴᐅᔪᓐᓇᕐᒪᑦ 
ᓂᕆᐅᒋᔭᐅᔪᖅ ᑕᑯᓐᓈᕐᓗᒍ ᐃᓱᒪᔪᐃᓐᓇᐅᒐᑦᑕ 
ᐊᑐᖅᓯᒪᔭᑦᑎᓐᓂᒃ ᒐᕙᒪᒃᑯᓐᓂᒃ ᐱᓕᕆᐊᑦ 
ᓇᖕᒥᓂᖅ ᐊᐅᓚᔾᔪᓯᖃᕐᒪᑕ. ᐊᒻᒪᓗ ᐊᑯᓂᐊᓗᒃ 
ᐱᓕᕆᐊᖑᔪᓐᓇᕐᒪᑕ ᑖᓐᓇ ᐃᓱᒫᓘᒋᒐᒃᑯ. ᑖᓐᓇ 
ᑕᕝᕙ ᓴᖅᑭᑕᕋ. ᖁᔭᓐᓇᒦᒃ.  
 
ᐅᖃᖅᑎ: (ᑐᓵᔨᑎᒍᑦ) ᑖᓐᓇ ᐃᓱᒪᒥᒍᑦ  

ᐅᖃᓪᓚᖕᓂᐅᕗᖅ, ᑖᓐᓇ ᓇᖕᒥᓂᖅ 
ᑎᒃᑯᐊᖅᓯᓇᓲᑏᑦ ᑕᐃᒪᐃᑦᑑᖏᒻᒪᑦ. ᐊᑏ ᑲᔪᓯᒋᑦ, 
ᒥᔅ ᐊᕐᓇᒃᑲᖅ.  
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᖅᑏ. 
ᐅᖃᖅᑏ. ᐊᐱᕆᓂᐊᕆᕙᕋ ᐃᒻᒪᓐᓇ.  
 
ᐅᖃᖅᑏ, ᑕᐃᒪ ᖁᔭᓐᓇᒦᒃ ᖁᔭᓕᓯᒪᔪᖓ 
ᑕᒪᒃᑯᓂᖓ ᑭᓪᓕᖃᖅᓯᒪ ᑖᒃᑯᐊ ᑭᒡᓕᖃᖅᓯᒪᓪᓗᑎᒃ 
ᐊᑭᑐᔫᑎᓄᑦ ᑭᓯᐊᓂᑦᑕᐅᖅ ᐱᔭᕇᓕᓵᖅᑐᑦ 
ᑲᖏᖅᖠᓂᕐᒧᑦ ᓯᕗᑐᔪᒧᑦ ᑖᒃᑯᐊ ᐸᖅᑭᕕᑦᓴᒧᑦ. 
ᐅᕙᖓᓕ ᐃᓱᒪᒋᒐᒃᑯ ᐅᑭᐅᓄᑦ ᐊᒥᓱᓄᑦ ᑕᒪᓐᓇ 
ᐅᑕᖅᑭᔾᔪᑕᐅᒐᔭᕐᒪᑦ. ᑖᒃᑯᐊ ᓯᕕᑐᔫᑎᒧᑦ ᑖᒃᑯᐊ 
ᐸᖅᑭᕕᑦᓴᒧᑦ ᐃᓐᓇᕐᓄᑦ.  
 
ᒥᓂᔅᑕ ᐅᖃᕈᓐᓇᖅᑳ ᐅᕙᑦᑎᓐᓄᑦ ᒐᕙᒪᒃᑯᑦ ᐃᒻᒪᖄ 
ᐃᓱᒪᒋᔭᖃᐅᕋᔭᖅᐹᑦ ᐊᒻᒪᓗ ᑖᒃᑯᐊ 
ᐃᓐᓇᑐᖃᖁᑎᕗᑦ ᒫᓐᓇᐅᔪᖅ ᖃᓪᓗᓈᑦ 
ᓄᓈᓃᑦᑐᓂᒃ ᐅᑎᖅᑎᑕᐅᓗᑎᒃ ᐃᒻᒪᖄ ᓯᕕᑐᔪᒥᒃ 
ᐊᖏᕐᕋᖃᕐᕕᖃᕈᓐᓇᕐᓂᖅ ᑖᒃᑯᐊ ᓄᓇᕘᒥ 
ᓴᓇᔭᐅᓚᐅᖅᑐᑦ ᓴᖅᑭᑕᐅᓚᐅᖅᑐᑦ ᒐᕙᒪᒃᑯᓐᓄᑦ 
ᐊᒻᒪᓗ ᐸᕐᓇᒍᑕᐅᓴᓚᐅᓐᖏᒻᒪᑦ ᐃᒻᒪᖄ 
ᐸᕐᓇᒍᑕᐅᓚᐅᖅᓯᒪᓐᖏᒻᒪᑦ ᒐᕙᒪᒃᑯᓐᓂ ᓯᕗᐊᒍᑦ 
ᑖᓐᓇ ᑕᒪᓐᓇ ᑐᐊᕕᕈᑎᒋᔫᔮᔭᐅᒐᔭᖅᑐᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᑦᑎᑦᓯᔩ. ᐄ, ᐄᑦᑎᐊᖅ ᑖᓐᓇ ᑭᓯᐊᓂ 
ᖃᖓᒃᑯᒥᐊᖅ ᑖᒃᑯᐊ ᓯᕕᑐᔪᒥᒃ 
ᑳᑦᑐᕌᒃᑦ−ᑖᖅᑎᓐᓂᕌᖓᑕ ᐊᒻᒪᓗ ᑕᒪᒃᑯᐊ 
ᑮᓇᐅᔭᒃᓴᓄᑦ ᐄ ᑖᓐᓇ ᐃᓚᒋᔭᐅᓕᓲᖑᔪᖅ ᑖᓐᓇ 
ᐸᕐᓇᐅᑎᓄᑦ ᐊᑭᑐᔫᑎᓄᑦ ᐊᒻᒪᓗ ᐄ, ᑖᒃᑯᐊ 
ᐸᕐᓇᐅᑎᓄᑦ ᐃᓕᔭᐅᔭᕆᐊᖃᖅᑐᑦ ᐊᑭᑐᔫᑎᓄᑦ. 
 
ᓱᓕ ᐅᖃᕐᓂᐊᕆᕗᖓ ᒫᓐᓇᐅᔪᖅ 
ᖁᕐᓗᖅᑐᕐᒥᐅᑕᓄᑦ ᑕᐃᒪ ᐃᑉᐸᒃᓴᖅ 
ᐅᖃᐅᓯᕆᓚᐅᕐᒪᒍ ᐊᒻᒪᓗ ᑖᒃᑯᐊ 
ᐱᓕᕆᖃᑎᒌᑦᓯᒪᑕ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕᐅᑏᑦ 
ᐊᒻᒪᓗ ᐱᖁᑎᓂ ᐄ, ᐊᒻᒪᓗ ᐄ ᐅᕙᒍᑦ 
ᑐᓂᓯᓚᐅᖅᑐᒍᑦ ᑕᒪᒃᑯᓂᖓ ᐱᖁᑎᓂᒃ.  

ᑕᒪᒃᑯᐊᑦᑕᐅᖅ ᓯᕕᑐᔪᓂᒃ ᑕᒪᒃᑯᐊ 
ᐸᖅᑭᓐᓂᕆᓂᕐᒧᑦ. ᐄ, ᐱᓕᕆᓚᐅᖅᑕᕗᑦ ᐊᒻᒪᓗ 
ᑐᑦᓯᕋᐅᑎᓄᑦ ᐃᓕᓚᐅᖅᓯᒪᓪᓗᑎᒃ. ᐄ 
ᓴᓐᖏᑦᑎᑉᐸᓪᓕᐊᓗᑕ ᐃᒻᒪᖄ ᑖᒃᑯᐊ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑭᖑᓪᓕᕐᒥ 
ᐱᓕᕆᓗᑎᒃ ᐃᒻᒪᓗ ᐅᑎᕐᕕᒋᒻᒥᒐᒃᑯᑦ ᓱᓕ ᐊᓯᐊᒍᑦ 
ᐃᓱᐃᓪᓕᐅᕈᑎᒥᒃ ᑐᓴᓚᐅᖅᓯᒪᓐᖏᓐᓇᒪ. 
ᖁᔭᓐᓇᒦᒃ. 
 
ᐅᖃᖅᑎ: ᐃᓚᒋᐊᕈᑏᑦ ᐊᐱᖅᑯᓐᓄᑦ. ᒪᓕᒐᓕᐅᖅᑎ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᖁᒃᓴᓪᓚᒃᓯᒪᒋᒐᒃᑯ ᑖᓐᓇ ᒥᓂᔅᑕ ᐅᖃᖅᓯᒪᒻᒪᑦ 
ᑖᒃᑯᐊ ᑕᑯᓚᐅᖅᓯᒪᓐᖏᓐᓇᒪ ᑕᐃᒪ 
ᓴᖅᑮᑎᑦᓰᓐᓇᖅᑐᖅ ᐅᕙᓐᓂᒃ ᒥᓂᔅᑕ ᖃᐃᑦᓰᓂᖅᐸᑦ 
ᐃᒻᒪᖃ ᑭᐅᔾᔪᑎᒥᒃ ᐊᒻᒪᓗ ᑖᒃᑯᐊ ᑐᑦᓯᕌᕈᑕᐅᔪᑦ 
ᖃᓄᕐᓕ ᓯᕗᒧᕈᓐᓇᕐᒪᑦ. ᑕᑯᔪᒪᔾᔮᕆᔭᒃᑲ 
ᐱᓯᒪᓐᖏᓐᓇᑦᑎᒍᑦ ᐊᓯᐅᔨᔭᐅᒻᒪᓪᓗᑭᐊᖅ 
ᓇᒥᑭᐊᖅ. ᑕᑯᓚᐅᖅᓯᒪᓐᖏᓐᓇᒪ. ᑕᐃᒪᓐᓇ 
ᖁᖅᓴᓚᖕᓇᕐᒪᑦ ᐅᖃᖅᓯᒪᑎᓪᓗᑎᑦ ᑕᐃᒪᓐᓇ 
ᓇᒧᒃᑭᐊᖅ ᐊᓯᐅᔨᔭᐅᒻᒪᓪᓗᑭᐊᖅ. 
 
ᑖᒃᑯᐊ ᑲᑎᒪᔨᐊᓛᖑᔪᑦ ᒥᓂᔅᑕᓪᓗ 
ᖃᐃᖁᔭᐅᓚᐅᖅᓯᒪᔪᑦ ᓇᒻᒥᓂᖅ ᓇᒻᒥᓂᖅ ᐊᒻᒪᓗ 
ᑖᒃᑯᐊ ᐅᖃᖃᑎᒋᔪᒪᓪᓗᑎᒍ ᖃᓄᖅ ᑕᒪᒃᑯᓂᖓ 
ᓯᕕᑐᔪᒧᑦ ᐃᓐᓇᕐᓄᑦ ᐸᖅᑭᕕᒃᓴᖅ. ᐊᒻᒪᓗ ᓱᓇᒥᓗ 
ᑭᐅᔭᐅᓐᖏᑦᑐᒍᓪᓘᓐᓂᑦ ᓯᕗᓕᐅᖅᑎᓗ ᐊᒻᒪᓗ 
ᑭᐅᔭᐅᓚᐅᓐᖏᓐᓇᑉᑕ ᑭᐅᔭᐅᓂᖅ ᑕᐃᒪ ᑕᕝᕘᓇ 
ᖁᑦᓴᓚᒃᑎᑐᑦ ᐅᖃᖅᑎᑦᓯᔩ.  
 
ᑐᑭᓯᑦᓯᐊᓐᖏᓐᓇᒃᑯᑦ ᓲᖅ ᓱᒻᒪᑦᑕᐅᖅ 
ᑭᒡᓕᖃᖅᑎᑦᓯᓇᐸᑦ ᒐᕙᒪᓕᕆᔨᒃᑯᑦ ᑖᑯᐊ ᓄᓇᕘᒧᑦ 
ᐊᒻᒪᓗ ᑖᒃᑯᐊ ᐃᒻᒪᖄ ᐃᒡᓗᕐᔪᐊᑦ ᑭᓯᐊᓂ 
ᐃᒡᓗᕐᔪᐊᖅᑖᕈᓐᓇᕐᒪᑕ ᑭᓯᐊᓂ ᐸᕐᓇᐅᑎᒃᑯᑦ 
ᐊᑭᑐᔫᑎᒃᑯᑦ. ᐊᒻᒪᓗ ᐱᔪᒥᓇᖅᑐᑎᑦ ᑖᒃᑯᐊᓕ 
ᑮᓇᐅᔭᐃᑦ ᐄ, ᑲᓇᑕᓕᒫᒥ ᑕᒪᒃᑯᐊ ᒪᓕᒐᐃᓪᓘᓐᓃᑦ  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒻᒪᖄ ᑮᓇᐅᔭᓄᑦ ᐃᓄᓂᓐᖔᓐᖏ ᑭᓯᐊᓂ 
ᒐᕙᒪᒃᑯᑦ ᑖᒃᑯᐊ ᐊᕐᕗᖅᑐᐃᒐᔭᖅᑐᑦ ᑮᓇᐅᔭᓂᒃ 
ᐃᓐᓇᖁᑎᑉᑎᓐᓄᑦ.  
 
ᒫᓐᓇᐅᔪᖅ ᐃᒪᓐᓇ ᐊᖏᔪᒻᒪᕆᐊᓗᒻᒥᒃ ᐃᓚᖓ 
ᑖᒃᑯᐊ ᑮᓇᐅᔭᐃᑦ ᒐᕙᒪᒃᑯᓐᓅᓐᖏᑦᑐᑦ ᑮᓇᐅᔭᑦ 
ᓄᓇᕗᑦ ᓯᓚᑖᓄᑦ ᑮᓇᐅᔭᒃᓵᑦ ᑐᓂᔭᐅᖔᓕᖅᖢᑎᒃ 
ᖃᓄᕐᓕ ᐃᒻᒪᖄ ᑕᒪᓐᓇ. 
 
ᒥᓂᔅᑕ ᑕᐃᒪ ᐃᒻᒪᖄ ᐃᓱᒪᒋᒃᑲᓐᓂᕈᒪᒃᐸᐅ 
ᓯᕗᓂᒃᓴᒧᑦ ᐃᓐᓇᕐᓄᑦ ᓴᖅᑮᑭᑦᑎᓯᓂᖅ ᓯᕗᓂᒃᓴᒧᑦ 
ᐃᓐᓇᕐᓄᑦ ᐸᖅᑭᕕᑦᓴᒧᑦ? ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐃᒪᓐᓇ ᒫᓂ ᐅᖃᕈᓐᓇᖅᖢᖓᓗ ᐃᒪᓐᓇ 
ᓄᖅᑲᖅᑎᑦᑎ ᐅᑯᐊ ᒪᑐᓯᓚᐅᓐᖏᑦᑐᖓᓘᓐᓃᑦ 
ᐅᒃᑯᐊᖅᓯ ᓄᖅᑲᖅᑎᑦᓯᓚᐅᓐᖏᑦᑐᖓ ᑐᒃᓯᕋᕈᑎ 
ᑕᒪᒃᑯᓂᖓ ᓯᕗᑐᔪᓄᑦ ᐸᐃᕆᕕ 
ᐸᖅᑭᓂᕆᓂᓕᕆᓂᕐᒧᑦ. ᐃᒻᒪᖄ ᐃᓚᒌᑦ. ᐅᕙᖓ 
ᐃᓚᐅᔪᒪᑦᑎᐊᖅᑐᖓ ᐃᓚᒋᔭᐅᔪᒪᑦᑎᐊᖅᑐᖓ. 
ᕿᓂᖅᓯᒪᔪᒍᑦ, ᐱᓕᕆᖃᑎᒋᔪᓐᓇᖅᑕᑉᑎᒻᓂᒃ. 
 
ᐊᒻᒪᓗ ᖃᐃᔪᖃᓚᐅᖅᓯᒪᓪᓗᓂ ᑕᐃᒪ ᐱᔾᔪᑎ ᑕᐃᒪ 
ᐱᔾᔪᑎᒋᓗᑕᐃᓐᓇᖅ ᑖᒃᑯᐊ ᐅᕙᒃᑎᓐᓄᑦ 
ᐃᑲᔪᖅᑐᒃᓴᑦ ᖁᕐᓗᖅᑐᒥᐅᑐᐃᓐᓄᑦ ᑭᓯᐊᓂ. ᑭᓯᐊᓂ 
ᓱᓇᒥᒃ ᑐᒃᓯᕋᕈᑎᒥᒃ ᑕᑯᓚᐅᖅᓯᒪᓐᖏᑦ 
ᑐᓴᓚᐅᓐᖏᑕᕋᓗ ᐊᕐᕌᒎᒃ ᒪᕐᕉᓄᑦ. ᐊᒻᒪᓗ 
ᒥᓂᔅᑕᐅᓚᐅᖅᑐᒧᓪᓗ  ᑐᓴᕐᕕᒋᓚᐅᓐᖏᑕᕈ ᓱᓕ  

ᒫᓐᓇᒧᑦ ᓄᖅᑲᖅᑎᑦᓯᓇᓱᒃᓯᒪᓐᖏᑦᑐᖓ 
ᐅᕝᕙᓘᓐᓃᑦ  
ᒪᑐᓯᓇᓱᐊᓐᖏᑦᑐᖓᓘᓐᓃᑦ ᑕᕝᕘᓇ ᒐᕙᒪ ᑭᓯᐊᓂ 
ᖃᐅᔨᒪᔪᒃᓴᐅᔪᑦ ᐅᕘᓇ. 
 
ᓲᕐᓗ ᑳᓐᑐᕌᒃᖃᕌᖓᓗ ᐅᕙᓂ 
ᐊᑭᓕᖅᑐᐃᓂᐊᕌᖓᑦᑕ ᐃᒡᓗᕐᔪᐊᕐᒥ ᓄᓇᕗᑦ 
ᐃᓗᐊᓂ ᑖᒃᑯᐊᒃ ᐆᒃᑑᑎᒋᓗᒍ ᑕᐃᑲᓂ ᓯᕕᑐᔪᒧᑦ 
ᑖᒃᑯᐊ. ᑕᐃᒪ ᑖᒃᑯᐊᑦᑕᐅᖅ ᐸᕐᓇᐅᑎᒃᑯᑦ 
ᐊᑭᑐᔫᑎᒃᑯᑦ ᐱᒋᐊᖃᖅᑐᑎᒃ. ᒫᓐᓇᐅᔪᖅ 
ᐊᑐᖅᑕᕗᑦ ᐋᑐᕚᒥ ᒥᑭᑦᑐᒥᒃ ᑮᓇᐅᔭᕐᒥᒃ ᐃᒻᒪᖄ 
ᑖᓐᓇᓕ ᒥᑭᑐᔪᒥ ᒥᑭᔪᒥᓪᓕ ᑮᓇᐅᔭᖅᑖᖅᑎᒃᑲᑉᑎᒍᑦ 
ᑖᓐᓇ ᐋᑐᕚᒦᑦᑐᖅ, ᑖᓐᓇᓕ 
ᐸᕐᓇᐅᑎᓃᔾᔮᓐᖏᑦᑐᖅ.  
ᐊᐳᑕᖃᕐᒪᑦ ᐸᐅᑦᖓᓂᒡᓗ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᐊᐱᖅᑯᑦ 639 - 5(2): ᐃᓄᐃᑦ ᐃᓕᖅᑯᓯᖓ 

ᐊᑐᖅᑕᐅᓗᓂ ᑲᒪᒋᔭᖃᕐᓂᖅ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 
ᐊᒥᑦᑐᕐᒥᐅᑕᖃᑎᒃᑲ. ᑕᐃᒪ 
ᐊᐱᖅᓱᕐᓂᖃᕐᓂᐊᖅᑲᐅᒐᒪ ᑖᔅᓱᒧᖓ ᒥᓂᔅᑕᒧᑦ 
ᑲᒪᒋᔭᖃᖅᑐᒧᑦ ᐃᓐᓇᕐᓄᑦ.  
 
ᐃᒪᓐᓇᖃᐃ ᐅᖃᖅᑳᕐᓗᖓ ᑖᒃᑯᐊ ᐃᓄᐃᑦ 
ᐃᓕᖅᑯᓯᖓᑦ ᑕᕝᕙᓂ ᓇᓗᓇᐃᔭᐅᑎᒥ ᑖᒃᑯᐊ 
ᐃᓐᓇᖅᐳᑦ ᑲᒪᒋᔭᐅᑦᑎᐊᒃᑲᓐᓂᕆᐊᖃᕐᒪᑕ. 
ᓇᓗᓇᐃᔭᑦᑎᐊᒃᑲᓐᓂᕐᓚᖓ. ᑖᓐᓇ 
ᐅᓂᒃᑳᓕᕆᐊᕆᔭᐅᓯᒪᔪᖅ 2015-ᒥ ᑕᕝᕙᓐᖓᑦ 
ᐱᓵᕋᒃᑯ ᑕᒪᒃᑯᐊ ᐃᓐᓇᖅᐳᖅ ᖃᓄᖅ 
ᐃᓚᐅᑎᑕᐅᒃᑲᓐᓂᕈᓐᓇᕐᒪᖔᑕ ᑕᕝᕙᓂ 
ᓇᓗᓇᐃᔭᖅᓯᒪᖕᒪᑦ.  
 
ᐃᒪᓐᓇᓕ ᒥᓂᔅᑕ ᓯᕗᓪᓕᖅᐹᒥᒃ ᐊᐱᕈᔪᒪᔭᕋ. ᑖᓐᓇ 
ᐅᓂᒃᑳᓕᐊᖅ ᓴᖅᑭᖅᑕᐅᓚᐅᖅᑎᓪᓗᒍ, ᑕᒪᒃᑯᐊ 
ᐃᓄᐃᑦ ᐃᓕᖅᑯᓯᖓᑦ ᐱᖅᑯᓯᖓᑦ, ᖃᓄᖅ ᑕᕝᕙᓂ 
ᐃᓚᓕᐅᔾᔭᐅᒃᑲᓐᓂᕈᓐᓇᖅᐸ 
ᐅᓂᒃᑳᓕᐊᕆᔭᐅᓚᐅᖅᑐᒥᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

4041 

ᐅᖃᖅᑎ. ᐃᓂᖅᑎᕆᓂᕐᒧᑦ, ᒪᓕᒐᓕᐅᖅᑎ ᒥᔅ 
ᐊᕐᓇᒃᑲᖅ. 
 

ᐃᓂᖅᑎᕈᑎᒃ 
 
ᐊᕐᓇᒃᑲᖅ (ᑐᓵᔨᑎᒍᑦ): ᐅᖃᖅᑏ, ᑕᒪᓐᓇ 
ᐅᖃᐅᓯᐅᖃᑦᑕᖅᓯᒪᖕᒪᑦ ᑕᒪᓐᓇ ᓲᕐᓗ ᐃᖢᐃᒻᒪᑦ.  
 
ᐅᖃᖅᑎ: ᒪ’ᓇᓪᓗᐊᕕᒃ. (ᑐᓵᔨᑎᒎᓕᖅᑐᖅ) 
ᐃᓂᖅᑎᕆᔭᐅᔪᒻᒧᑦ. (ᑐᓵᔨᑎᒎᕈᓐᓃᖅᑐᖅ) 
ᐅᖃᖅᑎᑦᓯᔨᐅᑉᓗᖓ. ᒪᓕᒐᓕᐅᖅᑏᑦ, ᒥᓂᔅᑕᐃᑦ 
ᑕᒪᓗᑉᑖᑉᓯ ᐅᖃᐅᑎᕙᑉᓯ ᐅᖃᐅHᐃᒃᑯᑦ 
ᐊᐱᖅHᐅᕐᓇᐅᑎᑉᓗᒍ ᐃᒃᓯᕙᐅᑕᑉᓯᖕᓂᒃ 
ᐃᒃᓯᕙᔫᓪᓗᐊᕈᑉᓯ.  
 
>>ᐸᑦᑕᑐᖅᑐᑦ 
 
ᑖᓐᓇ ᒥᓂᔅᑐ ᑲᒪᒋᔭᖃᖅᑐᖅ ᐃᓄᑐᖃᕐᓄᑦ 
ᐃᓐᓇᕆᔭᐅᔪᓄᑦ, ᒥᓂᔅᑐ ᔪᐊᔾ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐊᐱᖅᑯᑎᒋᔭᖓ ᖁᔭᒋᕙᕋ ᐃᒻᒪᖃ 
ᑖᒃᑯᐊ ᐱᖅᑯᓯᓕᕆᓂᕐᒧᑦ, ᑐᓴᐅᒪᖃᑎᒌᒋᐊᖃᖅᑐᒍᑦ 
ᐊᒻᒪᓗ ᐊᔾᔨᐅᖏᑦᑐᒥᒃ ᐃᓱᒪᒋᔭᐅᔪᓂᒃ 
ᓄᓇᓕᒻᒥᐅᑕᕐᓂᒃ ᐃᓱᒪᒋᔭᓂᒃ ᐊᒻᒪᓗ 
ᑐᓴᐅᒪᖃᑎᒌᓪᓕ ᐃᓚᒌᒃᑐᐃᑦ ᓴᓇᔪᐃᓪᓗ ᐊᒻᒪᓗ 
ᒪᑐᐃᓐᖔᖏᓐᓇᖅᑐᖅ. ᐃᒻᒪᖃ ᓲᕐᓗ 
ᐃᓐᓇᑐᖃᑦᓯᓐᓄᑦ ᓱᓇᒥ ᐱᐅᔪᒥ ᐱ ᐊᒻᒪ ᑕᕝᕘᓇ 
ᐱᔾᔪᑎᒋᓪᓗᒍ ᐃᓐᓇᕐᓂᒃ ᑲᒪᕗᐃᑦ ᐸᖅᑭᕗᐃᑦ. 
 
ᐃᓱᒪᒋᔭᖃᖅᐸᑕᓗ ᐊᑐᒐᒃᓴᒥᓘᓐᓃᑦ 
ᓇᓪᓖᑎᑐᐃᓐᓇᖅ ᑐᓴᕈᒪᔪᖓ ᓄᓇᓕᑉᓯᖕᓂᒃ. ᐊᑏᒃ 
ᐳᓛᕆᐊᖅᓯᐅᒃ. ᐅᕙᓂ ᑭᖑᓪᓕᕐᒥᒃ ᑖᓐᓇ 
ᐱᒻᒪᕆᐅᓛᖑᖅᑰᕐᒪᑦ ᖃᖓᓕ ᐃᓕᑦᓯ 
ᖃᖓᐅᑎᓪᓗᒍᓕ ᑭᓪᓕᕐᒥᒃ ᐳᓛᕆᐊᓚᐅᖅᐱᓯ? 
ᑕᐃᒪᓐᓇ ᐃᖢᐊᕐᓂᖅᓴᐅᒐᔭᖅᑰᕐᒪᑦ. ᖁᔭᓐᓇᒦᒃ, 
ᐅᖃᖅᑏ. 
 

ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᑦᑎᒻᓄᑦ. ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᓇᓗᓇᐃᔭᒃᑲᓐᓂᓚᐅᕐᓚᖓ ᑕᕝᕙᓂ 
ᒪᒃᐱᖅᑐᒐᕐᒥ ᐅᖃᖅᓯᒪᖕᒪᑦ. ᐃᒪᓐᓇᐃᓐᓂᐊᖅᐳᖓ 
(ᑐᓵᔨᑎᒎᓕᖅᑐᖅ) ᑖᒃᑯᐊ ᐱᔭᐅᔭᕆᐊᕐᒪᑕ ᑕᒪᒃᑯᐊ 
ᐱᖁᔭᕐᓗ ᐊᒻᒪᓗ ᑖᒃᑯᐊ ᐃᒻᒪᖄ ᐃᓐᓇᕐᓂᒃ 
ᑕᒪᒃᑯᐊ ᐊᑐᒐᒃᓴᐃᑦ ᐱᑕᖃᑦᑎᐊᖏᑎᓪᓗᒋᑦ 
ᑕᒪᒃᑯᓂᖓ.  
 
(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᖃᓄᖅ ᑕᐃᒪ 
ᐋᓐᓂᐊᖃᖅᑕᐃᓕᑦᑎᑦᑎᔨᒃᑯᑦ ᑕᒪᓐᓇ ᖃᓄᖅ 
ᑲᒪᒋᒋᐊᒃᑲᓐᓂᕈᓐᓇᖅᐸᖓ 
ᓴᖅᑭᒋᐊᒃᑲᓐᓂᕈᓐᓇᖅᐸᖓᑦ ᐃᓄᐃᑦ ᐃᓕᖅᑯᓯᖓᑦ 
ᐅᕝᕙᓘᓐᓃᑦ ᑖᒃᑯᐊ ᑲᒪᒋᔭᐅᔾᔮᖏᒃᑯᓂ ᑖᒃᑯᐊᖃᐃ 
ᓄᓇᕗᑦ ᑐᓐᖓᕕᒃᑯᑦ ᐅᕝᕙᓘᓐᓃᑦ ᕿᑭᖅᑕᓂᒃᑯᑦ 
ᐃᓄᐃᑦ ᑲᑐᔾᔨᖃᑎᒌᖏᑦ ᑕᕝᕙᓂᖃᐃ 
ᐃᓚᐅᑎᑕᐅᔪᓐᓇᖅᐳᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒪ’ᓇ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᖃᖃᑦᑕᖅᓯᒪᔪᒍᑦ 
ᐊᔾᔨᒌᓐᖏᑦᑐᓂᒃ ᐱᓕᕆᔪᓂᒃ ᓄᓇᕗᑦ ᑐᓐᖓᕕᑦ 
ᑎᒥᖓᓗ ᖃᖓᑦᓯᐊᓵᖅ ᐃᒻᒪᖄ 
ᐃᓚᒋᔭᐅᓚᐅᖅᓯᒪᔪᑦ ᑖᒃᑯᐊ ᐅᖃᓕᒫᖅᑕᖓᑦ 
ᐅᓂᒃᑳᓕᐊᖅ.  
 
ᖃᓄᖅ ᑖᒃᑯᐊ ᐱᖅᑯᓯᓕᕆᓂᒃᑯᓪᓗ ᐊᑐᖅᑕᕗᑦ 
ᐊᒻᒪᓗ ᑖᓐᓇ ᐃᓕᓐᓂᐊᕈᑕᐅᖕᒪᑦ. ᓱᓕ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑖᒃᑯᐊ 
ᐱᕙᓪᓕᐊᑎᑦᑎᓂᖅ ᐊᒻᒪᓗ ᐃᓗᐊᖅᓴᐃᓇᓱᒃᓯᒪᔪᑦ 
ᑕᒪᒃᑯᓄᖓ ᐊᑐᖅᑕᐅᔪᒥᓇᖅᑐᓄᑦ ᑕᒪᐃᓐᓄᑦ. 
ᐊᒻᒪᓗ ᓇᒦᓕᕐᒪᑕ? ᐱᐅᓂᖅᓴᐅᓕᖅᐹ? ᓱᓕ 
ᐅᕙᑦᑎᓐᓄᑦ, ᐅᑎᕆᐊᖃᕐᒪᑦ ᑕᒪᓐᓇ ᐊᒻᒪᓗ 
ᓄᓇᓕᒥᐅᑕᐃᑦ ᐃᓄᐃᑦ ᖃᓄᖅ 
ᐃᖢᐊᖅᓯᒋᐊᕈᑎᒃᓴᖃᕐᒪᑕ ᑕᒪᓐᓇ ᐸᖅᑭᓕᕆᓂᖅ 
ᐊᒻᒪᓗ ᐱᐅᓂᖅᓴᒧᑦ ᐊᒻᒪᓗ 
ᐊᔭᐅᖅᑐᒃᑲᓐᓂᕈᔪᐃᓐᓇᐅᔭᖅᑕᕋ. ᐃᑲᔪᖅᑐᕈᑎᐅᑉ 
ᑕᒪᒃᑯᐊ ᓴᓇᔨᖁᑎᕗᑦ ᐊᒻᒪᓗ ᑕᒪᒃᑯᐊ. ᑕᒪᒃᑯᐊ  

ᑖᒃᑯᐊ ᐃᒡᓗᕐᔪᐊᑦ ᑕᒪᐃᓐᓂᒃ.  
 
ᓄᓇᓕᖕᒥᐅᑕᕐᓂᒃ  
ᓴᓇᔭᒃᓴᖃᖅᑐᒍᑦ ᓴᓇᔨᖃᐅᖅᑐᖅ ᐊᒻᒪᓗ ᑕᒪᒃᑯᐊ 
ᐱᔭᕆᐊᓖᓪᓗ ᓄᓇᓕᖕᒥᐅᑕᕐᓄᑦ. ᐃᒻᒪᖄ 
ᓂᕆᐅᒃᓯᒪᕗᖓ ᑖᒃᑯᐊ ᐊᖏᔪᖅᑳᕆᔭᐅᓂᖏᓐᓄᓪᓗ 
ᐃᖅᑲᓇᐃᔭᖅᑎᖏᓐᓂᓂᓛᒃ ᓴᓇᔨᖏᑦ ᐊᒻᒪᓗ 
ᑕᒪᓐᓇ ᑲᔪᓯᑎᓐᓇᓱᐊᖅᑕᕗᑦ ᐃᖢᐊᖅᓯᒋᐊᕈᑎᑦ 
ᐃᒻᒦᑦ ᑕᒪᓐᓇ ᐅᑉᓗᑕᒫᖅᓯᐅᑦ. ᐅᑉᓗᑕᒫᑦ 
ᐱᑦᓯᐊᕋᓱᐊᖏᓐᓇᖅᑑᒐᓗᐊᖅᑐᒍᑦ. ᑐᓴᕈᒪ. ᐄ, 
ᑐᓴᒃᑲᓐᓇᕈᒪᓂᐊᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, 
ᑭᒡᒐᖅᑐᖅᑕᒪ ᐃᓚᖓ ᐃᓐᓇᒃᑯᕕᖃᓐᖏᒻᒪᑦ. 
ᑭᒡᒐᖅᑐᖅᑕᒪ ᐱᖃᑖ ᐃᓐᓇᒃᑯᕕᖃᖅᖢᓂ. ᑕᐃᒪᓕ 
ᐃᒪᓐᓇ ᐅᖃᕈᒪᓕᕆᕗᖓ. ᑕᒪᓐᓇ ᐃᓄᐃᑦ 
ᖃᐅᔨᒪᔭᑐᖃᖓᓪᓕ ᑕᐃᒪ ᖃᓄᖅ ᑕᒪᓐᓇ 
ᐃᓚᐅᑎᑕᐅᒃᑲᓐᓂᕈᓐᓇᑦᑎᐊᖅᐸᑦ 
ᐃᓱᒪᓕᐅᖃᑦᑕᕐᓂᐊᖅᑎᓪᓗᒋᑦ ᑖᒃᑯᐊ ᒐᕙᒪᒃᑯᑦ, 
ᓇᒦᓐᓂᐊᖅᐸ? 
 
 ᐊᒻᒪ ᖃᓄᖅ ᐊᒥᓲᑎᒋᔪᐃᑦ ᑕᒪᒃᑯᐊ ᐃᓐᓇᒃᑯᕖᑦ 
ᓴᖅᑭᓐᓇᔭᖅᐸᑦ? ᑕᐃᒪ ᐅᖃᕋᑖᖅᐳᖓ 
ᑭᒡᒐᖅᑐᖅᑕᒪ ᐱᖃᑖ, ᐃᓐᓇᒃᑯᕕᖃᓐᖏᒻᒪᑦ. ᑕᐃᒪᓕ 
ᖃᓄᖅ ᑕᒪᒃᑯᐊ ᐃᓐᓇᒃᑯᕕᖃᓐᖏᑦᑐᐃᑦ 
ᓯᕗᓪᓕᖅᐹᖅ ᐱᓕᕆᐊᕆᔭᐅᒃᑲᓐᓂᕈᓐᓇᖅᐸ? ᑖᓐᓇ 
ᐃᓄᐃᑦ ᖃᐅᔨᒪᔭᑐᖃᖓᑦ ᐱᔨᑦᑎᕋᕐᓂᕐᓗ 
ᐱᔾᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪ’ᓇ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓄᓇᓖᑦ ᑕᒪᐃᑕ, ᐊᑕᐅᓯᖅ ᑕᐃᒃᑯᐊ 
ᐃᓐᓇᑐᖃᖅ ᐃᓐᓇᕐᓂᒃ ᐃᓗᓕᖃᖅᑐᓂᒃ 
ᑕᐃᒃᑯᓂᖓ, ᑖᒃᑯᐊᓪᓗ ᓇᔭᓐᖑᐊᓪᓗ.  
 

ᐅᖃᖅᑲᐅᔪᑦ ᑖᒃᑯᐊ ᐊᖏᕐᕋᖃᖅᑐᓄᑦ. ᓲᕐᓗ 
ᐸᖅᑭᓂᖅ ᐊᖏᕐᕋᖏᓐᓂᒃ ᐊᕐᕕᐊᕐᒥᐅᑕᕐᒥᓪᓗ. ᐄ, 
ᐊᕐᕕᐊᑦ ᐅᐊᖕᓇᖓᓂ ᑖᓐᓇ ᓴᖅᑭᑕᐅᓚᐅᕐᒪᑦ 
ᐊᖏᕐᕋᒥᓂᒃ ᐃᒻᒪᖄ ᐸᖅᑭᔭᐅᔪᓐᓇᖅᑐᐃᑦ.  
 
ᑖᒃᑯᐊ ᐆᒃᑑᑏᑦ ᐱᐅᔪᒃᑯᑦ, ᐆᒃᑑᑎᒋᔭᐅᓯᒪᔪᑦ 
ᐊᖏᕐᕋᒥᖕᓂᒃ ᐊᔪᕐᓇᓐᖏᒃᑳᖓᑦ ᐊᒻᒪᓗ 
ᐊᔾᔨᐅᓐᖏᑦᑐᓂᒃ ᑕᒪᑯᓂᖓ ᐱᔭᒃᓴᖃᕈᓐᓇᕋᑦᑕ 
ᑭᓯᐊᓂᑦᑕᐅᖅ ᑕᒪᒃᑯᓂᖓ ᐃᑲᔪᕈᓐᓇᕈᑦᑕ ᐃᓄᐃᑦ 
ᐊᖏᕐᕋᖏᓐᓂᒃ ᐊᖏᕐᕋᐅᒪᖁᓗᒋᑦ 
ᐊᔪᕐᓇᓐᖏᑦᓯᐊᖅᐸᑦ. ᐃᒻᒪᖄ 
ᐊᐅᓪᓚᖅᑎᑕᐅᒋᐊᖃᕐᓂᐊᕐᒥᔪᑦ. 
 
ᐅᖃᖅᑏ, ᑕᐃᒪ ᐅᖃᖅᑲᐅᖕᒪᑦ ᑖᓐᓇ 
ᒪᓕᒐᓕᐅᖅᑎ, ᑖᓐᓇ ᐃᒡᓗᕐᔪᐊᖅ ᖃᓄᖅ ᖃᑲᒍ 
ᐱᒋᐊᕈᓐᓇᕐᒪᑦ? ᐃᒻᒪᖄ ᑖᓐᓇ ᐊᑭᖓ ᖃᓄᖅ 
ᐃᒻᒪᖄ 2010 ᓄᓇᕗᓕᒫᕐᒥ ᓇᑉᐸᖓᓂᒃ ᕕᓕᐊᓐ 
ᑮᓇᐅᔭᑦ $100 ᒥᓕᐊᓐ ᑮᓇᐅᔭᑲᓴᕐᒧᑦ 
ᐊᑭᖃᕋᔭᕐᒪᑦ. 
 
ᑕᕝᕙ ᑖᒃᑯᐊ ᐃᒻᒪᖄ ᐊᕕᒃᑐᖅᓯᒪᔪᓂᒃ ᒫᓐᓇᐅᔪᖅ 
ᑕᒪᒃᑯᐊ ᐅᖃᐅᓯᕆᒑᖓᑦᑎᒍᑦ ᐊᒻᒪᓗ 
ᐅᖃᕆᐊᖃᖅᖢᖓ ᐃᓛᓐᓂᒃᑯᑦ 
ᐊᔪᕈᓐᓇᓐᖏᒐᐃᒻᒪᑦ. ᐃᒻᒪᖄ ᑕᒪᒃᑯᐊ 
ᓴᖅᑭᒃᑲᓐᓂᕐᓗᑎᒃ ᑭᓯᐊᓂ. ᑭᓯᐊᓂ 
ᒪᑐᓯᒐᓱᐊᓐᖏᑦᑐᒍᑦ. ᐱᓗᐊᖅᑐᒥᒃ ᒫᓐᓇᐅᔪᖅ. 
ᑖᒃᑯᐊ ᐱᓯᒪᔭᕆᐊᖃᕋᑦᑎᒍᑦ. 
ᑕᐃᔅᓱᒨᓈᕐᓂᐊᓕᖅᐸᑦ? ᑖᒃᑯᐊ ᐄ, 
ᕿᒥᕐᕈᒃᑲᓐᓂᕐᓂᐊᕐᒥᔭᕗᑦ ᐱᒋᐊᒃᑲᓐᓂᕆᐊᖃᖅᐸᑦ.  
 
ᒫᓐᓇ ᐅᖃᕐᓂᖅ ᐅᖃᕈᓐᓇᓐᖏᑦᑐᖓ 
ᒪᑐᓯᓂᐊᕐᓂᕋᕐᓗᑕ. ᓯᕗᓪᓕᖅᐹᒥᒃ ᑖᒃᑯᐊ ᐅᑕᐅᓯᖅ 
ᑕᐃᓐᓇ ᐸᖅᑭᕕᒃ ᓱᓕ ᐱᔭᕆᐊᖃᖅᑕᖏᓐᓂᒃ 
ᐱᑕᖃᓐᖏᒻᒪᑦ. ᐃᓚᖏᑦ ᓱᓕ ᐃᒻᒪᖄ ᑭᓯᐊᓂ  

ᑐᕌᔾᔮᓐᖏᑦᑐᖅ ᐅᒃᑯᐊᖅᑕᐅᓂᖅ, ᒪᑐᔭᐅᓂᖅ.  
ᐱᓗᐊᖅᑐᒥᒃ ᐃᒻᒪᖄ ᓄᓇᓖᑦ ᐃᓚᖏᑦ ᑕᒪᓐᓇ 
ᑲᔪᓯᑎᒋᐊᖃᕋᑦᑎᒍᑦ ᑕᒪᒃᑯᐊ ᐱᔨᑦᓯᕋᕐᓂᕐᒧᓪᓗ  
ᐊᒻᒪᓗ ᓱᓇᓂᒃ. ᐄ, ᑖᒃᑯᐊ ᓱᓕ ᐃᓄᐃᓪᓗ 
ᐱᔭᕆᐊᖃᖅᑕᖏᑦ ᐄ, ᐱᓇᓱᐊᖅᓯᒪᔭᕗᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪ’ᓇ. ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ 
ᕿᔪᒃᑖᖅ. 
 
ᐊᐱᖅᑯᑦ 640 - 5(2): ᐱᔨᑦᑎᕈᑏᑦ 

ᐃᓄᑐᖃᕐᓄᑦ ᐸᖅᑭᑦᑎᕕᒻᒦᑦᑐᓄᑦ 
(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᐱᖅᑯᓯᕆᔪᒪᓪᓗᒍ ᑕᐃᒪ ᒪᓕᒐᓕᐅᖅᑎᑐᐃᓐᓇᐃᑦ 
ᐅᖃᐅᓯᖏᓐᓂᒃ ᐅᖃᐅᓯᖃᖅᑲᐅᒐᒪ 
ᐊᐱᖅᑯᓯᕆᓂᐊᕐᓂᕋᖅᑐᒋᑦ ᑕᒪᒃᑯᐊ ᓄᓇᓕᖕᓂ 
ᐃᓐᓇᒃᑯᕖᑦ ᐊᖏᕐᕋᕆᔭᐅᑎᑕᐅᕙᑦᑐᑦ. 
 
ᐅᖃᖅᑎᑦᑎᔩ, ᑕᐃᒪ ᐳᓛᕆᐊᖅᓯᒪᖃᑦᑕᕐᒥᒐᒪ 
ᑕᒪᒃᑯᓄᖓ ᐱᓗᐊᖅᑐᒥᒃ ᐃᓐᓇᕐᓄᑦ ᓇᔪᒐᐅᕙᑦᑐᑦ 
ᐊᖏᕐᕋᕆᔭᐅᔪᑦ. ᐊᒻᒪᓗ ᓄᓇᓕᖁᑎᒋᔭᕋ ᑖᓐᓇ 
ᐊᐃᑉᐸᖓ ᑭᒡᒐᑐᖅᑕᕋ ᑕᐃᒪᐃᑦᑐᖃᕐᖓᑦ ᐃᓐᓇᐃᑦ 
ᐊᒥᓲᓐᖏᑦᑑᒐᓗᐊᑦ ᐊᖏᕐᕋᖃᖅᑐᑦ ᑕᕝᕙᓂ ᐃᒡᓗᒥ 
ᑲᑎᓐᖓᔪᒥᒃ. ᖃᐅᔨᒋᐊᖃᑦᑕᖅᓯᒪᒐᒃᑭᑦ ᑕᒪᒃᑯᐊ 
ᑕᐃᓐᓇᐃᓛᒃ ᐱᓗᐊᖅᑐᒥᒃ ᑭᒡᒐᑐᖅᑕᕋ 
ᑲᖏᖅᑐᒑᐱᒃ ᐊᖏᕐᕋᖃᖅᑎᑕᐅᒻᒪᑕ ᑕᐃᒃᑯᐊ 
ᐃᓐᓇᑯᓗᐃᑦ ᑕᕝᕙᓂ ᓇᔪᒐᖃᖅᑎᑕᐅᓪᓗᑎᑦ. 
ᑭᓯᐊᓂ ᐅᓇ ᐊᐱᖅᑯᑎᓯᕆᔭᕋᖃᐃ ᓇᓕᐊᓐᓄᑦ 
ᐊᐱᖅᑯᓯᕆᓂᐊᕐᒪᖔᒃᑯ ᓇᓗᕈᔪᑦᑐᒍ, 
ᐱᕙᓪᓕᐊᔪᓕᕆᔨᒃᑯᓐᓄᓪᓗᑭᐊᖅ ᐅᕝᕙᓗᑭᐊᖅ 
ᐃᒡᓗᓕᕆᔨᕐᔪᐊᒃᑯᓐᓄᑦ.  
 
ᑕᐃᒃᑯᐊ ᐱᓕᕆᔨᖃᖅᑎᑕᐅᖃᑦᑕᓐᖏᒻᒪᑕ ᑕᕝᕙᓂ 
ᑲᖏᖅᑐᒑᐱᖕᒥ ᐊᖏᕐᕋᖃᖅᑎᑕᐅᔪᑦ. ᓇᒻᒥᓂᕐᓗ 
ᐱᓕᕆᐊᕆᓪᓗᓂᐅᒃ ᑖᓐᓇ ᐃᓪᓗ. 
ᓴᓗᒻᒪᖅᓴᕆᐊᖃᖅᐸᑦᑐᓂᐅᒃ, ᓲᕐᓗ ᑕᒪᒃᑯᐊ 
ᐊᖏᔫᑕᐅᓐᖏᑦᑑᒐᓗᐊᑦ 
ᐊᐳᑕᐃᔭᕆᐊᖃᖅᐸᑦᑐᓂᒋᑦ ᓯᓚᑖ, ᑖᒃᑯᐊᓗ 
ᐊᐃᖃᓐᖏᑦᑐᑎᑦ ᐃᓐᓇᐅᓪᓗᑎᓪᓗ.  
ᓇᒻᒥᓂᖅ ᐱᓕᕆᓪᓗᑎᒃ ᑖᔅᓱᒥᖓ ᐃᓪᓗᒥᒃ, 
ᓇᓪᓕᓇᓪᓚᕆᒻᒪᑕ. ᐊᑭᓕᖅᓱᑕᐅᓐᖏᑦᑐᑎᓪᓗ. 
ᑖᓐᓇ ᑲᑎᓐᖓᔪᖅ ᐃᓪᓗ ᑕᕝᕙᓂ 
ᐃᓪᓗᖃᖃᑕᐅᔪᒥᒃ ᐃᑲᔪᕋᓱᑐᐃᓐᓇᓂᕐᒧᑦ ᑖᒃᑯᓂᖓ  

ᐃᓪᓗᖃᖃᑎᒋᔭᒥᓂᒃ ᐊᖏᕐᕋᖃᖃᑕᐅᔪᖅ ᑕᕝᕙᓂ 
ᑖᔅᓱᒥᖓ ᐃᓪᓗᓕᒫᒥᒃ ᓴᓗᒻᒪᒃᓴᐃᖃᑦᑕᖅᑐᖅ ᐊᓪᓛᑦ 
ᓯᓚᑖᓂ ᐳᐊᕐᕆᔭᖃᑦᑕᖅᑐᖅ ᐊᐱᔭᕋᐃᒻᒪᑕ.  
 
ᒪᔪᕋᐅᑎᖏᓪᓗ ᑕᑭᔫᑎᐊᓘᓪᓗᑎᒃ. ᑕᒪᓐᓇᖃᐃ 
ᑲᒪᒋᔭᐅᒋᐊᒃᑲᓐᓂᕈᓐᓇᖅᑯᖅ? ᑕᐃᒃᑯᐊ  
ᐅᖃᐅᓯᖃᓚᐅᕐᖓᑕ ᐳᓛᕆᐊᖅᓯᒪᒐᒃᑭᑦ 
ᐃᓐᓇᑯᓗᐃᑦ, ᑕᒪᑐᒧᖓᒎᖅ 
ᐃᑲᔪᖅᑕᐅᔭᕆᐊᖃᓪᓚᕆᑦᑑᒐᓗᐊᑦ.  
ᐃᖅᑲᓇᐃᔭᖅᑎᖃᓐᖏᒻᒪᑕ ᑕᕝᕙᓂ ᐃᓪᓘᑉ 
ᑲᒪᒋᔭᐅᔭᕆᐊᖃᕐᓂᖓᓄᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒪ’ᓇ. ᒥᓂᔅᑐ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂᒃ, ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᐅᓪᓛᒃᑯᑦ. 
ᐃᒡᓗᓕᕆᔨᕐᔪᐊᒃᑯᑦ ᑕᒪᒃᑯᓂᖓ 
ᐃᓐᓇᒃᑯᕕᐅᖃᑦᑕᖅᑐᓂᑦ ᓴᓇᖃᑦᑕᖅᑐᐃᑦ. ᑕᐃᒃᑯᐊ 
ᓴᓗᒻᒪᖅᓴᐃᔨᐅᖃᑦᑕᖅᑐᐃᑦ ᑭᓇᒃᑯᓄᓪᓚᕆᒃ 
ᐃᖅᑲᓇᐃᔭᕐᒪᖔᑕ ᖃᐅᔨᒪᓐᖏᑦᑐᖓ ᑭᓯᐊᓂ 
ᑕᑯᕋᕐᓂᓪᓚᕆᖃᑦᑕᖅᑐᑦ ᑕᒪᒃᑯᐊ 
ᐃᓐᓇᒃᑯᕕᖕᓃᑦᑐᐃᑦ ᓄᑕᕋᖏᑦ 
ᓴᓗᒻᒪᖅᓴᐃᔪᔾᔨᖃᑦᑕᖅᑎᓪᓗᒋᑦ. ᐃᓐᓇᕐᒥᓂᒃ. 
ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖓᑦ.  
 
ᑭᓇᒃᑯᓐᓄᓪᓚᕆᒃ ᐱᓕᕆᐊᖑᓲᖑᒻᒪᖔᑕ ᑕᒪᒃᑯᐊ 
ᓴᓗᒻᒪᖅᓴᐃᔨᐅᖃᑦᑕᖅᑐᓂᒃ 
ᖃᐅᔨᖃᑦᑕᖅᓯᒪᒐᓗᐊᖅᑐᖓᓕ. ᑖᓐᓇ ᐃᓐᓇᐅᔪᖅ 
ᓴᓗᒻᒪᖅᓴᐃᔨᖃᓐᖏᒃᑳᖓᑦ ᓇᖕᒥᓂᕐᒥᓂᒃ 
ᐱᓕᕆᔨᖃᖃᑦᑕᖅᑑᒐᓗᐊᓪᓕ. ᑕᐃᑲᓂᓕ ᓄᓇᓐᓂ 
ᖃᐅᔨᒪᒐᓗᐊᖅᑐᖓ ᑭᓇᒃᑯᓐᓄᓪᓚᕆᒃ 
ᐃᖅᑲᓇᐃᔭᖅᑎᐅᖕᒪᖔᑕ ᖃᐅᔨᒪᓐᖏᑦᑐᖓ. 
ᑭᓯᐊᓂ ᐃᒡᓗᓕᕆᔨᒃᑯᑦ ᑕᒪᒃᑯᓂᖓ 
ᐱᓕᕆᖃᑦᑕᖅᑐᐃᑦ.  
 
ᑕᐃᒃᑯᐊ ᐊᖏᕐᕋᒥ ᐋᓐᓂᐊᓯᐅᖅᑎᐅᓂᕋᖅᑕᐅᔪᑦ 
ᐅᕝᕙᓘᓐᓃᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᖅᑲᐃ 
ᑎᓕᔭᐅᓯᒪᖃᑦᑕᖅᑐᐃᑦ ᑕᒪᒃᑯᐊ 
ᓴᓗᒻᒪᖅᓴᐃᔨᐅᖃᑦᑕᖅᑐᑦ. ᑭᓯᐊᓂ ᐃᓐᓇᕐᓂᒃ 
ᐸᐃᕆᓇᓱᓲᖑᕗᒍᑦ. ᓇᒡᓕᒋᒐᑦᑎᒍᑦ 
ᐅᑕᖅᑭᑐᐃᓐᓇᓐᖏᖦᖢᑕ ᑭᓇᒧᑦᑐᕐᖑᓇ 
ᓴᓗᒻᓴᖅᓴᖅᑕᐅᓚᐅᕐᓕ. ᑕᒪᔾᔭ ᐃᓄᐃᑦ 
ᖃᐅᔨᒪᔭᑐᖃᖓᑦ. ᐃᑲᔪᕆᐊᖅᑐᒃᓴᐅᕗᒍᑦ 
ᖃᐅᔨᒪᔭᕌᖓᑦᑕ ᒐᕙᒪᒃᑯᓐᓂᒃ 
ᐅᑕᖅᑭᑐᐃᓐᓇᓐᖏᓪᓗᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ  

ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑖᓐᓇ ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕ 
ᓇᓗᓇᐃᔭᐃᒻᒪᑦ ᖁᔭᓐᓇᒦᖅᑐᒍ. ᐅᖃᖅᑎᑦᑎᔩ, 
ᑖᓐᓇᖃᐃ ᖃᐅᔨᒋᐊᒃᑲᓐᓂᕈᓐᓇᖅᑯᖅ ᑕᐃᒪ 
ᖃᐅᔨᒪᕋᑖᓐᖏᒻᒪᑦ ᑭᒃᑯᓐᓄᑦ ᑕᒪᒃᑯᐊ  
ᓴᓗᒻᒪᖅᑕᐅᔭᕆᐊᓖᑦ ᑲᒪᒋᔭᐅᔭᕆᐊᖃᕐᒪᖔᑕ 
ᐊᖏᕐᕋᕆᔭᐅᔪᑦ. ᒥᓂᔅᑕᖃᐃ 
ᖃᐅᔨᒋᐊᒃᑲᓐᓂᕈᓐᓇᖅᑯᖅ ᑕᒪᒃᑯᓂᖓ ᓇᔪᒐᐅᔪᓂᒃ 
ᑭᒃᑯᓐᓄᑦ ᑲᒪᒋᔭᐅᒋᐊᖃᕐᒪᖔᑕ? ᐅᕝᕙᓘᓐᓃᑦ 
ᑕᐃᒃᑯᐊ ᑲᒪᔨᐅᔪᑦ ᒥᓂᔅᑕᐅᖅᑲᐃ 
ᐱᓕᕆᖃᑎᒋᒃᑲᓐᓂᕈᓐᓇᖅᑲᐃᑦ ᑖᒃᑯᐊ 
ᐊᖏᕐᕋᖃᖅᑐᑦ ᑲᒪᒋᔭᐅᑦᑎᐊᒃᑲᓐᓂᖁᓪᓗᒋᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᕋᑖᖅᑯᖓ ᑕᐃᒪ ᐃᒡᓗᓕᕆᔨᒃᑯᑦ ᑕᒪᒃᑯᓂᖓ 
ᓴᓇᔨᐅᖃᑦᑕᖅᑐᑦ ᐃᓐᓇᒃᑯᕕᖕᓂ, ᐅᖃᕋᑖᕆᕗᖓ 
ᑕᐃᒃᑯᐊ ᐊᖏᕐᕋᒥᐅᑕᕐᓂᒃ ᐸᖅᑭᔩᑦ, 
ᐱᓕᕆᔨᐅᖃᑦᑕᖅᑐᑦ 
ᓴᓗᒻᒪᖅᓴᐃᔨᖃᑦᑎᐊᓐᖏᒃᑳᖓᑕ ᑕᒪᒃᑯᐊ 
ᐃᓐᓇᐅᔪᑦ. ᑭᓯᐊᓂ ᐅᖃᕋᑖᕆᕗᖓ ᐅᖃᖅᑏ, 
ᑕᒪᒃᑯᐊ ᐃᕐᖑᑕᐃᑦ, ᕿᑐᕐᖓᐃᑦ, ᐊᓈᓇᒥᓂᒃ 
ᖃᐅᔨᒑᖓᒥᒃ, ᖃᐅᔨᒪᒑᖓᒥᒃ ᐃᓐᓇᒃᑯᕕᖕᒦᑦᑐᑦ, 
ᑖᒃᑯᐊ ᑲᒪᔪᒃᓴᐅᕗᑦ. ᒐᕙᒪᒃᑯᓐᓂᒃ 
ᐅᑕᖅᑭᑐᐃᓐᓇᓐᖏᓪᓗᑎᒃ. ᑮᓇᐅᔭᓂᒃ 
ᐊᔪᖅᓴᖅᐸᒃᐳᒍᑦ ᐊᒃᓱᕉᑎᖃᖅᐸᒃᐳᒍᑦ 
ᐃᑲᔪᕈᓐᓈᑕᖅᑎᓪᓗᒋᑦ ᐃᕐᖑᑕᐃᑦ, ᐸᓃᑦ, ᐃᕐᓃᑦ 
ᑕᒪᒃᑯᓂᖓ ᐃᓐᓇᑯᕕᖕᒦᑦᑐᓂᒃ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᕿᔪᒃᑖᖅ.  
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐄ, ᐃᕐᖑᑕᐃᑦ ᐱᓕᕆᔭᕆᐊᖃᖅᑑᒐᓗᐊᑦ ᑭᓯᐊᓂ 
ᑕᒪᒃᑯᐊ ᑕᑎᒋᑐᐃᓐᓇᕆᐊᖃᓐᖏᑕᕗᑦ. 
ᐃᕐᖑᑕᕆᔭᐅᔪᑐᐃᓐᓇᐃᑦ. ᒐᕙᒪᒃᑯᓄᑯᐊ 
ᐱᓕᕆᔭᕆᐊᓖᑦ.  
 
>>ᐸᑦᑕᑐᖅᑐᑦ 
 
ᒐᕙᒪᒃᑯᑦ ᐱᓕᕆᖁᓪᓗᑎᒍᑦ ᑎᓕᐅᕋᓱᑦᑕᕗᑦ. 
ᐃᕐᖑᑕᕆᔭᐅᔪᑐᐃᓐᓇᕐᓄᑦ ᓵᒋᐊᖃᓐᖏᑦᑐᒍᑦ.  

ᑕᒪᓐᓇ ᑕᑎᔅᓴᑑᓐᖏᒻᒪᑕ ᐃᕐᖑᑕᕆᔭᐅᔪᑦ. 
ᐃᓕᓐᓂᐊᕕᒻᒥ ᐅᓪᓗᓕᒫᖅ 
ᐃᓕᓐᓂᐊᕕᒻᒦᑎᑕᐅᕙᑦᑐᑦ. ᑕᖃᓪᓗᑎᑦᑕᐅᖅ 
ᐊᖏᕐᕋᐸᒻᒥᔪᑦ. ᖃᐅᔨᒪᔪᐃᓐᓇᑦᑎᐊᖑᔪᒍᑦ 
ᑕᒪᑐᒥᖓ. ᑕᖃᖅᑲᓕᖅᑐᑎᑦᑕᐅᖅ 
ᐊᖏᕐᕋᖅᓯᒪᓪᓗᑎᑦ ᐊᓈᓇᒃᑯᒥᓄᑦ 
ᐱᓕᕆᔭᕆᐊᖃᕋᓗᐊᕆᓪᓗᑎᑦ, ᑕᒪᒃᑯᐊ 
ᑕᑎᑦᑕᔅᓴᑐᐃᓐᓇᕆᓂᐊᖅᑲᕘᑦ ᐃᕐᖑᑕᕆᔭᐅᔪᑦ?  
ᒐᕙᒪᒃᑯᓄᑯᐊ ᐊᔭᐅᖅᑐᕋᓱᒃᑕᕗᑦ ᐱᓕᕆᖁᓪᓗᑎᒍᑦ. 
ᐱᓕᕆᒋᐊᒃᑲᓐᓂᓚᐅᕐᓕᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᓱᕈᓯᐅᓪᓗᖓ ᐊᑖᑕᒪ ᓴᓂᐊᓂᒃ 
ᓇᖏᖅᐸᓚᐅᖅᓯᒪᔪᖓ ᐅᒥᐊᖅᑐᖅᑎᓪᓗᒍ. ᓴᓂᐊᓂ 
ᓇᖐᓐᓇᖅᐸᓚᐅᖅᓯᒪᔪᖓ ᐅᒥᐊᖅ ᐃᑎᔪᒃᑰᖅᓱᑕ 
ᐃᒪᒃᑰᖅᓱᑕ. ᐃᓐᓇᕈᕋᒪ ᐊᑖᑕᒐ ᐸᐃᕆᓕᓚᐅᖅᑕᕋ. 
ᑕᐃᒫᒃ ᑕᒪᓐᓇᖃᐃ ᐃᓄᐃᑦ ᖃᐅᔨᒪᔭᑐᖃᖓᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᑕᒪᓗᑦᑖᑉᓯ ᐅᖃᐅᑎᕙᑉᓯ. 
ᑐᕼᐊᓐᓇᑦᓯᐊᖅᑕᕋᑉᓯ ᑐᕼᐋᔾᔪᑏᑦ ᐊᔪᓐᖏᑦᓯᐊᕐᒪᑕ. 
ᑕᒪᓐᓇ ᓇᓗᓇᐃᔭᕐᕕᒋᒋᐊᖅᐸᑉᓯ. 
ᑐᕼᐊᕐᓇᑦᓯᐊᖅᑐᕼᐃ. ᑖᒃᑯᐊ ᓂᐱᖃᐅᑏᑦ 
ᐊᔪᓐᖏᑦᓯᐊᕐᒪᑕ. 
 
ᐅᖃᐅᕼᐃᒃᑯᑦ ᐊᐱᖅᑯᑏᑦ ᑲᔪᕼᐃᓗᑕ. 
ᒪᓕᒐᓕᐅᖅᑎ ᓇᑦᓯᓕᖕᒧᑦ, ᒪᓕᒐᓕᐅᖅᑎ ᕿᓐᖑᖅ. 
 
ᐊᐱᖅᑯᑦ 641 - 5(2): ᐃᓄᑐᖃᐃᑦ ᑎᒥᒥᒍᑦ 

ᐊᔪᕈᑎᓖᑦ (ᕿᓐᖑᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, 
ᑖᒻᓇ ᐱᓇᕼᐅᐊᖅᑕᖅᑯᑦ ᐊᒃᓱᕈᕐᓇᖅᑐᖅ. 
ᖁᕕᐊᓇᖅᖢᓂ ᐃᓛᓐᓂᒃᑯᓪᓗ ᖁᕕᐊᓇᓐᖏᓪᓗᓂ.  
 
ᐅᖃᖅᑎᑦᓯᔩ, ᐆᒥᖓ ᐊᐱᖅᑯᑎᖃᕈᒪᕗᖓ 
ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓄᑦ. 
 



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔩ, ᐅᑉᓗᒥ ᐅᖃᐅᕼᐃᖃᖅᑯᖓ 
ᑕᐃᑉᕼᐅᒪᑉ ᒥᒃᓵᓄᑦ ᐃᓐᓇᐃᑦ ᐊᔪᕈᑎᖃᖅᑐᑦ.  
ᐱᔾᔪᑎᒋᓪᓗᒍ, ᐅᖃᖅᑎᑦᓯᔩ, ᑖᒃᑯᐊ ᐃᓐᓇᕆᔭᕗᑦ 
ᐃᓐᓇᕆᓚᐅᖅᑕᕗᑦ ᓄᑕᕋᐅᑎᓪᓗᑕ 
ᐃᓅᕼᐅᒃᑑᑎᓪᓗᑕ ᑲᒪᒋᔨᒋᔭᕗᑦ. ᐅᑉᓗᒥ 
ᓈᒻᒪᒃᕼᐃᓐᓇᖅᑯᖅ ᑖᒻᓇ ᑲᒪᒋᔨᒋᓂᕕᑦ ᐅᕙᑉᑎᒻᓄᑦ 
ᐅᑎᖅᑎᕼᐃᓐᓇᕋᑉᑎᒍᑦ ᐱᓐᓇᕆᔭᑉᑎᓐᓂᒃ.  
 
ᒥᓂᔅᑕ ᑐᑭᕼᐃᑎᑦᑎᔪᓐᓇᖅᐸ ᑖᒻᓇ ᐃᓐᓇᖅ 
ᐊᔪᕈᑎᖃᖅᑐᖅ ᐊᐅᓪᓚᖅᑎᑕᐅᓂᖓ ᑕᒫᓐᖓᑦ  
ᓄᓇᒋᔭᑉᑎᒻᓂ ᓄᓇᒋᔭᐅᒨᑉ ᐊᕼᐃᐊᓄᑦ ᖃᓄᖅ 
ᐃᓕᐅᖅᑕᐅᕙ? ᖃᑯᒍᓗ 
ᐅᑎᖅᑎᑕᐅᔪᓐᓇᕆᐊᖃᖃᑦᑕᖅᐸᑦ ᑕᐃᒃᑯᐊ 
ᐊᔪᕈᑎᖃᖅᑐᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒪ’ᓇ. ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᒥᓂᔅᑐᕆᔭᐅᔪᖅ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓕᔭᕋ ᒪᓕᒐᓕᐅᖅᑎ ᐊᐱᕆᒻᒪᑦ. 
ᐋᓐᓂᐊᕕᒻᒥ ᖃᐅᔨᓴᖅᑕᐅᖃᑦᑕᖅᑐᐃᑦ 
ᐊᔪᕈᓐᓃᐸᓪᓕᐊᒻᒪᖔᑕ ᐊᔪᓐᖏᒻᒪᖔᑕᓘᓐᓃᑦ 
ᐊᐅᓚᒍᓐᓇᑎᐊᕐᒪᖔᑕ ᑐᑭᓯᒍᓐᓇᑎᐊᕐᒪᖔᑕ 
ᑎᒥᖏᑎᒍᑦ ᖃᓄᐃᒻᒪᖔᑕᓗ ᐊᔾᔨᒌᓐᖏᑦᑐᓂᒃ 
ᖃᐅᔨᓴᖅᑕᐅᖃᑦᑕᖅᑐᑦ ᐳᖅᑐᖅᑐᓕᓐᓂᒃ, 
ᐳᖅᑐᓕᓕᓐᓂᒃ. ᓄᓇᓕᓐᓂ 
ᑲᒪᒋᔭᐅᒍᓐᓃᖅᑑᔮᕋᐃᒻᒪᑕ ᑕᐃᒃᑯᐊ 
ᐊᓯᖔᖏᓐᓅᖅᑕᐅᒋᐊᖏᑕ ᐃᓱᒪᔅᓴᖅᓯᐅᕈᑕᐅᓕᓲᑦ. 
 
ᐃᓚᒌᑦ ᖃᓂᒋᒐᓱᑦᑐᑎᒍᑦ ᐱᓕᕆᖃᑎᒋᓲᕗᑦ 
ᐊᖏᕐᕋᒥᓪᓗᑦᑕᐅᖅ ᐃᑲᔪᖅᑕᐅᑎᖅᑳᖃᑦᑕᓲᕗᑦ 
ᐊᑯᓂᐅᓂᖅᐹᖑᒐᓱᐊᖅᑐᖅ. ᑕᐃᒪᓕ ᐃᓚᒌᑦ 
ᓄᓇᖅᑲᑎᒌᓪᓗ ᐃᑲᔪᖅᑕᐅᒋᐊᖃᕐᓂᖓᓂᒃ 
ᐃᑲᔪᕈᓐᓇᐃᓪᓕᒐᐃᒻᒪᑕ ᖁᑦᑎᓗᐊᓕᕋᐃᒻᒪᑦ 
ᐃᑲᔪᖅᑕᐅᒋᐊᖃᕐᓂᖓ ᑕᐃᒪᓕ ᐊᓯᐊᓂᒃ 
ᓈᒻᒪᓂᖅᓴᒥᒃ ᕿᓂᕋᓱᓕᓲᖑᕗᒍᑦ 
ᓇᔪᕐᓂᐊᖅᑕᖓᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᓇᑦᓯᖅ, ᐃᓛᒃ, ᕿᓐᖑᖅ. 
 
>>ᐃᒡᓚᖅᑐᑦ 
 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. 
ᖃᓄᐃᓐᖏᑦᑐᖅ ᑕᒻᒪᖅᐸᒃᑐᐃᓐᓇᐅᒐᑉᑕ.  
 
ᐅᖃᖅᑎᑦᓯᔩ, ᒪᓕᒐᓕᐅᖅᑎᐅᓪᓗᑕ 
ᐅᖃᐅᕼᐃᖃᖅᑯᒍᑦ ᑖᑉᑯᓂᓐᖓ ᐊᖓᔪᖅᑳᕆᔭᑉᑎᒻᓂ 
ᖃᑉᕼᐃᒃᑭᐊᖅ ᐊᖓᔪᖅᑳᖃᖅᑐᑦ ᑖᓐᓇᐃᑦᑐᓂᒃ. 
ᖃᐅᔨᒪᓐᖏᑦᑐᖓ. ᐃᒃᐱᒋᒐᑉᑕ ᐊᖓᔪᖅᑳᕆᔭᕗᑦ  
ᑕᐃᒃᑯᐊ ᓄᑕᕋᐅᑎᓪᓗᑕ ᐆᓇᕼᐅᒃᑎᓪᓗᑕ 
ᑳᒃᑎᓪᓗᑕ, ᑲᒪᓪᔨᒋᒐᑉᑎᒍᑦ. 
 
ᐅᖃᖅᑎᑦᓯᔩ, ᒥᓂᔅᑕ ᑐᑭᕼᐃᓐᓇᑦᓯᐊᖅᑐᒥᒃ ᐃᒡᓗᒧᑦ 
ᐅᖃᕈᓐᓇᖅᐸ, ᑕᐃᒃᑯᐊ ᖃᓄᖅ ᕼᐃᕕᑐᔪᒥᒃ 
ᑲᒪᒋᔭᐅᔭᕆᐊᖃᖅᑐᑦ ᖃᓄᖅ ᐃᕼᐅᒪᖃᕐᒪᑕ 
ᐱᓕᕆᕝᕕᒋᔭᖏᑦ ᖃᓄᐃᓕᐅᖅᑕᐅᔪᓐᓇᕐᓂᐊᕐᒪᑕ 
ᑖᒃᑯᐊ ᐃᓐᓇᐅᔪᑦ ᐊᔪᕈᑎᖃᖅᖢᑎᒃ 
ᐅᑎᕈᓐᓇᕐᓂᐊᕐᒪᑕ ᐊᖏᓪᕋᕆᔭᒥ’ᓄᒃ? ᐅᖃᖅᑎᑦᑎᔩ, 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑐ ᕼᐃᒃᔅ.  
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᒋᔭᕋ ᐊᐱᕆᒃᑲᓂᕐᖓᑦ. ᑕᕝᕙ 
ᐅᖃᐅᓯᕆᔭᕗᑦ ᐃᑉᐸᔅᓴᓂ. ᑕᕝᕙ ᐸᕐᓇᐅᑎᕗᑦ. 
ᓴᓇᒍᒪᓪᓗᑕ ᓄᓇᕗᑉ ᐊᕕᑦᑐᖅᓯᒪᓂᖓᓂᒃ 
ᑐᑦᑕᕐᕕᖏᓐᓂᒃ ᐃᓐᓇᑐᖃᒃᑯᕕᓐᓂ ᓴᓇᖅᑳᕐᓗᑕ.  
 
ᐅᖃᐅᓯᕆᒃᑲᓂᕐᓗᒍ ᑭᓯᐊᓂᐅᒻᒪᑦ, ᑕᕝᕙᓂ 
ᑮᓇᐅᔭᖅᑐᕈᑎᔅᓴᓂᒃ ᐅᖃᖅᓯᒪᔪᖅᑕᖃᓐᖏᑎᐊᖅᑐᖅ 
ᒪᑐᓯᓂᐊᕐᓂᕋᕐᓗᑕ ᒫᓐᓇ ᒪᑐᐃᖓᖃᑦᑕᕇᖅᑐᓂᒃ. 
ᓯᕗᓂᑦᑎᓐᓂ ᑭᓯᐊᓂ ᑖᓐᓇ 
ᐃᓱᒪᓕᐅᕈᑕᐅᒍᒫᖅᑐᖅ. ᑖᓐᓇᓗ 
ᑲᑉᐱᐊᓱᐊᖅᑎᑦᑎᒐᓱᐊᕐᓂᖅ ᒫᓐᓇ ᑕᐃᒃᑯᓂᖓ 
ᐃᓱᒫᓗᓕᖅᑎᑦᑎᒐᓱᐊᕐᓂᖅ ᒫᓐᓇ 
ᒪᑐᐃᖓᖃᑦᑕᖅᑐᓂᑦ ᓈᒻᒪᒋᓐᖏᓇᒃᑯᑦ ᒫᓐᓇᒃᑯᑦ 
ᑕᐃᒪᐃᑦᑐᖃᔾᔮᑎᓐᓇᒍ.  
 
ᑭᐅᑦᑎᐊᒻᒪᕆᓪᓗᒍᓗ, ᐊᔅᓱᕈᖅᐸᑲᑦᑕ ᐃᓚᒌᓂᒃ 
ᐱᓕᕆᖃᑎᖃᖅᑐᑕ ᐋᓐᓂᐊᓯᐅᖅᑎᓂᓪᓗ 
ᖃᐅᔨᒪᔨᑕᕐᓂᒃ ᓈᒻᒪᑦᑐᓂᒃ ᐃᓂᔅᓴᖅᓯᐅᕈᔾᔨᓪᓗᑕ 
ᑕᐃᒪᐃᒋᐊᖃᓕᕋᐃᒐᑦᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᕿᓐᖑᖅ. 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᓪᓗ 
ᒥᓂᔅᑕ ᑕᐃᑉᓱᒧᖓ ᑭᐅᔪᓐᓇᕐᒪᑦ. ᑕᒪᐃᓐᓂ 
ᑭᐅᔪᓐᓇᓐᖏᒃᑲᓗᐊᕆᓪᓗᓂ. 
 
ᐅᖃᖅᑎᑦᓯᔩ, ᐅᖃᐅᔾᔭᐅᕼᐃᒪᕗᒍᑦ 
ᐃᒪ’ᓈᖅᑕᐅᕼᐃᒪᕗᒍᑦ, ᓄᑕᕋᐅᑎᓪᓗᑕ, 
ᐊᖓᔪᖅᑳᑎᑦ ᐊᔪᖅᕼᐊᓕᖅᑎᓪᓗᒋᑦ  
ᑲᒪᒋᔪᒫᖅᐸᒃᕼᐃ. ᐊᖓᔪᖅᑳᖅᕼᐃ 
ᓱᔪᑦᑕᐃᓕᔪᒫᖅᐸᑉᕼᐃ. ᐅᖃᖅᑎᑦᓯᔩ, ᑖᒻᓇ 
ᐅᕙᑦᑎᓐᓄᑦ ᓈᒻᒪᒃᑑᖕᒪᑦ.  
 
ᒥᓂᔅᑕ ᑐᑭᕼᐃᑉᑲᐃᔪᓐᓇᖅᐸ ᐅᕙᑉᑎᒻᓂᒃ 
ᐊᕙᑎᒋᔭᑦᑎᓐᓂᒃ ᐱᓕᕆᖃᑎᖃᕈᓐᓇᖅᐸ ᐆᒥᖓ 
ᑐᑭᓕᐅᕐᓗᒍ, ᓄᓇᕗᑦ ᑐᓐᖓᕕᒃ ᑎᒥᖓ, ᑭᕙᓪᓕᕐᒥ 
ᐃᓄᐃᑦ ᑲᑐᔾᔨᖃᑎᒌᖏᑦ, ᑖᒃᑯᐊ ᑎᒥᒋᔭᐅᒻᒥ’ᒪᑕ 
ᓄᓇᕗᑦᑕ ᐃᓗᐊᓂ. ᑖᑉᑯᐊᓗᒃᑕᐅᖅ 
ᓂᕈᐊᖅᑕᐅᕼᐋᖅᑐᑦ ᒐᕙᒪᑐᖃᒃᑯᑦ 
ᐅᖃᒪᖃᑎᒋᓗᒋᑦ. ᑕᐃᑉᕼᐅᒥᖓ ᐱᔾᔪᑎᖃᕐᓗᑎᒃ 
ᖃᓄᖅᑑᖃᑎᖃᕈᓐᓇᖅᐸ ᐱᓕᕆᕝᕕᐅᔪᖅ? 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᖁᔭᓐᓇᒦᕐᔪᐊᖅᖢᒍ ᑖᓐᓇ 
ᒪᓕᒐᓕᐅᖅᑎ ᑕᒪᓐᓇ ᐅᖃᐅᓯᕆᒻᒪᒍ. ᐃᓘᓐᓇᑕ 
ᑲᓇᑕᒥᐅᖑᔪᒍᑦ ᐃᖅᑲᓇᐃᔭᖃᑎᖃᕆᐊᖃᖅᑐᒍᑦ 
ᑐᓐᖓᕕᒃᑯᓐᓂᒃ, ᐊᕕᑦᑐᖅᓯᒪᔪᑦ ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ, ᕼᐊᒻᓚᒃᑯᓐᓂᑦ, ᑲᓇᑕᐅᑉ 
ᒐᕙᒪᒃᑯᖏᓐᓂᒃ ᐅᕙᑦᑎᓐᓂᓪᓗ. 
ᑕᐃᒪᐃᓕᖓᕗᒍᑦ ᐸᖅᑭᒃᑎᐊᕋᓱᒃᑕᕗᑦ ᑕᐃᒃᑯᐊ 
ᐃᓐᓇᐃᑦ ᑕᐃᒪᐃᖏᓐᓇᕐᓂᐊᖅᑐᖓᓗ ᐊᒻᒪᓗ 
ᖁᔭᓐᓇᒦᕐᔪᐊᖅᖢᒍ ᑖᓐᓇ ᒪᓕᒐᓕᐅᖅᑎ ᑕᒪᑐᒥᖓ 
ᓴᖅᑭᑦᑎᖕᒪᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ−ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᐊᐱᖅᑯᑦ 642 - 5(2): ᐃᓄᑐᖃᐃᑦ 

ᐃᓪᓗᖁᑎᖃᖅᑐᑦ ᑖᒃᓰᔭᐃᓂᕐᒧᑦ ᐃᑲᔫᑎ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐅᓇ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ 
ᑐᕌᖅᑎᓐᓂᐊᖅᑕᕋ. ᐊᐱᖅᑯᑎᒋᓚᐅᖅᑕᒃᑲ ᑕᐃᒃᑯᐊ 
ᑮᓇᐅᔭᓕᕆᔨᒃᑯᑦ ᑲᑎᒪᑐᐃᓐᓇᖅᑎᓪᓗᑕ 
ᓵᖓᓐᓃᑎᓪᓗᒍ ᐅᑭᐅᖅ ᑲᑎᒪᕐᔪᐊᖅᑎᓪᓗᑕ.  
 
ᑕᐃᔅᓱᒪᓂ ᑖᓐᓇ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ 
ᐊᐱᕆᓚᐅᖅᓯᒪᔭᕋ ᑮᓇᐅᔾᔭᒃᓵᑦ ᑖᒃᓰᔭᐃᓂᕐᒧᑦ 
ᑐᕌᖓᔪᓂᒃ. ᑕᐃᒃᑯᐊ ᐃᓐᓇᐃᑦ ᓇᖕᒥᓂᖃᖅᑐᑦ 
ᑖᒃᓰᔭᐅᑎᓂᒃ ᖃᓄᖅ ᐅᑎᕐᕕᐅᖃᑦᑕᖅᐸᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 
ᐊᐱᖅᑯᑎᒋᖕᒪᒍ. ᑖᒃᓰᔭᐅᑎᓂᒃ, ᑖᒃᓰᔭᐅᑏᑦ 
ᓇᓕᖅᑲᖏᓐᓂᒃ ᐊᐅᓪᓚᖅᑎᑦᑎᖃᑦᑕᕋᑦᑕ 
ᓇᖕᒥᓂᖃᖅᑐᓄᑦ. ᐄᐳᕈᓪᒥ ᐄᐳᕈᓪᓐᖑᕌᖓᑦ 
ᑕᐃᒃᑯᐊ ᓇᖕᒥᓂᖃᖅᑐᓄᑦ 
ᐊᐅᓪᓚᖅᑎᑕᐅᖃᑦᑕᖅᑐᑦ ᐊᒻᒪᓗ ᑕᐃᒃᑯᓂᖓ 
ᖃᐅᔨᒃᑲᐃᓂᖅ ᐱᔪᖅ. ᐊᒻᒪᓗ ᑐᓴᐅᒪᔾᔪᑎᓂᒃ 
ᐱᒑᖓᑦᑕ ᑖᒃᓰᔭᐅᑎᑎᒍᑦ ᐃᑲᔫᑏᑦ 
ᓇᓖᕌᕈᑎᖏᓐᓂᒃ ᕿᒥᕐᕈᓇᖃᑦᑕᖅᑐᒍᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ. 
ᐃᓘᓐᓇᖏᑦ ᑕᐃᒃᑯᐊ ᐃᓐᓇᐃᑦ ᐅᑎᕐᕕᐅᔪᓐᓇᖅᑐᑦ 
ᖃᐅᔨᓴᖃᑦᑕᕐᒪᒋᑦ. ᐃᓐᓇᖅᑕᖃᖅᐹ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑏᑦ ᑖᒃᓰᔭᐅᑎᓂᒃ 
ᐅᑎᕐᕕᐅᖃᑦᑕᓐᖏᑦᑐᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ. ᐄᖑᑐᐃᓐᓇᕆᐊᓕᒃ. ᑕᐃᒃᑯᐊ 
ᑖᒃᓰᔭᐃᖃᑦᑕᖅᑐᑦ ᓇᖕᒥᓂᖅ ᐱᓇᓱᒋᐊᓖᑦ 
ᖃᐅᔨᒃᑲᖅᑕᐅᓗᑕᓗ ᐅᑎᕐᕕᐅᖃᑦᑕᕐᓂᐊᕐᒥᖕᒪᑕ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 
ᒐᕙᒪᒃᑯᓄᑯᐊ ᓲᕐᓗ ᐅᑎᕐᕕᐅᔭᕆᐊᓕᐅᒍᓗᐊᑦ 
ᐱᓐᖏᓐᓂᖅᐸᑕ ᒐᕙᒪᒃᑯᑦ ᖃᐅᔨᒃᑲᐃᓪᓗᐊᖅᑐᑦ.  
 
ᒥᓂᔅᑕ ᐊᐱᕆᔪᒪᓪᓗᒍ ᒥᓂᔅᑕᐅᖃᑎᑎᑦ 
ᐃᖅᑲᓇᐃᔭᖃᑎᒋᖃᑦᑕᖅᐱᒌᑦ ᑕᐃᒃᑯᐊᑦᑕᐅᖅ 
ᐊᓯᖏᑦ ᒐᕙᒪᒃᑯᑦ ᐱᓕᕆᕝᕕᖏᑦ ᓲᕐᓗ 
ᐃᓄᓕᕆᔨᒃᑯᑦ ᐃᓐᓇᕐᓄᑦ ᐃᑲᔫᑎᒃᓴᓂᒃ 
ᐱᓯᒪᖃᑦᑕᕐᒥᖕᒪᑕ. ᓲᕐᓗ ᐅᖅᓱᐊᓗᖕᓄᑦ 
ᐊᑭᓪᓕᒋᐊᕈᑎᓂᒃ ᐱᑎᑦᑎᖃᑦᑕᕐᒪᑕ, ᐊᓯᖏᑦ 
ᒥᓂᔅᑕᐃᑦ ᐃᖅᑲᓇᐃᔭᖃᑎᖃᖃᑦᑕᖅᐱᓰ ᑕᐃᒃᑯᐊ 
ᐃᓐᓇᐃᑦ ᐊᑎᖏᑦ ᐱᓯᒪᔭᐃᓐᓇᖃᑦᑕᕐᓂᐊᕋᔅᓯᐅᒃ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᑖᓐᓇ ᓂᓪᓕᐅᑎᒋᖕᒪᒍ 
ᓯᕗᓪᓕᖅᐹᒥ ᐅᖃᐅᓯᕆᔭᐅᓚᐅᖅᑐᑦ. ᑭᓯᐊᓂ 
ᑕᒪᓐᓇ ᐱᓕᕆᐊᕆᒃᑲᓐᓂᕈᓐᓇᖅᓯᓚᐅᓐᖏᓐᓇᒃᑯ 
ᐅᖃᓪᓚᖃᑎᒋᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑐᓄᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 

 
ᐊᐱᖅᑯᑦ 643 - 5(2): ᐃᓄᒃᑎᑐᑦ ᐱᔨᑦᑎᕈᑏᑦ 

ᐃᒻᐸᓯ ᐅᐃᔅᑎ ᐃᓄᑐᖃᒃᑯᕕᒻᒥ (ᖃᒪᓂᖅ) 
 
ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ, 
ᐅᓪᓛᒃᓴᒃᑰᖅᐸᒃᑲ ᓄᓇᖅᑲᑎᒃᑲ ᑐᓄᓂᕐᒥ, 
ᒪᓕᒐᓕᐅᖅᑎᐅᖃᑎᒃᑲᓗ. 
 
ᑕᐃᒪ ᓂᕈᐊᖅᑕᐅᓚᐅᖅᑳᕐᓇᖓ ᐅᖃᖅᑎᑦᑎᔩ, 
ᐋᑐᕚᒦᓚᐅᕋᒪ ᒫᔾᔨᐅᑎᓪᓗᒍ. ᑕᑲᓐᓇ ᐃᓐᓇᒃᑯᕕᒃ 
ᑕᑯᔭᖅᑐᓚᐅᖅᓯᒪᒐᒃᑯ ᖃᓄᖅ 
ᑲᒪᒋᔭᐅᑦᑎᐊᖅᑎᒋᖕᒪᖔᑕ, ᖃᓄᕐᓗ ᐃᓄᐃᑦ 
ᐃᓕᖅᑯᓯᖏᓐᓂᒃ ᐱᖅᑯᓯᖏᓐᓂᒃ  
ᓴᖅᑭᔮᖅᑎᑦᑎᑦᑎᐊᕋᓗᐊᕐᒪᖔᑕ ᐃᓐᓇᑐᖃᕐᓄᑦ 
ᑕᐅᓇᓃᑦᑐᓄᑦ. ᐊᔾᔨᒌᓐᖏᑦᑐᓂᒃ ᑕᒫᓂ ᓄᓇᕗᒻᒥ 
ᓂᕈᐊᖅᑕᐅᓯᒪᕝᕕᑦᑎᓐᓂ ᐅᐸᒃᑕᐅᓯᒪᖕᒪᑦ, 
ᓇᒥᑐᐃᓐᓇᖅ. ᑖᒃᑯᐊᓗ ᐃᖅᑲᓇᐃᔭᖅᑎᖏᑦ 
ᐃᓄᒃᑕᖃᓗᐊᓚᐅᓐᖏᒻᒪᑕ, ᑕᒪᑯᐊᓗ ᐱᓕᕆᔨᐅᔪᑦ 
ᐄᔭᒐᕐᓂᒃ ᑲᒪᔨᕈᔪᐃᑦ ᐋᓐᓂᐊᓯᐅᑏᑦ. ᓲᖃᐃᒻᒪᑦ 
ᐋᓐᓂᐊᓯᐅᑎᑭᒃᓴᕐᒪᑕ ᓄᓇᕘᒥ ᑕᐅᓇᓂᓘᔪᒃᓴᐅᔪᖅ.  
 
ᖃᓪᓗᓇᐅᔭᕈᓐᓇᖏᑦᑐᑦ ᐃᓱᒫᓘᓇᓚᐅᕐᒪᑕ 
ᐄᔭᒐᖅᑕᖏᓐᓂᒃ ᐄᔭᒐᖅᑎᑕᐅᑎᓪᓗᒋᑦ. ᑭᓱᓂᒃ 
ᐄᔭᒐᕋᓗᐊᕐᒪᖔᑕ ᖃᐅᔨᒪᔪᒃᓴᐅᖏᖦᖢᑎᒃ 
ᐄᔭᒐᖃᑦᑕᓚᐅᕐᒪᑕ. ᐄᔭᒐᖅᑎᑕᐅᔪᓂᒃ 
ᑕᑯᖃᑦᑕᓚᐅᕋᒪ. ᐊᒻᒪ ᑕᒪᓐᓇ, ᐅᖃᖅᑎᑦᑎᔩ, 
ᐃᓱᒫᓘᑎᒋᔪᒪᓪᓗᒍ ᐅᖃᐅᓯᕆᔪᒪᓪᓗᒍᐃᓛᒃ ᑖᒃᑯᐊ 
ᐃᓄᒃᑎᑐᑦ ᖃᓪᓗᓇᐅᔭᕈᓐᓇᓐᖏᑦᑐᑦ ᐃᓚᒥᖕᓂᒃ 
ᐅᖃᓪᓚᖃᑎᖃᕈᒪᒃᐸᑕ ᑕᑲᓇᓂ ᐋᑐᕚᒥ, ᓇᒧᑦ 
ᐅᖄᓚᖃᑦᑕᕈᓐᓇᕐᒪᑕ, ᑭᓇᒧᓪᓗ 
ᖃᐅᔨᒋᐊᕈᓐᓇᕐᒪᖔᑕ ᑕᑲᓇᓂ ᐋᑐᕚᒥ ᐃᐊᒻᕙᓯ 
ᕕᐊᑦᔅ−ᖑᓂᕋᖅᑕᐅᖅᑰᖅᑐᕐᖏᓐᓇ. ᐊᐱᖅᑯᑎᒐ, 
ᓇᒧᑦ ᖃᐅᔨᒋᐊᕈᓐᓇᖅᐸᑦ ᐅᖃᐅᓯᕐᒥᓂᒃ ᐊᑐᕐᓗᑎᒃ 
ᐅᖃᓪᓚᖃᑎᖃᕈᒪᒃᐸᑕ ᐊᐅᓪᓚᖅᓯᒪᔨᐊᒥᖕᓂᒃ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᐋᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑐᒋᔭᐅᔪᖅ, 
ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐄ, ᐃᐊᒻᕙᓯ ᕕᐊᔅᑦ−ᑕᐃᓐᓇ 
ᐊᒃᓱᕈᑦᑎᐊᖅᖢᑎᒃ ᐃᖅᑲᓇᐃᔭᖅᑐᑦ ᐃᓄᖕᓂᒃ 
ᐃᓄᒃᑎᑑᕈᓐᓇᖅᑐᓂᒃ 
ᐃᖅᑲᓇᐃᔭᖅᑎᑖᖅᑐᕋᓱᒃᖢᑎᒃ, ᐊᒻᒪᓗ 
ᐃᖅᑲᓇᐃᔭᖅᑎᖃᕐᒥᔪᑦ 8-ᒥᒃ 5-ᒧᑦ 
ᐃᓄᒃᑎᑑᕈᓐᓇᖅᑐᒥᒃ. ᐅᐸᒃᑕᐅᔪᓐᓇᖅᑐᖅ ᑕᐃᑲᓂ,  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᑲᓃᑦᑐᓄᑦ. ᐅᕝᕙᓘᓐᓃᑦ ᐃᓚᖏᓐᓄᑦ 
ᐅᖄᓚᔪᓐᓇᖅᑐᑦ ᐅᖃᓪᓚᖃᑎᖃᕈᓐᓇᖃᑦᑕᕐᓂᐊᕐᒪᑕ 
ᐃᖅᑲᓇᐃᔭᖅᑎᓂᒃ. ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖃᒪᓂᖅ. 
 
ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᖁᔭᓐᓇᒦᖅᐸᕋᓗ ᑭᐅᖕᒪᖓ ᐊᐱᖅᑯᑎᒋᔭᓐᓂᒃ. 
ᑕᐃᒪᓕ ᐅᓇ ᐊᐱᖅᑯᑎᒋᔪᒪᓕᕆᓪᓗᒍ ᑖᒃᑯᐊ 
ᐃᓚᒋᔭᖏᑦ ᓄᓇᓕᖕᓂ ᑕᒫᓂ ᓄᓇᕘᒥ 
ᐅᕝᕙᓘᓐᓃᑦ ᐅᓐᓂᕐᓗᒃᓴᕈᒪᒃᐸᑕ 
ᖃᓄᑐᐃᓐᓇᑦᑎᐊᖅ ᑕᑲᓇᓂ ᑲᒪᒋᔭᐅᔪᓂᒃ, ᑖᒃᑯᐊ  
ᐃᓚᒋᔭᐅᔪᑦ ᓇᒧᑦ ᐊᐱᖅᑯᕈᓐᓇᖅᐸᑦ? ᐅᖃᐅᓯᕐᒥᒃ, 
ᐅᖃᐅᓯᕗᑦ ᐊᑐᕐᓗᒍ ᑕᐃᓐᓇ ᐅᖃᐅᓯᕆᖅᑲᐅᔭᖓ 
ᐃᓄᒃᑎᑑᕈᓐᓇᖅᐹ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᕙᓂ ᐅᖄᓚᕝᕕᐅᔪᓐᓇᖅᑐᑦ 
ᐹᓂ ᐋᓐᓂᐊᕐᕕᖕᒥ ᐃᖅᑲᓇᐃᔭᖅᑐᒥᒃ ᐅᕝᕙᓘᓐᓃᑦ 
ᐋᓐᑎᐅᕆᔪᒥ. ᑕᐃᒃᑯᐊ 
ᐃᓄᒃᑎᑑᖃᖅᑐᒃᓴᐅᓐᖏᑦᑑᒐᓗᐊᑦ. 
ᐃᓄᒃᑎᑑᕈᓐᓇᖅᑐᖅᑕᖃᖅᑐᒃᓴᐅᓐᖏᑦᑑᒐᓗᐊᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖃᒪᓂᖅ. 
 
ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 
ᐅᖃᕋᑖᕐᒪᑦ ᐊᔪᕐᓇᑐᐃᓐᓇᕆᐊᖃᕐᓂᕋᐃᓪᓗᓂ. 
ᑖᓐᓇᖃᐃ ᒥᓂᔅᑕᐅᔪᖅ ᐃᖅᑲᓇᐃᔭᖅᑎᖏᓪᓗ 
ᐃᓄᒃᑎᑑᕈᓐᓇᖅᑐᓂᒃ 
ᐃᖅᑲᓇᐃᔭᖅᑎᑖᕋᓱᒍᓐᓇᓐᖏᓚᑦ ᓯᕗᓂᒃᓴᑦᑎᓐᓂ 
ᑕᒪᓐᓇ ᐅᖃᐅᓯᖅ ᑕᒪᒃᑯᐊ ᐃᓐᓇᐃᑦ 
ᖃᓪᓗᓇᐅᔭᕈᓐᓇᓐᖏᒻᒪᑕ ᐅᓄᖅᑐᑦ. ᐃᓚᖏᑦ 
ᖃᓪᓗᓇᐅᔭᕈᓐᓇᖅᑑᒐᓗᐊᑦ. ᑮᓇᐅᔭᓂᒃ 
ᕿᓂᕋᓱᒍᓐᓇᖅᐸ ᐃᓄᖕᒥᒃ ᐃᖅᑲᓇᐃᔭᕈᓐᓇᖅᑐᒥᒃ 
ᑕᓚᕘᕐᕕᐅᔪᓐᓇᖅᑐᓂᒃ ᑕᒫᓂ ᓄᓇᕘᒥ ᐃᓚᖃᖅᑐᑦ  

ᑕᐅᓇᓃᔾᔪᔾᔨᔪᑦ. ᐅᖃᓪᓚᖃᑦᑕᕈᓐᓇᕆᐊᖃᕋᓗᐊᕐᒪᑕ 
ᐅᖃᐅᓯᖅᐳᑦ ᒪᓕᒡᓗᒋᑦ. ᑐᓵᔨᖃᑐᐃᓐᓇᓐᖏᓪᓗᑎᒃ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑳᓐᑐᕌᒃᓯᒑᖓᑕ ᓲᕐᓗ ᑕᐃᓐᓇ 
ᐃᒻᐸᓯ ᐅᐃᔅ ᑳᓐᑐᕌᒃᑕᐅᓪᓗᑎᒃ ᐸᖅᑭᖃᑦᑕᕐᒪᑕ 
ᑕᐃᑲᓃᑦᑕᕆᐊᓕᓐᓂᒃ. ᐄ, ᑐᓵᔨᖃᖅᑐᑦ 9−ᒥᒃ 
8−ᒨᕋᓱᓐᓂᖓᓄᑦ ᖃᐅᑕᒫᑦᑎᐊᖅ 
ᕿᑲᕐᓇᐅᒐᓗᐊᖅᑎᓪᓗᒍ.  
 
ᐄ, ᑐᑭᓯᑦᑎᐊᖅᑕᕋ ᑖᓐᓇ ᐊᐱᖅᑯᑎᒋᔭᖓ ᑕᐃᓐᓇ  
ᐊᑯᓐᓂᖅᓱᖅᑎᒋᖃᑦᑕᖅᑕᕗᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᐃᒪᐃᑦᑐᒥᒃ 
ᓴᖅᑭᔮᖅᑎᑦᑎᓪᓗᑎᒃ 
ᐅᖃᖃᑎᒌᖃᑦᑕᕈᓐᓇᕐᓂᐊᕐᒪᑕ. ᐃᖅᑲᓇᐃᔭᖅᑏᑦ 
ᐃᑲᔪᖅᑎᒋᔭᐅᔪᓐᓇᖅᑐᑦ ᑕᐃᑲᓃᑦᑐᑦ ᐊᒻᒪᓗ 
ᑳᓐᑐᕌᒃᑕᐅᓯᒪᓪᓗᑎᒃ ᑕᐃᒃᑯᐊ ᐋᓐᓂᐊᕕᒻᒥ 
ᐊᑯᓐᓂᖅᓱᖅᑎᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐸᖕᓂᖅᑑᒧᑦ, ᒪᓕᒐᓕᐅᖅᑎ ᓇᑲᓱᒃ. 
 
ᐊᐱᖅᑯᑦ 644 - 5(2): ᓇᔪᒐᖃᕐᕕᓕᐊᖅᐸᑦᑐᑦ 

ᑲᒪᔩᑦ (ᓇᑲᓱᒃ) 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᒃᑲ 
ᐸᓐᓂᖅᑑᕐᒥᐅᑦ. ᐊᐱᖅᑯᑎᒋᓂᐊᖅᑕᕋ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑐ.  
 
ᐅᖃᐅᓯᕆᖃᑦᑕᕐᖓᒍ ᐊᒻᒪᓗ ᖃᐅᔨᒪᓪᓗᑎᒍ 
ᐊᒃᓱᐊᓗᒃ ᐱᓕᕆᔨᐅᖃᑦᑕᕐᖓᑕ ᓄᓇᓕᐅᑉ ᐃᓗᐊᓂ 
ᐃᓐᓇᕐᓄᑦ ᐃᖅᑲᓇᐃᔭᖅᑏᑦ ᐸᖅᑭᔩᑦ ᐊᖏᕐᕋᕆᔭᓂ. 
ᐊᐱᖅᑯᑎᒋᔪᒪᔭᕋ ᓯᕗᓪᓕᕐᒥ ᓄᓇᓖᑦ ᐊᑕᖏᖅᑐᑎᑦ 
ᑕᐃᒪᐃᑦᑐᖃᕐᒪᖔᑕ ᐊᒻᒪᓗ 
ᖁᕝᕙᔅᓯᕙᓪᓕᐊᑐᐃᓐᓇᕐᒪᖔᑕ ᐃᖅᑲᓇᐃᔭᖅᑎᖏᑦ 
ᑕᐃᒪᐃᑦᑐᓕᕆᔨᐅᔪᑦ ᓄᓇᓕᓐᓂ? ᖁᔭᓐᓇᒦᒃ, 
ᐅᖃᖅᑏ. 

ᐅᖃᖅᑎ: ᒥᓂᔅᑐ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑕᐃᒃᑯᐊ ᐃᓗᓕᓗᑯᓘᔭᖏᓐᓂᒃ 
ᐱᓯᒪᓐᖏᑦᑐᖓᐅᒐᓗᐊᖅ ᐊᖏᕐᕋᒥ 
ᐃᖅᑲᓇᐃᔭᖅᑎᒋᔭᐅᔪᑦ, ᒪᒥᐊᓇᕐᓗ. ᖃᐅᔨᒪᔭᒃᑯᑦ, 
ᐄ, ᐊᖏᕐᕋᒥ ᐃᑲᔪᖅᑎᒋᔭᐅᖃᑦᑕᖅᑐᑦ ᐃᓚᖏᑦ 
ᐅᓪᓘᑉ ᓇᑉᐸᖓᓄᑦ, ᐃᓚᖏᑦ ᐅᓪᓗᓕᒫᖅ, 
ᐃᓚᖏᓪᓗ ᐅᓪᓘᑉ ᐃᓚᐃᓐᓇᖓᓂᒃ. ᐃᓚᖏᑦ 
ᐅᓄᓗᐊᓲᖑᓪᓗᑎᒃ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂ  
ᑮᓇᐅᔭᖅᑖᖅᑎᐅᕙᒃᖢᑎᒃ ᐊᑐᐃᓐᓇᐅᓂᐊᕐᒪᑕ. ᐄ, 
ᑕᐃᒪᓐᖓᓕᒫᖅ ᑕᒪᓐᓇ ᐊᖏᕐᕋᒥᓪᓗ 
ᑲᒪᔨᐅᖃᑦᑕᖅᑐᑦ ᑕᐃᒃᑯᐊ ᐃᖅᑲᓇᐃᔭᓪᓚᕆᓲᑦ 
ᐸᖅᑭᔨᐅᒐᒥᒃ ᑕᐃᒪᓐᓇ ᐊᑯᓂᑲᓐᓂᖅ 
ᐊᖏᕐᕋᖅᓯᒪᔪᓐᓇᖅᐸᒃᑐᑦ ᑕᒪᒃᑯᐊ 
ᐃᑲᔪᖅᑕᐅᔭᕆᐊᓖᑦ. 
 
ᑕᐃᒪᐃᑦᑐᓂᒃ ᐃᖅᑲᓇᐃᔮᓕᓐᓂᑦ ᐊᕐᕌᒍᒥ 
ᐅᖃᓪᓚᐊᑎᒋᖃᑦᑕᕋᒃᑭᑦ ᐃᓚᔮᕇᑦ ᐃᑲᔪᖃᑎᒌᓐᓂᒃ 
ᑕᒪᓐᓇ ᐅᖃᐅᓯᕆᖅᑲᐅᒻᒥᒐᒃᑯ. ᐱᕕᖃᖅᑎᑕᐅᒍᒪ 
ᐱᕐᔪᐊᒻᒪᕆᐊᓗᒃ ᑕᐃᒃᑯᐊ ᐃᓚᒌᑦ 
ᐃᑲᔪᖃᑎᒌᖃᑦᑕᕐᓗᑎᒃ. ᐄ, ᑖᒃᑯᐊ ᐃᓐᓇᕐᓂᑦ 
ᐸᖅᑭᔨᐅᖃᑦᑕᖅᑐᑦ ᐊᒻᒪᓗ ᖁᐃᓐᖏᓕᓴᓂ 
ᐊᓂᑦᑎᖃᑦᑕᖅᖢᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᖅᑕᕋ 
ᑖᓐᓇ ᐊᐱᖅᑯᓯᒋᔭᖓ. ᐆᒥᖓ ᐊᐱᖅᑯᑎᖃᕈᒪᔪᖓ 
ᐅᖃᐅᓯᖃᖅᑎᓪᓗᑕ ᐃᓐᓇᕐᓂᑦ 
ᓄᓇᓕᑦᑎᓐᓃᑯᑖᖅᑎᑦᓯᒐᓱᐊᕐᓂᕐᒥᒃ.  

ᐊᐅᓚᑦᑎᑦᑎᒍᒪᔪᐊᓗᑐᐃᓐᓇᐅᓪᓗᑕ 
ᐅᖃᐅᓯᖃᓐᖏᑦᑐᒍᑦ, ᑭᓯᐊᓂ ᐊᐱᖅᑯᑎᒋᔪᒪᔭᕋ 
ᑕᐃᒃᑯᐊ ᐊᖏᕐᕋᐅᑉ ᐃᓗᐊᓂ 
ᐃᖅᑲᓇᐃᔭᖅᑎᐅᖃᑦᑕᖅᑐᐃᑦ ᐋᓐᓂᐊᕕᑎᒍᑦ, 
ᖃᓄᑎᒋ ᐃᓕᓐᓂᐊᖅᑎᑕᐅᖃᑦᑕᖅᑲᑦ? ᐄᔭᒐᕐᓂᑦ 
ᖃᓄᖅ ᕿᒥᕐᕈᑎᑕᐅᕙᑉᐸᑦ? (ᑐᓵᔨᑎᒍᑦ) ᖃᓄᖅ 
ᐱᓕᒻᒪᓴᖅᑕᐅᓂᖃᓲᖑᕙᑦ ᐃᑲᔪᕈᓐᓇᑦᑎᐊᖁᓪᓗᒋᑦ 
ᐃᓄᑐᖃᕐᓂᑦ ᓄᓇᓕᓐᓂ ᐊᑯᓂᐅᔪᒧᑦ 
ᐸᖅᑭᔭᐅᔭᕆᐊᖃᑐᐃᓐᓇᖅᑐᓄᑦ? (ᑐᓵᔨᒃᑰᖏᑦᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ 
ᐊᐱᖅᑯᑎᖓᓄᑦ. ᐃᓛᒃ ᖁᔭᓕᔪᖓ ᐊᐱᖅᑯᑎᖓᓄᑦ 
ᐅᖃᒃᑲᓐᓂᕈᒪᑐᐃᓐᓇᖅᑐᖓ ᑐᑭᓯᑦᑎᐊᖅᑕᕋ ᑖᒃᑯᐊ 
ᐊᖏᕐᕋᒥ ᑲᒪᔩᑦ ᐱᓕᒻᒪᓴᖅᑕᐅᓯᒪᔪᑦ ᐊᒻᒪᓗ 
ᐊᔾᔨᒌᓐᖏᑦᑑᓪᓗᑎᑦ ᐱᓕᕆᐊᒃᓴᖏᑦ. ᐃᓚᖏᑦ 
ᐃᑲᔪᕈᓐᓇᖅᑐᑦ ᓴᓗᒻᒪᖅᓴᐃᓂᕐᒥᒃ, ᐃᑲᔪᕈᓐᓇᖅᑐᑦ 
ᐅᕕᓂᓐᓂᐊᖅᑎᑦᑎᓂᕐᒥᒃ, ᐃᑲᔪᕈᓐᓇᖅᑐᑦ 
ᐃᓅᓕᓴᐅᑎᓄᑦ ᐱᓕᒻᒪᓴᖅᑕᐅᓯᒪᓂᖓᑦ ᒪᓕᑦᑐᒍ. 
 
ᐊᖏᕐᕋᒥ ᐃᖅᑲᓇᐃᔭᖅᑎᐅᑦᑕᖅᑯᑦ ᐊᒻᒪᓗ 
ᐊᖏᕐᕋᒥ ᐋᓐᓂᐊᓯᐅᖅᑎᐅᕙᒃᑭᕗᑦ 
ᐋᓐᓂᐊᖅᑐᓕᕆᓂᖅᓴᐅᔪᓂᑦ. ᐱᓕᒻᒪᖅᓴᐃᓂᐅᔪᖅ 
ᐃᓚᖓ ᐊᖏᕐᕋᒥᐅᑕᒃᓴᔭᐃᑦ, ᐃᓚᖓᓗ 
ᐃᓕᓐᓂᐊᕈᑎᓂ ᐃᓛᓐᓂᓚᐅᓱᖓᖅ 
ᓴᖅᑭᑕᐅᕙᒃᑐᓂᑦ ᐋᓐᓂᐊᖅᑕᐃᓕᒪᔪᓕᕆᔨᒃᑯᓐᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ 
ᑖᔅᓱᒥᖓ ᓇᓗᓇᐃᔭᐃᒻᒪᑦ. ᑕᐃᒪ ᒥᓂᔅᑕ ᐃᓐᓇᕐᓄᑦ 
ᐃᓕᓴᕕᐅᔪᓄᑦ ᓇᓗᓇᐃᖅᓯᓚᐅᕐᖓᑦ 
ᓄᓇᓕᓐᓂᒡᒎᖅ ᑐᔅᓯᕋᖃᑦᑕᖅᑐᑦ. ᖃᓄᐃᑦᑐᓂᒃ 
ᐃᓕᓐᓂᐊᕈᑎᔅᓴᓂᒃ ᑭᓐᖒᒪᑦᑎᒻᒪᖔᑕ. 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᖅᑲᐃ ᒥᓂᔅᑕᖓ  

ᐱᓕᕆᖃᑎᖃᕈᓐᓇᖅᑲ ᐃᓐᓇᐃᑦ ᐃᓕᓐᓂᐊᕐᕕᖓᑕ 
ᒥᓂᔅᑕᖓᓂᒃ. ᑖᓐᓇ ᖃᐅᔨᒪᒐᑦᑎᒍᑦ ᓄᓇᓕᐅᑉ 
ᐃᓗᐊᓂ ᐃᖅᑲᓇᐃᔮᓂᒃ ᓴᖅᑭᑎᑦᑎᖃᑦᑕᖅᑐᖅ. 
ᐃᓄᖕᓂᒃ ᐃᑲᔪᖃᑦᑕᖅᑐᖅ. ᐃᓐᓇᑐᖃᕐᓂᒃ 
ᐃᑲᔪᖃᑦᑕᖅᑐᖅ. ᑲᒪᒋᔭᐅᒃᑲᓐᓂᕆᐊᓕᖕᓂᒃ 
ᐊᑯᓂᐅᓂᖅᓴᖅ ᐃᓕᓐᓂᐊᕈᑎᔅᓴᓂᑦ ᑖᒃᑯᓂᖓᖃᐃ 
ᓴᖅᑮᒐᓱᐊᕈᓐᓇᓐᖏᒻᒪᑕ 
ᓄᓇᓕᓐᓃᒃᑲᓐᓂᕈᓐᓇᖁᓪᓗᒋᑦ ᐃᓐᓇᕗᑦ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎᐅᑉ  
ᐅᖃᐅᓯᖏᑦ. ᐊᐱᖅᑯᑎᖓ. ᐄ, 
ᑕᐃᒪᐃᓕᐅᕐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᕼᐃᒃᑯᑦ 
ᐊᐱᖅᓱᕐᓂᖅ ᖃᐅᔨᕼᐊᐅᑖ ᐃᕼᐅᓕᒻᒪᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᐱᒋᐊᖅᑎᑕᖅ 052 - 5(2): ᐊᐱᖅᓱᕐᓇᐅᔪᖅ 

ᐃᓚᔭᐅᓂᖓ (ᖃᐃᕐᓂᖅ)  
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᓕᒐᖅᐳᑦ 
ᐊᑐᖅᖢᒍ 39(7), ᓅᑦᑎᒋᐊᖅᐳᖓ 
ᐊᐃᑉᐱᖅᑕᐅᓪᓗᖓᓗ ᑖᔅᓱᒧᖓ ᐊᕐᕕᐊᑉ 
ᐅᐊᖕᓇᖓᓄᑦ ᐊᒻᒪ ᑎᑭᕌᕐᔪᐊᕐᒧᑦ ᑖᓐᓇ 
ᐊᐱᖅᓱᕐᓂᕗᑦ ᐅᐃᒍᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ, 
ᐊᐱᖅᓲᑕᐅᔪᓐᓇᓐᖏᒻᒫᖅᕼᐅᓂ. ᓈᒻᒪᒃᓴᖅᑐᑦ? 
ᓈᒻᒪᒃᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᕼᐃᕗᑦ 
ᐃᑲᓪᕋᕐᒧᑦ ᓇᑉᐹᓄᑦ ᑕᒃᖠᒋᐊᖅᖢᓂ ᐅᖃᐅᕼᐃᒃᑯᑦ 
ᐊᐱᖅᓱᕐᓂᖅ.  
 
ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒡᒍᒧᑦ, 
ᒪᓕᒐᓕᐅᖅᑎ ᖁᐊᓴ. 
 
ᐊᐱᖅᑯᑦ 645 - 5(2): ᐱᓕᕆᖃᑎᒌᓐᓂᖅ 

ᐃᓄᐃᑦ ᑲᑐᔾᔨᖃᑎᒌᒃᑯᖏᓐᓂᒃ ᐊᑭᑐᔫᑏᑦ 
ᐱᔾᔪᑎᒋᓪᓗᒋᑦ (ᖁᐊᓴ) 

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐊᐱᖅᑯᑎᒋᓂᐊᖅᑕᕋ ᑖᔅᓱᒥᖓ ᒥᓂᔅᑕᐅᔪᒧᑦ  

ᓄᓇᓕᖕᓄᑦ ᒐᕙᒪᓕᕆᓂᕐᒧᑦ ᐱᔨᑦᑎᕋᖅᑎᓄᓪᓗ.  
 
ᑕᐃᒪ ᑕᒪᓐᓇ ᐅᖃᐅᓯᕆᖃᑦᑕᖅᓯᒪᖕᒥᒐᑦᑎᒍᑦ 
ᖃᓄᖅ ᐃᑲᔪᖃᑎᒌᖕᓂᖅ ᑕᒪᒃᑯᐊ ᐃᒡᓗᕐᔪᐊᑦ 
ᐊᖏᔪᐃᑦ ᓴᓇᔭᐅᖃᑦᑕᕐᓂᐊᖅᑎᓪᓗᒋᑦ 
ᓱᓇᒃᓴᐅᓂᐊᕋᓗᐊᖅᐸᓪᓘᓐᓃᑦ ᐃᓐᓇᕐᓄᑦ 
ᑐᕌᖓᓂᐊᕋᓗᐊᖅᐸᓪᓘᓐᓃᑦ ᐅᕝᕙᓘᓐᓃᑦ ᒪᑯᓄᖓ 
ᒪᒥᓴᕐᓂᕐᒧᑦ ᐃᒡᓗᕐᔪᐊᒃᓴᐃᑦ ᑕᒪᒃᑯᐊ 
ᐅᖃᐅᓯᕆᖃᑦᑕᖅᑎᓪᓗᑎᒍᑦ. ᑕᒪᓐᓇ 
ᓴᓇᖃᑎᒌᖕᓂᒃ ᐱᓕᕆᖃᑎᒌᖕᓂᖅ 
ᐅᖃᐅᓯᕇᓐᓇᖃᑦᑕᕋᑦᑎᒍᑦ. ᑖᓐᓇᓕ ᒥᓂᔅᑕᐅᓪᓗᓂ 
ᑕᒪᒃᑯᐊ ᐊᖏᔫᑏᑦ ᐃᒡᓗᕐᔪᐊᑦ ᐊᑭᑐᔫᑏᓂᓛᒃ, 
ᐱᔾᔪᑎᒋᓪᓗᒋᑦ, ᐃᓄᐃᑦ ᑎᒥᖁᑎᖏᓐᓂᒃ 
ᐃᑲᔪᖅᑕᐅᔪᒪᖃᑦᑕᖅᓯᒪᕚᑦ? 
ᐅᖃᓪᓚᖃᑎᖃᖃᑦᑕᖅᓯᒪᕚ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᑲᒪᒋᔭᖃᖅᑐᖅ ᓄᓇᓕᖕᒥ 
ᒐᕙᒪᓕᕆᓂᕐᒧᑦ ᐱᔨᑦᓯᕋᕐᓂᕐᒧᓪᓗ, ᒥᓂᔅᑐ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᖁᔭᓐᓇᒦᒡᓗ ᒪᓕᒐᓕᐅᖅᑎᐅᖃᑎᒐ 
ᑖᑉᓱᒥᖓ ᐊᐱᕆᖕᒪᑦ. ᐅᖃᖅᑎᑦᓯᔩ, ᑖᒃᑯᓂᖓ 
ᐱᖁᑎᕐᔪᐊᓂᒃ ᓴᖅᑭᑦᓯᔪᒪᔪᖅᑕᖃᓕᕌᖓᑦ ᑖᒃᑯᓇᒥᑦ 
ᐊᔾᔨᒌᓐᖏᑦᑐᓂᒃ ᒐᕙᒪᒃᑯᑦ ᑎᒥᖁᑎᖏᓐᓂᒃ, 
ᐊᔪᓐᖏᑦᑕᕌᖓᑉᑕ ᐱᔪᒪᓂᖅᑕᖃᕌᖓᓪᓗ 
ᑖᒃᑯᓇᓐᖓᑦ ᒐᕙᒪᐅᑉ ᓯᓚᑖᓃᑦᑐᓂᒃ 
ᐱᓕᕆᖃᑎᖃᕈᒪᓂᕐᒥᒃ ᐱᓕᕆᐊᖑᔪᒪᔫᑉ ᒥᒃᓵᓄᑦ 
ᐄ, ᑲᑎᒪᖃᑎᖃᖃᑦᑕᕐᒥᔪᒍᑦ, ᖃᓄᖅᑑᕈᑎᖃᖅᖢᑕ 
ᐱᕚᓪᓕᕈᑎᒃᓴᒥᒃ ᐱᐅᔪᒥᒃ ᕿᓂᖃᑎᒌᒃᖢᑕ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 

ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖁᐊᓴ. 
 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᑕᐅᓰᓐᖏᖦᖢᑕ ᑐᓴᖅᓯᒪᒐᑦᑕ ᑕᒡᕙᓂ ᐃᒡᓗᕐᔪᐊᕐᒥ 
ᐅᐸᒃᑕᐅᓚᐅᓐᖏᒻᒪᑕᒎᖅ ᐃᑲᔪᖃᑎᒌᖕᓂᕐᒧᑦ 
ᐱᓕᕆᖃᑎᒌᖕᓂᕐᒧᑦ ᑐᒃᓯᕋᖅᑐᓂᒃ. 
ᑐᓴᖃᑦᑕᖅᓯᒪᔪᒍᑦ. ᐊᒡᓛᑦ ᓯᕗᓕᐅᖅᑎᑦᑎᓐᓂᒃ, 
ᐅᐸᑦᑕᐅᓚᐅᖅᓯᒪᓐᖏᑦᑐᒡᒎᖅ. ᑕᒪᓐᓇ 
ᑐᓴᖃᑦᑕᖅᑎᓪᓗᑎᒍᓂᓛᒃ ᑕᒪᒃᑯᐊ ᐊᑭᑐᔫᑏᑦ 
ᐃᓛᓐᓂᑦ ᑐᓴᖃᑦᑕᖅᓯᒪᓪᓗᑕᓗ ᒫᓂᖔᖅ ᐊᓪᓛᑦ 
ᐅᑉᐱᕆᓪᓗᑎᒍᓪᓗ ᐊᑯᓂᓗᐊᕌᓗᒃ ᐃᒡᓗᕐᔪᐊᓂᒃ 
ᐊᑭᑐᔫᑎᓂᒃ ᓴᓇᓇᓱᐊᖃᑦᑕᖅᑎᓪᓗᒋᑦ ᒪᔾᔭ ᒪᑯᐊ 
ᐃᓄᐃᑦ ᑎᒥᖁᑎᖏᑦ ᕿᓚᒥᐊᓗᒃ 
ᓴᖅᑭᑎᑦᑎᔪᓐᓇᖅᑐᑦ ᐊᓯᖏᓪᓘᓐᓃᑦ. ᕿᓚᒥᐊᓗᒃ 
ᓴᖅᑭᑎᑦᑎᔪᓐᓇᖃᑦᑕᕐᖓᑕ. 
 



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᓕᓛᒃ ᑖᓐᓇ ᐊᑐᖅᑕᐅᖃᑦᑕᖅᓯᒪᒻᒥᖕᒪᑦ 
ᓯᕗᓂᑦᑎᓐᓂ, ᐊᒡᓛᑦ ᒫᓐᓇᓵᐸᓘᓚᐅᖅᑐᖅ. 
ᓇᒻᒥᓂᖁᑎᓖᑦ ᐱᓕᕆᖃᑎᒋᔭᐅᓪᓗᓂ, ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ ᐊᒻᒪᓗ 
ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ 
ᑕᑉᐱᖕᓇ ᐃᖃᓗᐃᑦ ᒥᑦᑕᕐᕕᖓᓂᒃ ᐅᐸᒃᑕᐅᕝᕕᒃ 
ᑕᑉᐱᓐᓇ ᑕᐃᒪᓐᓇᐃᑦᑐᒧᑦ ᐊᑐᖃᑦᑕᖅᓯᒪᖕᒪᑕ. 
ᑕᒪᒃᑯᐊᓗ ᐅᑕᖅᑭᑐᐃᓐᓇᖃᑦᑕᖅᑐᐃᑦ ᐃᓄᐃᑦ 
ᑎᒥᖁᑎᖏᑦ. ᐊᒡᓛᑦ ᑕᐃᒫᒃ ᐃᓐᓇᐃᑦ 
ᐱᔾᔪᑎᒋᓪᓗᑎᒍᑦ ᐃᒡᓗᕐᔪᐊᖅᑖᕆᐊᖃᕐᓂᖏᓐᓂᒃ 
ᑕᒫᓂ ᐅᖃᐅᓯᖃᓕᓵᖅᑎᓪᓗᑕ, ᕿᓚᒥᐊᓗᒃ ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ ᓴᖅᑭᑦᑐᖃᓚᐅᖅᓯᒪᕗᖅ 
ᐃᒪᓐᓇ ᑕᐅᑦᑐᒋᓇᔭᓐᖑᐊᖅᑕᖓᓂᒃ. 
ᑕᒪᔾᔭᐅᖃᑦᑕᖅᑎᓪᓗᒋᑦ. ᑖᓐᓇ ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ ᐊᒻᒪᓗ 
ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ  
ᐃᑲᔪᖃᑎᒌᖕᓂᕐᒧᑦ ᑐᕌᖓᖕᒪᑦ ᑖᓐᓇ. 
ᑕᐃᒪᓐᓇᐃᑦᑐᒥᒃ ᐃᓱᒪᒃᓴᖅᓯᐅᕈᑎᒃᓴᖃᖅᐸ ᑕᒪᒃᑯᐊ 
ᐊᑭᑐᔫᑏᑦ ᐊᑑᑎᖃᕐᔪᐊᖅᑐᐃᑦ ᑕᒪᒃᑯᐊ 
ᓴᖅᑭᑎᑦᑐᒪᑎᓪᓗᑎᒍᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑐ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑖᒃᑯᐊ ᐃᓛᒃ ᐱᖁᑎᕐᔪᐊᑦ 
ᐅᖃᐅᓯᕆᑎᓪᓗᑎᒍᑦ ᑖᒃᑯᐊᓗ ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ ᐊᒻᒪᓗ 
ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ 
ᐅᖃᐅᓯᖃᖅᑎᓪᓗᒍ ᓴᖅᑭᑦᓯᑦᓯᔪᒪᓂᕐᓗ 
ᐱᖁᑎᕐᔪᐊᓂᒃ ᑖᒃᑯᐊ ᑲᑐᔾᔨᖃᑎᒋᓗᑎᒍᑦ ᒐᕙᒪᐅᑉ 
ᑎᒥᖁᑎᖏᑦᑕ ᓯᓚᑖᓃᑦᑐᑦ ᑕᒪᒃᑯᐊ 
ᐊᑐᕈᒪᖃᑦᑕᕐᒥᔭᕗᑦ, ᐃᓛᒃ ᐊᑐᕈᒪᔭᕘᒐᓗᐊᖅ. 
 
ᑭᓯᐊᓂ ᐅᓇ ᐱᔾᔪᑕᐅᖃᑦᑕᕐᒪᑦ ᐊᑭᖃᕐᒪᑕ 
ᓱᓇᓗᒃᑖᑦ. ᒐᕙᒪᒃᑯᑦ ᓇᑉᐸᖅᑎᑉᐸᒍ, ᐅᕝᕙᓘᓐᓃᑦ 
ᐃᓄᖕᓄᑦ ᑲᑐᔾᔨᖃᑎᒌᓄᑦ ᐆᑦᑑᑎᒋᑐᐃᓐᓇᕐᓗᒍ 
ᓇᑉᐸᖅᑕᐅᑉᐸᑦ, ᐊᑭᖃᕐᓂᐊᕐᒪᑦ. ᑖᓐᓇ 
ᑮᓇᐅᔭᖅᑐᕐᓂᐊᕐᒪᑦ. ᑮᓇᐅᔭᖅ ᑖᓐᓇ ᑕᒡᕙ 
ᓄᖅᑲᖓᔾᔪᑕᐅᖃᑦᑕᕐᒪᑦ ᐊᖏᖅᑕᐅᔭᕆᐊᖃᓲᖑᖕᒪᑦ 
ᑮᓇᐅᔭᖅ ᐊᑐᖅᑕᐅᓂᐊᖅᑐᖅ. ᓇᑉᐸᕈᑉᑎᒍᑦ 
ᐅᕝᕙᓘᓐᓃᑦ ᐊᑐᖅᑐᐊᕈᑉᑎᒍᑦ ᑖᓐᓇ ᐱᖁᑎᕐᔪᐊᖅ 
ᐅᖃᐅᓯᕆᔭᖓ ᐊᑭᖃᖅᑐᖅ. ᐊᕐᕌᒍᑕᒫᑦ 
ᐊᑭᓕᖅᑐᕆᐊᓖᑦ ᐅᕝᕙᓘᓐᓃᑦ ᐊᑕᐅᑦᓯᒃᑯᑦ 
ᐊᑭᓕᕆᐊᓖᑦ. ᑖᓐᓇ ᑮᓇᐅᔭᖅᑐᕐᒪᑦ. 
 
ᑖᓐᓇᓗ ᐊᑭᖓ ᐅᕘᓇ ᐊᖏᖅᑕᐅᓗᓂ 
ᑭᓯᐊᓂᐅᖃᑦᑕᕐᒪᑕ.  

ᑕᒪᒃᑯᓂᖓ ᕿᓂᖃᑦᑕᖅᑐᒍᑦ ᐱᐅᓂᖅᐹᓂᒃ 
ᕿᓂᕋᓱᒃᖢᑕ ᑕᒪᑐᒪᑉ ᒥᒃᓵᓄᑦ. ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ. ᓇᖕᒥᓂᖁᑎᖃᐅᖅᑐᓪᓗ 
ᐱᓕᕆᖃᑎᒌᖕᓂᖏᑦ ᑮᓇᐅᔭᒥᒃ 
ᐊᑮᑦᑐᓕᐅᕈᑎᒋᒃᑲᓐᓂᕋᔭᕋᑉᑎᒍᑦ ᐊᒻᒪ 
ᐊᑭᓕᖅᑑᔭᓕᕐᒥᓗᒍ ᐅᑭᐅᓄᑦ ᖃᐃᔪᓄᑦ 
ᐊᒥᓱᓅᓕᖅᐸᒃᖢᓂ. ᑕᒪᒃᑯᐊ ᕿᒥᕐᕈᔭᐅᖃᑦᑕᖅᑐᑦ 
ᑖᒃᑯᓄᖓ ᒐᕙᒪᒃᑯᓐᓄᑦ ᐊᒻᒪ ᑎᒥᐅᔪᓄᑦ ᑕᒪᒃᑯᓂᖓ 
ᓇᑉᐸᐃᔪᒪᔪᓄᑦ. ᑐᓗᖅᑕᕈᑕᐅᓕᖃᑦᑕᖅᑐᖅ ᑖᑉᓱᒪᑉ 
ᐊᑭᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 

ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖁᐊᓴ. 
 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᖃᐅᔨᒪᑦᓯᐊᕋᑦᑕ ᑕᕝᕙᓂ ᐃᒃᓯᕚᖅᑐᓕᒫᖑᔪᒍᑦ 
ᒪᓕᒐᓕᐅᕐᕕᑦᑎᓐᓂ ᐊᒻᒪ ᐃᓄᐃᑦ ᑕᐅᑐᒃᐸᑦᑐᐃᑦ 
ᑐᓵᕙᒃᑐᐃᑦ ᖃᐅᔨᒪᑦᑎᐊᕐᒪᑕ ᐃᓄᐃᑦ ᐃᓛᒃ, ᑕᒪᓐᓇ 
ᓄᓇᕗᑖᕈᑎ ᐱᔾᔪᑎᖃᓚᐅᕐᒪᑦ 
ᑲᑐᔾᔨᖃᑎᒌᖕᓂᐊᖅᖢᑎᒃ ᑖᒃᑯᐊ ᓄᓇᕗᑦ 
ᒐᕙᒪᒋᔭᕗᓪᓗ ᐊᒻᒪ ᑕᒪᒃᑯᐊ ᐃᓄᐃᑦ ᑎᒥᖁᑎᖏᑦ.  
ᓲᖃᐃᒻᒪᑦ ᑖᒃᑯᓂᖓᒃᓴᐃᓐᓇᖅ ᑭᒡᒐᖅᑐᖅᑐᑦ. ᑖᓐᓇ 
ᐱᔾᔪᑎᒋᓪᓗᒍᐃᓛᒃ, ᑖᓐᓇ ᒥᓂᔅᑕ 
ᐊᔭᐅᖅᑐᒃᑲᓐᓂᓪᓚᕆᒃᐸᕋ ᑕᒪᒃᑯᐊ 
ᐅᖃᐅᓯᕇᓐᓇᖃᑦᑕᕋᑦᑎᒍᑦ. ᐊᑐᐃᓐᓇᐅᖃᑦᑕᖅᑑᒐᓗᐊᑦ 
ᑕᒪᔾᔭ ᐃᒡᓗᕐᔪᐊᑦ ᐅᕙᓂ ᓴᖅᑭᖃᑦᑕᖅᓯᒪᔭᕗᑦ 
ᐱᔪᒪᔭᕗᑦ, ᐃᓐᓇᒃᑯᕖᑦ 
ᐊᑐᐃᓐᓇᐅᓕᑲᐅᑎᒋᖃᑦᑕᖅᑐᐃᑦ ᑕᒪᔾᔭ 
ᒐᕙᒪᐅᓐᖏᑦᑑᒐᓗᐊᑦ.  
 

ᐅᐸᒃᑲᐅᑎᒋᖃᑦᑕᖅᑐᐃᑦ ᒐᕙᒪᒃᑯᓐᓄᑦ ᑖᒃᑯᐊ ᐅᕝᕙ 
ᐃᑲᔪᕈᓐᓇᖅᐳᒍᑦ ᐅᒥᖓ. ᑭᓯᐊᓂ 
ᓈᓚᖅᑰᔨᖃᑦᑕᓐᖏᒻᒪᑕ ᑖᒃᑯᐊ ᒐᕙᒪᒋᔭᕗᑦ ᒫᓐᓇᒧᑦ 
ᑎᑭᖦᖢᒍ ᑖᒃᑯᓂᖓ. ᑕᐃᒪᓕ ᑭᖑᓪᓕᖅᐹᒥᒃ 
ᐊᐱᕆᔪᒪᓗᐊᖅᐸᕋ ᑖᒃᑯᐊ, ᑕᒪᓐᓇᐃᓛᒃ ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ ᐊᒻᒪᓗ 
ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ 
ᐃᑲᔪᖃᑎᒌᖕᓂᖅ, ᐱᓕᕆᖃᑎᒌᖕᓂᖅ, ᑖᓐᓇ ᑖᔅᓱᒥᖓ 
ᒐᕙᒪᒋᔭᕗᑦ, ᑖᓐᓇ ᒥᓂᔅᑕᐅᔪᕐᖏᓛᒃ ᑖᑦᓱᒥᖓ 
ᐃᓱᒪᒃᓴᖅᓯᐅᕈᓐᓇᖅᐹ? ᐃᓛᒃ 
ᐃᓱᒪᒃᓴᖅᓯᐅᑐᐃᓐᓇᓐᖏᓪᓗᓂ ᑭᓯᐊᓂ ᐱᒋᐊᕈᓐᓇᖅᐹ 
ᑖᒃᑯᓂᖓ ᐊᑐᖃᑦᑕᕐᓂᖅᓴᐅᓕᕐᓗᓂ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑐ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᒪᒃᑯᓂᖓ 
ᐱᕚᓪᓕᕈᑕᐅᔪᓐᓇᕐᓂᐊᖅᑐᓂᒃ ᓄᓇᕘᒧᑦ 
ᕿᓃᓐᓇᖅᑐᒍᑦ. ᐅᑉᓗᑕᒫᑦ ᕿᓃᓐᓇᖅᑐᒍᑦ. ᒫᓂ 
ᒐᕙᒪᐅᔪᑦ ᓄᖅᑲᖓᑎᑦᑎᓇᓱᓐᖏᑦᓯᐊᖅᑐᓂᓛᒃ 
ᓱᓇᒥᐊᓂᒃ ᐊᑕᐅᓯᐅᒐᑉᑕ. ᓱᓇᓗᒃᑖᑦ  

ᐊᖏᖅᑕᐅᔭᕆᐊᖃᓲᖑᖕᒪᑕ ᐅᕙᓂ ᓇᒃᑭᑕᕈᑎᒃᓴᓂᒃ 
ᐊᔪᓕᕈᑎᒃᓴᓂᒃ ᕿᓂᓐᖏᑦᑐᒍᑦ 
ᓯᕗᒻᒧᐊᒃᐸᓪᓕᐊᔾᔪᑎᒃᓴᓂᑦ ᕿᓂᖅᑐᒍᑦ. 
 

ᑭᓯᐊᓂ ᑕᒪᒃᑯᐊ ᐃᓄᖕᓂᒃ ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ 
ᐊᒻᒪᓗ ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ 
ᐅᖃᐅᓯᕆᔭᖏᑦ ᑮᓇᐅᔭᓂᒃ ᐊᑐᕐᓂᖅ, ᑕᒪᒃᑯᐊᓗᒃᑖᑦ 
ᑮᓇᐅᔭᒧᑦ ᐊᑕᖕᒪᑕ. ᑮᓇᐅᔭᖅᑕᖃᓐᖏᑉᐸᑦ 
ᐊᑭᓕᐅᑕᐅᓂᐊᖅᑐᓂᒃ ᑕᒪᒃᑯᓄᖓ ᐊᖏᖃᑎᒌᒍᑎᓄᑦ 
ᓄᓇᕗᑦ ᒐᕙᒪᒃᑯᖏᓐᓂᒃ, ᐊᑐᖅᑐᐊᕐᕕᖕᓂᓗ ᐊᒻᒪᓗ 
ᓇᖕᒥᓂᖃᖅᑐᓂᒃ, ᐊᑭᖃᕐᒪᑦ. ᐅᕙᒍᓪᓗ ᒐᕙᒪᐅᔪᑎᒍᑦ 
ᐊᑭᓕᕆᐊᖃᕐᓂᐊᖅᖢᑎᒎᓲᖑᖕᒪᑦ.  
 
ᑮᓇᐅᔭᓕᕆᓂᕐᒧᑦ ᒥᓂᔅᑕᐅᓐᖏᒃᑲᓗᐊᖅᖢᖓ 
ᑭᓯᐊᓂ ᐆᒥᖓ ᐅᖃᕋᓱᒃᑐᖓ, ᓈᒻᒪᓈᕈᓐᓇᕌᖓᑦ, 
ᐱᐅᓂᖅᐹᖑᔭᕌᖓᓪᓗ ᐅᖓᓯᖕᓂᖅᐹᒧᓪᓗ 
ᐃᖏᕐᕋᔾᔪᑕᐅᔪᓐᓇᕐᓂᐊᕌᖓᑦ, ᐃᒻᒪᖄ ᐃᓄᖕᓂᒃ 
ᑭᒃᑯᑐᐃᓐᓇᐃᑦ ᐱᔨᑦᑎᕋᓲᑦ ᐊᒻᒪᓗ 
ᓇᖕᒥᓂᖁᑎᖃᐅᖅᑐᓪᓗ ᐱᓕᕆᖃᑎᒌᖕᓂᖏᑦ 
ᐊᖅᑯᑎᑦᓴᐅᓛᖑᔪᓐᓇᖅᑐᑦ ᐃᓚᖏᓐᓄᑦ, 
ᐃᓚᖏᓐᓄᑦ ᐋᒃᑲ. ᑕᒪᒃᑯᐊ ᑮᓇᐅᔭᖅ ᒪᓂᒪᓂᖓ 
ᐊᑐᖅᖢᒍ ᓱᓇᓗ ᓯᕗᓪᓕᐅᔭᕆᐊᖃᕐᓂᖏᑦ, ᑕᒪᒃᑯᐊ 
ᐅᖁᒪᐃᓐᓂᖏᑦ ᑕᒪᕐᒥᒃ ᖃᐅᔨᓴᖃᑦᑕᖅᑕᕗᑦ. ᐊᒻᒪ ᐄ, 
ᑕᒪᓐᓇ ᐱᕚᓪᓕᕈᑕᐅᓂᖅᐹᖑᔪᓐᓇᕐᓂᐊᕐᒪᖔᑦ 
ᖃᐅᔨᓴᖃᑦᑕᕐᓂᐊᖅᐸᕗᑦ ᑕᒡᕙᓂ ᐅᑉᓗᓂ ᑕᖅᑭᓂᑦ 
ᖃᐃᔪᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐃᖃᓗᐃᑦ−ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᐊᐱᖅᑯᑦ 646 - 5(2): ᐃᒡᓗᓕᕆᓂᕐᒧᑦ 

ᐸᕐᓇᐅᑎ (ᓚᐃᑦᓯᑑᓐ) 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒃᑲ ᑐᕌᖅᑎᓐᓂᐊᖅᑕᒃᑲ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᓐᓄᑦ ᐱᔾᔪᑎᒋᓪᓗᒍ ᑖᓐᓇ 
ᐸᕐᓇᐅᑎᖓ ᐃᒡᓗᓕᕆᓂᕐᒧᑦ ᑭᐅᔪᓐᓇᕐᓂᖏᓐᓄᑦ 
ᐋᖅᑭᓱᖅᓯᒪᓂᖓ.  
 
ᐅᖃᖅᑏ, 60-ᐅᓗᐊᖅᑎᓪᓗᒋᑦ ᐱᔭᒃᓴᖏᑦ ᑖᓐᓇ 
ᐸᕐᓇᐅᑎᖓ ᐅᖃᖅᓯᒪᒻᒪᑦ ᑖᓐᓇ ᐊᒃᓱᕈᕐᓇᕐᓂᐊᕐᒪᑦ 
ᑲᔪᓰᓐᓇᕈᓐᓇᕐᓂᖓ. ᐅᖃᖅᑏ, ᑖᒃᑯᐊ ᐱᔭᒃᓴᐃᑦ 
ᐊᕐᕌᒍᒐᓴᖕᓂᒃ ᐊᑐᕈᓐᓇᕐᒪᑕ ᐊᒻᒪᓗ 
ᑐᓐᖓᕕᖃᖅᖢᑎᑦ ᐊᓯᖏᓐᓂᒃ ᐱᔭᕇᕋᓱᒃᑎᓪᓗᒋᑦ. 
ᑖᒃᑯᐊ ᐱᓕᕆᐊᒃᓴᐃᑦ ᐃᓚᖏᑦ 
ᐱᓕᕆᖃᑎᒌᒋᐊᖃᖅᑐᒻᒪᕆᐅᓂᐊᕐᒪᑕ ᐱᓕᕆᕝᕖᑦ 
ᑕᐃᒪᐃᑎᓪᓗᒍᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᐃᓱᒫᓗᒍᑎᖃᕐᒪᑕ ᑐᑭᒧᐊᑦᑎᑕᐅᔭᕆᐊᖃᖅᑐᓂᒃ 
ᐊᒻᒪᓗ ᐊᐅᓚᑕᐅᑦᑎᐊᕈᓐᓇᕐᓂᖏᓐᓂᒃ  

ᐃᑲᔪᖅᓱᐃᖅᑕᐅᓗᑎᓪᓗ ᐅᓂᒃᑳᖃᑦᑕᕆᐊᖃᓕᕐᒥᒃ 
ᑲᓐᖑᓇᓐᖏᑦᑐᒃᑯᑦ. ᑕᐃᒫᒃ ᐱᔾᔪᑎᒋᓪᓗᒍ ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᑭᐅᔪᓐᓇᕐᓂᐊᕐᓂᕐᒥᓂᒃ 
ᓇᓗᓇᐃᖅᓯᓯᕙᓪᓕᑎᒃ ᐱᔭᒃᓴᐃᑦ ᐃᓗᐊᓂ. 
ᓇᓗᓇᐃᖅᓯᓯᒪᖕᒪᑕ ᑭᐅᔪᓐᓇᕈᒪᓪᓗᑎᒃ 
ᐊᑐᓕᖅᑎᑕᐅᓂᖏᓐᓄᑦ. ᑖᓐᓇᓗ 
ᑐᑭᓯᑎᒃᑲᓐᓂᖅᑕᐅᓯᒪᓪᓗᓂ ᑕᖅᑭᑦ ᐱᖓᓱᑦ 
ᐊᓂᒍᕌᖓᑕ ᐅᓂᒃᑳᖃᑦᑕᕆᐊᓖᑦ.  
 
ᒥᓂᔅᑕ ᑲᒪᒋᔭᖃᖅᑐᖅ ᑖᒃᑯᐊ ᑕᖅᑭᓄᑦ ᐱᖓᓱᓄᑦ 
ᐅᓂᒃᑳᖃᑦᑕᕆᐊᕐᓂᖅ ᐊᕐᕌᒍᑕᒫᖅᑲᐃ 
ᐃᓕᓐᓂᐊᖅᓯᓐᓈᑦ ᑲᑎᒪᓂᖅᑕᖃᖃᑦᑕᖅᓯᒪᕙ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂᒃ, ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᖅ ᑖᓐᓇ 
ᒪᓕᒐᓕᐅᖅᑎ ᐅᖃᐅᓯᕆᔭᖏᑦ. ᐄ, ᑖᒃᑯᐊ 
ᑖᒃᑯᐊᓪᓗ 60−ᓐᖑᔪᐃᑦ ᐊᒻᒪ ᑖᒃᑯᐊ ᑕᒪᒃᑯᐊ 
ᐱᔭᒃᓴᐅᑉ ᐃᓗᐊᓃᑦᑐᑦ.  
 
ᐊᒻᒪᓗ ᑖᒃᑯᐊ ᑮᓇᐅᔭᓕᕆᓂᒃᑯᑦ ᐊᐱᖅᑯᑎᒋᔭᖏᑦ 
ᐅᑉᐱᕈᓱᒃᓯᒪᔪᖓ ᐃᒻᒪᖄ 80-ᓐᖑᔪᓂᒃ ᐊᕐᕌᒍᑕᒫᑦ 
ᐅᓂᒃᑳᓕᐊᓕᐅᖃᑦᑕᖅᓯᒪᖃᑦᑕᕋᑉᑕ ᑕᒪᒃᑯᓄᖓ 
ᑮᓇᐅᔭᕐᓄᑦ ᐊᑐᖅᑕᑉᑎᒻᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑖᓐᓇᑦᑕᐅᖅ ᑖᒃᑯᐊᑦᑕᐅᖅ ᓲᕐᓗ ᑎᑎᖅᑲᓕᕆᓂᕐᒧᑦ 
ᑮᓇᐅᔭᒃᑯᑦ ᑖᒃᑯᐊ ᐊᖏᓂᖅᐹᖑᔪᑦ ᐃᒻᒪᖄ ᑖᒃᑯᐊ 
ᓲᕐᓗ ᑖᒃᑯᐊ ᖃᓄᐃᓕᕐᓂᖏᑦ ᑖᒃᑯᐊ ᐅᓂᒃᑳᓕᐊᑦ 
ᐃᒡᓗᕐᔪᐊᕐᓄᑦ ᐃᒡᓗᓄᑦ ᐃᒡᓗᓕᕆᔨᒃᑯᑦ 
ᐃᒡᓗᖏᓐᓄᑦ ᐊᒻᒪᓗ ᓴᖅᑮᑎᑦᑎᔪᒫᖅᐹ ᐊᕐᕌᒍᑦ 
ᐅᑭᐅᑦ ᐊᒻᒪᓗ ᑖᒃᑯᐊ ᐊᒃᑑᕝᕙ 2016-ᖑᑎᓪᓗᒍ  

ᐃᒻᒪᖃ ᐅᑭᐅᑦ ᐱᖓᓲᓕᖅᓯᒪᖕᒪᑕ. ᑖᒃᑯᐊ 
ᐅᓂᒃᑳᓕᐊᑦ ᐃᒡᓗᓕᕆᓂᐅᑉ ᐅᓂᒃᑳᓕᐊᖏᓐᓂ 
ᐅᑭᐅᑦ ᐱᖓᓱᓄᑦ ᓴᖅᑭᐅᒪᓐᖏᒻᒪᑦ ᐃᒻᒪᖃ 
ᖃᑯᒍᓕ ᓴᖅᑮᑎᑦᑎᒐᔭᖅᐸᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓪᓗᐊᖅᓯᑐᐊᖅᐸᑕ ᐄ, 
ᓴᖅᑭᑦᑐᒫᖅᑕᕗᑦ ᐅᑕᖅᑭᓯᒪᖃᑦᑕᕋᑦᑕ ᑖᒃᑯᐊ 
ᓈᓴᐃᔨᕐᔪᐊᒃᑯᑦ ᐊᒻᒪᓗ ᐅᑕᖅᑭᖃᑦᑕᕋᑦᑎᒍᑦ  
ᐅᓂᒃᑳᓕᐊᑦ ᐊᑕᐅᓯᐅᓐᖏᑦᑐᓪᓗ ᑕᒪᒃᑯᓂᖓ 
ᐃᓄᒃᑎᑑᓕᖅᑕᐅᖃᑦᑕᕆᐊᖃᕐᒪᑕ ᐊᓯᓂᓗ 
ᐅᖃᐅᓯᖏᓐᓄᑦ. ᖁᔭᓐᓇᒦᒃ. 
 
ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑎ 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ. 
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐅᓂᒃᑳᓕᐊ ᖃᓄᐃᓐᓂᖓ ᐃᓪᓗᓕᕆᓂᕐᒧᑦ 
ᐅᓂᒃᑳᓕᐊᑦ ᖃᓄᖅ ᑖᒃᑯᐊ ᑖᒃᑯᐊᓗ 
ᐱᓕᕆᖃᑎᒋᓯᒪᔪᐃᓪᓗ ᐊᒻᒪᓗ ᐃᒻᒪᖄ ᐃᒻᒪᖄ 
ᓈᓴᖅᑕᐅᓯᒪᓐᖏᒃᑲᓗᐊᕐᓗᑎᒃ ᖃᓄᐃᓐᖏᑦᑐᑦ 
ᑕᐃᒃᑯᐊ. ᑭᓯᐊᓂ ᑖᒃᑯᐊ ᐊᒻᒪᓗ ᑖᒃᑯᐊ ᑭᓯᐊᓂ 
ᖃᐅᔨᒪᓐᖏᓐᓇᒪ ᖃᐅᔨᒪᑦᑎᐊᓐᖏᓐᓇᒪ ᑕᒪᓐᓇ 
ᓱᓕᑦᑎᐊᕐᒪᖔᖅ ᐊᐱᖅᑯᑎᒋᔭᒻᒥᓂ ᑕᐃᒫᒃ 
ᐊᐱᕆᒃᑲᓐᓂᕈᒪᕙᕋ. 
 
ᖃᑯᒎᒐᔭᖅᐸ ᒥᓂᔅᑕ ᐃᒡᓗᓕᕆᔨᒃᑯᓐᓄᑦ 
ᓴᖅᑮᑎᑦᑎᒐᔭᖅᐸ ᑕᒪᒃᑯᓂᖓ ᑕᕝᕙᓂ 
ᒪᓕᒐᓕᐅᕐᕕᖕᒥ ᑖᒃᑯᐊ ᐅᓂᒃᑳᓕᐊᕐᓂᒃ ᑕᒪᒃᑯᓂᖓ 
ᖃᓄᖅ ᐃᒡᓗᓕᕆᓂᖅ ᐃᒡᓗᓕᕆᓂᕐᒧᑦ 2015−16, 
2017-18, 2019-ᒧᑦ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᓇᑯᕐᒦᒃ, ᐅᖃᖅᑏ. 
ᑐᑭᓯᖅᑲᐅᓐᓂᖏᓐᓇᒃᑯᑦ ᓯᕗᓪᓕᕐᒥ 
ᒪᒥᐊᓇᐅᒐᓗᐊᖅ. ᑕᐃᒃᑯᐊ ᑮᓇᐅᔭᐃᑦ 
ᐊᑐᖅᐸᒃᑕᕗᑦ ᕿᒥᕐᕈᐊᖅᑕᐅᖃᑦᑕᖅᑐᐃᑦ 
ᑕᒪᒃᑯᓄᖓ ᑕᒻᒪᖅᓯᐅᖅᓯᒪᔪᕐᔪᐊᒃᑯᓐᓄᑦ 
ᐅᖃᐅᓯᒋᓇᓱᒋᖅᑲᐅᒐᒃᑯ.  
 
ᑕᐃᓐᓇ ᖃᓄᐃᓕᐅᕈᑕᐅᓂᐊᕐᓂᖓᓄᑦ ᐸᕐᓇᐅᑎ 
ᓴᖅᑭᖅᑎᒋᐊᖃᕐᒪᖔᑦᑎᒍ ᖃᐅᔨᒪᓐᖏᖦᖢᖓ ᑖᓐᓇ 
ᐊᑐᐊᒐᖅ ᖃᓄᐃᓕᐅᕈᑎᒋᔭᐅᓂᖓᕐᓂᖏᓐᓄᑦ 60 
ᐱᓕᕆᐊᒃᓴᐅᒻᒪᑕ ᐱᕙᓪᓕᐊᒍᑎᒋᔭᐅᓪᓗᓂ ᑕᒪᓐᓇ. 
(ᑐᓵᔨᑎᒎᓕᖅᑐᖅ) ᑖᓐᓇ ᐱᓕᕆᐊᖑᓯᒪᔪᖅ 
ᒫᓐᓇᐅᔪᖅ ᑖᒃᑯᐊ ᐊᑯᓂᐅᑎᒋᔪᒥᒃ ᐃᒻᒪᖃ ᓯᕕᑐᔪᒥ 
ᐱᓇᓱᐊᕐᓂᐊᕋᑦᑕ ᑕᒪᒃᑯᐊ ᐅᖃᖅᑲᐅᒐᒪ ᐄ 
ᒐᕙᒪᓕᕆᔨᒃᑯᑦ ᐃᒻᒪᖃ ᐊᑯᓂᐅᔪᒥᒃ ᑕᒪᓐᓇ 
ᐱᔭᒃᓴᐅᓂᐊᖅ ᐱᔭᒃᓴᐅᔪᒫᖅᑐᖅ. ᐊᒻᒪᓗ ᐃᒻᒪᖃ  
ᑭᓯᐊᓂ ᐅᓂᒃᑳᓕᐊᓐᓂᒃ ᓴᖅᑮᑎᑦᑎᔪᒫᖅᑐᒍᑦ 
ᒪᓕᒐᓕᐅᕐᕕᒻᒧᑦ.  
 
ᐅᖃᖅᑎ: ᐅᖃᐅHᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᕐᕕᐊᑦ ᐅᐊᖕᓇᖓᓄᑦ ᑎᑭᕌᕐᔪᐊᒧᓪᓗ, 
ᒪᓕᒐᓕᐅᖅᑎ ᒪᐃᓐ.  
 
ᐊᐱᖅᑯᑦ 647 - 5(2): ᐃᓄᑐᖃᒃᑯᕖᑦ 

ᓯᕗᓂᒃᓴᖏᑦ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, 
ᐋᓐᓂᐊᖅᑕᐃᓕᑎᑦᓯᓂᕐᒧᑦ ᒥᓂᔅᑕᒧᑦ ᐊᐱᖅᑯᑎᒃᑲ 
ᑐᕌᕐᓂᐊᑕᒃᑲ.  
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᓯᕗᓪᓕᖅᐹᒥᒃ 
ᐃᓱᒪᒋᒐᒃᑯᓪᓗ ᐅᑉᐱᕆᓯᒪᔪᖓ ᐅᖃᕈᓐᓇᖅᑰᕋᒪ 
ᑕᕝᕙᓂ ᒪᓕᒐᓕᐅᕐᕕᒻᒥ ᐃᒻᒪᖄ ᓲᕐᓗ ᐃᒻᒪᖄ 
ᑖᒃᑯᐊ ᓲᕐᓗ ᐊᐃᕙᖃᑎᒌᑦᓯᐊᕐᓂᒃᑯᑦ 
ᐅᖃᐅᓯᖃᖅᓯᒪᒐᑦᑕ ᑕᒪᒃᑯᐊ ᓯᕗᓂᒃᓴᒧᑦ. ᑖᒃᑯᐊ 
ᐃᓐᓇᐃᑦ ᐃᒡᓗᖁᑎᖏᓐᓄᑦ ᓄᓇᕗᑦ ᐃᓗᐊᓂ 
ᐊᑕᐅᓯᐅᓐᖏᑦᑐᖅ ᒪᓕᒐᖅ.  
 
ᐃᓚᖓ ᑲᑎᒪᔨ: ᐄᓛᒃ, ᐄᓛᒃ! 
 
>>ᐸᑦᑕᑐᖅᑐᑦ 

ᒪᐃᓐ: ᐅᖃᖅᓯᒪᒻᒪᑕ ᐃᒪᓐᓇ 
ᑲᔪᓯᓂᐊᓐᖏᓐᓂᕋᖅᑕᐅᓪᓗᓂᓗ ᑕᐃᒪᓕ 
ᐃᖦᖢᐃᓪᓕᐅᕈᑎᖃᓕᖅ.  
 
ᓯᕗᓪᓕᖅᐹᒥᒃ ᐊᐱᖅᑯᑎᒋᕙᕋ. ᑖᒃᑯᐊ ᖃᒪᓂ’ᑐᐊᕐᒥ 
ᐃᓐᓇᒃᑯ ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᑎᒍᔭᐅᑉᐸ ᑎᒍᒥᐊᖅᑕᐅᒻᒪᑦ. ᖃᖓᐅᑎᓪᓗᒍ 
ᒪᑐᔭᐅᕙ ᖃᑯᒍᓪᓗ ᒪᑐᐃᒃᑲᓐᓂᕐᓂᐊᖅᐸ? 
 
ᐅᖃᖅᑎ: ᒥᓂᔅᑐ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᓇᓗᓇᐃᔭᕐᓂᐊᖅᐸᕋ ᐅᑉᓗᖓ  
ᖃᖓᐅᑎᓪᓗᒍ.  
 
ᖁᔭᓐᓇᒦᒃ, ᐅᖃᖅᑎᑦᑎᔩ, ᒪᒥᐊᓇᐅᒐᓗᐊᖅ. 
ᐅᖃᖅᑏ, ᑕᐃᒪ ᑖᒃᑯᐊ ᑳᓐᑐᕌᒃ ᐃᓱᒪᓕᓚᐅᕐᒪᑦ 
ᒫᑦᓯ 31, 2018-ᒥ. ᐄᐳᕉᓪ 17-ᖑᑎᓪᓗᒍ 2018-ᒥ 
ᓇᓗᓇᐃᔭᓚᐅᖅᑕᕗᑦ ᐊᑕᐅᓯᖅ ᐊᕐᕌᒍᒧᑦ ᑳᓐᑐᕌ 
ᑖᓐᓇ ᐅᑭᐅᕐᒧᑦ ᐊᑕᐅᓯᕐᒧᑦ ᓄᑖᓐᖑᖅᑎᑕᐅᓚᐅᕐᒪᑦ 
ᐊᒻᒪᓗ ᐊᒻᒪᓗ ᑕᐃᓐᓇ ᓱᓕ ᒫᓐᓇᐅᔪᖅ ᓱᓕ 
ᐅᒃᑯᐃᖅᑕᐅ ᒪᑐᐃᖅᑕᐅᔾᔮᖅᑰᓐᖏᑦᑐᖅ ᒫᓐᓇᐅᔪᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ (ᑐᓵᔨᑎᒎᓕᖅᑐᖅ) 
ᐊᐃᑦᑖᖑᒐᓗᐊᖅ ᑲᓐᖑᓇᐅᒐᓗᐊᖅ ᑕᒪᓐᓇ ᐃᒻᒪᖄ 
ᑖᓐᓇ ᓴᖅᑭᑎᑕᐅᒃᑲᓐᓂᕈᓐᓇᖅᑕᕋᓗᐊᕋ ᑕᐃᓐᓇ 
ᖃᒪᓂ’ᑐᐊᕐᒥ.  
 
>>ᐸᑦᑕᑐᖅᑐᑦ 
 
ᑕᐃᓐᓇ ᓄᓇᕗᑦ ᐃᓗᐊᓂ ᓯᕕᑐᓛᕐᒥᒃ 
ᒪᑐᐃᖃᑦᑕᓛᖅHᐃᒪᓚᐅᕋᓐᓄᒃ. ᑕᐃᒪ ᐃᒻᒪᖃ 
ᒫᓐᓇᐅᔪᖅ ᐃᓐᓇᕐᓄᑦ ᐸᕐᓇᐅᑕᐅᔪᖅ ᒐᕙᒪᒃᑯᓐᓂᒃ  

ᑐᓐᖓᕕᖃᖅᓯᒪᔪᑦ 156-ᓂ ᐃᒡᓕᖃᕐᓂᖅ ᐊᒻᒪᓗ 
ᐸᕐᓇᐅᑕᐅᓯᒪᔪᖅ ᐃᓱᒪᒋᔭᐅᔪᖅ ᐱᖓᓲᔪᓄᑦ 
ᐃᒡᓗᒃᓴᓄᑦ ᐊᕕᒃᑐᖅᓯᒪᓪᓗᑎᒃ 24-ᓂ 24 ᐃᒡᓕᓂ 
ᐊᒻᒪᓗ 108-ᓂᒃ ᐃᒡᓕᖃᖅᑐᑎᑦ ᑖᒃᑯᐊ ᐱᖓᓱᑦ 
ᐃᒡᓗᕐᔪᐊᑦ. ᑭᓯᐊᑦᑕᐅᖅ ᐅᖃᖅᑎᑦᓯᔩ 44−ᖑᖕᒪᑕ 
ᒫᓐᓇᐅᔪᖅ ᐃᒡᓖᑦ ᓄᓇᕗᒻᒥ 
ᓈᓴᖃᑕᐅᓯᒪᓐᖏᖦᖢᒋᑦ ᖃᒪᓂ’ᑐᐊᕐᓃᑦᑐᖅ. 
ᑖᒃᑯᐊᒡᓗ ᐊᑐᒐᑦᓴᐅᓪᓗᑎᒡᓗ. 
 
ᑕᐃᒪ ᐊᐱᖅᑯᑎᒋᔭᕋ ᒥᓂᔅᑕᒧᑦ ᑕᐃᒪ ᑖᒃᑯᐊ 
ᐱᓕᕆᕕᐅᓲᑦ ᖃᑯᒍ ᐸᕐᓇᐅᑎᓂᒃ ᓱᖕᒪᓪᓕ ᑖᒃᑯᐊ 
ᐃᓚᐅᑎᑦᑎᓚᐅᓐᖏᑉᐸᑦ ᑖᒃᑯᐊ ᐃᓐᓇᑐᖃᐃᑦ 
ᐃᒡᓕᖏᑦ ᓈᓴᐅᑎᖏᑦ ᒪᓕᒃᖢᒋᑦ? (ᑐᓵᔨᒃᑰᖏᑦᑐᖅ) 
ᒪ’ᓇ, ᐅᖃᖅᑎᑦᓯᔩ.  
 
ᐅᖃᖅᑎ: ᒥᔅᑐ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᓯᕗᓪᓕᖅᐹᒥ ᐱᒋᐊ 
ᐱᒋᐊᕈᑎᒋᔭᕗᑦ. ᐅᖃᐅᓯᐅᕙᓪᓕᐊᔪᑦ ᐃᒻᒪᖄ 
ᑕᐃᒃᑯᐊ ᑕᐃᒪ ᐃᓱᒪᒋᔭᐅᕙᓪᓕᐊᓂᐊᖅᑑᒐᓗᐃᑦ 
ᓴᖅᑮ ᒪᑐᐃᖅᑕᒃᑲᓂᒃ ᐊᒻᒪᓗ ᐃᓐᓇᕐᓂ ᐃᓛᒃ ᓲᕐᓗ 
ᑖᓐᓇ ᓯᕗᓪᓕᖅᐹᒥ ᐸᕐᓇᒍᑎᒋᓯᒪᔭᕗᑦ ᐊᒻᒪᓗ 
ᑖᒃᑯᐊ ᐃᓐᓇᐃᑦ ᓇᒥᓕᒫᖅ. 
 
ᑖᒃᑯᐊ ᑎᑎᖅᑲᑉᑎᓐᓂᒃ ᑎᑎᕋᖅᓯᒪᓐᖏᑦᑐᑦ 
ᐅᒃᑯᐊᖅᓯᓂᐊᕐᓂᕋᖅᖢᑕ ᒪᑐᐃᖔᖅᑐᓂᑦ 
ᒪᑐᐃᖔᖑᔪᓂᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᒋᔭᓐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᐅᖃᖅᑎᑦᓯᔩ, ᒪ’ᓇ. (ᑐᓵᔨᑎᒎᓕᖅᑐᖅ) 
ᐅᖃᕐᓂᐊᕐᒥᒐᒪ ᑖᒃᑯᐊ ᐅᕙᑦᑎᓐᓄᑦ 
ᑐᓂᔭᐅᓚᐅᖅᑐᑦ ᑎᑎᖅᑲᑦ ᑕᐃᑲᓂ 
ᑲᖏᖅᖠᓂᕐᒦᑦᑐᑦ ᑐᕌᖓᔪᖅ ᑖᓐᓇ ᒫᓐᓇ  

ᐅᒃᑯᐃᖔᖑᔪᖅ ᑖᒃᑯᐊ ᐱᖓᓲᔪᓄᑦ ᐃᒡᓗᕐᔪᐊᓄᑦ. 
ᑖᒃᑯᐊ ᒫᓐᓇᐅᔪᖅ ᐅᒃᑯᐃᖔᑦᑐᐃᑦ ᑖᒃᑯᐊ 
ᐃᓐᓇᕐᓄᑦ ᐊᖏᕐᕋᓄᑦ ᐃᒫᒃ ᐱᔾᔪᑎᒋᓪᓗᒋᑦ 
ᐃᓂᑭᓗᐊᕐᓂᖓᓄᑦ ᓲᕐᓗ ᐄ ᑕᐃᒪ ᐅᖃᖅᓯᒪᔪᑦ 
ᑕᐃᒪ ᐸᕐᓇᒍᑕᐅᖅᑰᔨᑦᓯᐊᖅᓯᒪᖕᒪᑦ ᑖᒃᑯᐊ 
ᒪᑐᐃᖔᖑᔪᑦ ᒫᓐᓇᐅᔪᖅ ᐊᐱᖅᑯᑎᒋᕙᕋ 
ᒥᓂᔅᑕᐅᔪᒧᑦ ᐅᑉᓗᒥ. 
 
ᒥᓂᔅᑕ ᐅᓐᓄᒃ ᐅᕙᑦᑎᓐᓂ ᓇᖏᕐᓗᓂ ᑭᐅᔪᓐᓇᖅᐹ 
ᓂᕈᐊᖅᑎᒋᔭᑉᑎᓐᓄᑦ ᑕᐅᑐᑦᑑᓐᓄᓗ ᐊᒻᒪᓗ 
ᐅᖃᕈᓐᓇᖅᐹ ᑖᒃᑯᐊ ᒪᑐᐃᖔᖑᔪᑦ ᑖᒃᑯᐊ ᓄᓇᕘᒥ 
ᖃᒪᓂ’ᑐᐊᕐᒥᐅᑕᓗ ᐃᓐᓇᐃᑦ ᐊᖏᕐᕋᖓ 
ᐅᒃᑯᐊᖅᑕᐅᔾᔮᓐᖏᑉᐹ ᖃᖓᒃᑯᒥᐊᖅ? ᒐᕙᒪᒃᑯᓪᓗ 
ᐸᕐᓇᐃᔾᔮᓐᖏᖦᖢᑎᒡᓗ ᒪᑐᓯᓂᕐᒥᒃ? 
(ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑎᑦᓯᔩ. 
 
ᐃᓚᖓ ᑲᑎᒪᔨ: ᐄᓛᒃ, ᐄᓛᒃ! 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑐ Hᐃᒃᔅ. 
 
ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑎᑦᓯᔩ ᑖᓐᓇ 
ᐊᐃᕙᔾᔪᑎᒋᓂᐊᓐᖏᓇᒃᑯᑦ ᑕᒪᑐᒧᖓ ᓱᒻᒪᑦ 
ᖃᒪᓂ’ᑐᐊᖅ ᒪᑐᔭᐅᓚᐅᕐᒪᑦ ᐃᓐᓇᐃᑦ 
ᐃᓐᓇᑐᖃᖅᓱᕝᕕᐅᓯᖓᑦ. ᖃᓄᖅ 
ᐅᖃᑐᐃᓐᓇᕈᓐᓇᖅᑐᖓ ᑖᒃᑯᐊ ᐆᒪᑉ ᒐᕙᒪᒃᑯᑦ 
ᒪᓕᒐᖓᑦ ᑭᓯᐊᓂ ᒪᑐᓯᓂᐊᓐᖏᑦᑐᖓ ᐊᒻᒪᓗ 
ᐃᓱᐃᓕᐅᖃᑎᖃᖅᓯᒪᓐᖏᑎᓗᑕ ᑕᕝᕙᓂ 
ᐃᒃᓯᕚᓂᓐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐊᐱᖅᑯᑏᑦ ᒪᓕᒐᓕᐅᖅᑎ ᐊᒥᑦᑐᕐᒧᑦ, 
ᒪᓕᒐᓕᐅᖅᑎ ᖃᐃᕐᓂᖅ. 
 
ᐊᐱᖅᑯᑦ 648 - 5(2): ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᓕᖅᑎᑕᐅᓂᖏᑦ 
(ᖃᐃᕐᓂᖅ) 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ 
ᐃᓕᓴᕆᒃᑲᓐᓂᕈᓐᓇᕋᕕᖓ. ᐊᐱᖅᑯᑎᒐᓕ 
ᑐᕌᖅᑎᓐᓂᐊᖅᑕᕋ ᑖᒃᓱᒧᖓ ᒥᓂᔅᑕᒧᑦ 
ᐃᓕᖅᑯᓯᕆᔨᒃᑯᓐᓄᑦ.  
 
ᑖᒃᑯᐊ ᑕᐃᒪ ᐅᓪᓛᖑᔪᖅ ᐃᓐᓇᓕᕆᒐᑦᑕ 
ᑖᒃᑯᐊᖃᐃ ᐃᓕᖅᑯᓯᓕᕆᔨᒃᑯᑦ ᑕᒪᒃᑯᐊ ᐅᖃᐅᓯᖅ 
ᐱᔾᔪᒋᓪᓗᒋᑦ ᐃᓕᖅᑯᓯᖅᐳᓪᓗ ᐃᓐᓇᖅᐳᓪᓗ. ᒪᓐᓇ 
ᐃᓄᐃᑦ ᖃᐅᔨᒪᔭᑐᖃᖓᑦ. ᐃᓄᐃᑦ 
ᖃᐅᔨᒪᔭᑐᖃᖓᐅᓇᖃᐃ ᒐᕙᒪᒃᑯᓐᓂᒃ 
ᐱᐅᓱᒋᔭᐅᔾᔪᑎᓐᖏᑐᐃᓐᓇᖅᑑᒐᓗᐊᖅ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑐ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ, ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᖓᓄᑦ. 
ᑖᒃᑯᐊ ᐃᓕᖅᑯᓯᓕᕆᔨᒃᑯᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᓯᕗᒃᑲᑕᖅᑎᒋᔭᐅᖃᑦᑕᕐᒪᑕ 
ᐊᒻᒪᓗ ᐱᓕᕆᖃᑎᖃᖃᑦᑕᖅᑐᒍᑦ ᐃᓐᓇᕐᓂᒃ, 
ᑲᑎᒪᔨᖃᑦᑕᒻᒪᕆᑦᑐᒍᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓄᑦ. ᑖᒃᑯᐊ ᐊᕐᕌᒎᑉ ᐃᓗᐊᓂ  
ᖃᑦᓯᐊᖅᑎᖅᓱᒍᑭᐊᖅ ᐊᒥᓱᐊᖅᑎᖅᓱᒎᔪᑦᓴᐅᔪᖅ 
ᐃᒻᒪᖄ ᓯᑕᒪᐃᕋᖅᓱᑎᑦ ᑲᑎᒪᕙᑦᑑᒐᓗᐊᑦ. ᐊᒻᒪᓗ 
ᑖᒃᑯᐊ ᐊᔾᔨᒌᓐᖏᑦᑐᐃᑦ ᒐᕙᒪᐅᑉ 
ᐊᐅᓚᓂᕆᕙᑦᑕᖏᓐᓂᒃ 
ᐊᑐᓕᖁᔨᔾᔪᑎᓕᐅᖃᑦᑕᖅᑐᖅ ᖃᓄᖅ ᑖᒃᑯᐊ 
ᐃᓄᐃᑦ ᐱᒻᒪᕆᐅᒋᔭᖏᑦ, ᖃᐅᔨᒪᔭᖏᑦ, 
ᐊᑐᓕᖅᑎᑕᐅᒃᑲᓐᓂᕈᓐᓇᕐᒪᖔᑦ.  
 
ᑕᐃᒪ ᐅᖃᐅᓯᕆᓚᐅᖅᑕᕋ ᐃᑉᐸᑦᓵᓂᓵᑦᓯᐊᖅ 
ᐃᕕᖅᑎᑉᐸᓪᓕᐊᔪᖅ ᑕᐃᓐᓇ ᓴᖅᑭᓯᒪᕙᕗᒃ 
ᐃᑲᔪᖅᑎᒋᓪᓗᒋᑦ ᑕᐃᒃᑯᐊ ᐃᓐᓇᕆᔭᕗᑦ. ᐊᒻᒪᓗ 
ᑲᑎᒪᓂᐅᓂᐊᖅᑐᖅ ᐱᓇᓱᐊᕈᓯᐅᓂᐊᖅᑐᒥ ᑕᐃᒃᑯᐊ 
ᑲᑎᒪᔩᑦ ᑕᐃᑲᓃᓐᓂᐊᕐᒥᔪᑦ. ᑐᓐᖓᓱᖁᒐᓗᐊᖅᑕᒃᑲ 
ᒪᓕᒐᓕᐅᖅᑎᐅᖃᑎᒃᑲ ᓄᓇᕗᒻᒥᐅᓪᓗ ᑖᒃᑯᓇᓐᖓᑦ 
ᐃᓐᓇᕆᔭᑦᑎᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᑐᑭᓯᐅᒪᕚᓪᓕᒃᑲᓐᓂᕈᓐᓇᖁᓪᓗᒋᑦ ᐊᒻᒪᓗ ᖃᓄᖅ 
ᐃᓅᓯᑦᑎᓐᓂ ᒐᕙᒪᑦᑎᓐᓂ 
ᐊᑐᖅᑕᐅᒋᐊᓪᓚᑲᓐᓂᕈᓐᓇᕐᒪᖔᖅ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: Hᐃᕗᓪᓕᖅᐹᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᖃᐃᕐᓂᖅ. 
 



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ ᑕᒪᓐᓇ 
ᐅᖃᐅᓯᖅᐳᐃᓛ ᐱᔾᔪᑎᒋᓪᓗᒍ ᑕᒪᒃᑯᐊ ᑕᐃᒪ 
ᐅᖃᐃᓐᓇᖃᑦᑕᕆᕗᖓ ᐱᖅᑯᓯᖅᐳᑦ ᐱᔨᑦᑎᕋᕐᓂᓯ. 
ᐃᒻᒪᓇᓕᖃᐃ ᐃᓕᖅᑯᓯᓕᕆᔨᒃᑯᓇᐃ ᑖᒃᑯᓂᖓ 
ᐊᕕᑦᑐᖅᓯᒪᔪᓂᒃ ᒐᕙᒪᓂᒃ ᑕᒪᓐᓇ ᐅᓇ 
ᐆᒃᑑᑎᒋᑐᐃᓐᓇᕐᓗᒍ ᑲᑐᔾᔨᖃᑎᒌᓐᓂᖅ. ᒐᕙᒪᐃᑦ 
ᑎᑎᕋᕐᕕᖏᓐᓂᓕᖃᐅᑯᐊᐃ ᑕᒪᒃᑯᐊ ᑎᑎᖅᑲᓂ 
ᑎᑎᕋᖅᓯᒪᔪᓂᒃ ᓴᖅᑭᑦᑎᔪᓐᓇᕋᓗᐊᖅᑐᓯᖃᐃ 
ᑕᐃᒪᓐᓇ ᐃᑉᐱᒋᑐᐃᓐᓇᔾᔮᓐᖏᓐᓇᓯᐅᒃ 
ᐊᑐᓕᓪᓚᑦᑖᕐᓗᓂ ᐃᒃᐱᒋᔭᐅᓂᐊᕐᒪᑦ. 
ᑕᐃᒪᓐᓇᓕᖃᐃ ᓴᖅᑭᑦᑎᔪᓐᓇᖅᑐᑎᓇᐃ ᒐᕙᒪᒃᑯᑦ 
ᑎᑎᕋᕐᕕᓗᒃᑖᖏᓐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋ ᑖᑦᓱᒪᑉ ᐊᐱᖅᑯᑎᖓᓄᑦ. 
ᐄ, ᓴᖅᑮᖃᑦᑕᖅᓯᒪᔪᒍᑦ ᑕᒪᒃᑯᐊ ᐃᓄᐃᑦ 
ᖃᐅᔨᒪᔭᑐᖃᖏᑦ ᑐᑭᖏᓐᓂᒃ ᑭᓲᒻᒪᖔᑕ  
ᓇᓗᓇᐃᔭᖅᓯᒪᓪᓗᑎᒃ ᐊᒻᒪᓗ 
ᑐᑭᓯᐅᒪᔭᐅᑦᓯᐊᒃᑲᓐᓂᖁᒍᑦᑎᒍᑦ ᖃᓄᕐᓗ 
ᐊᑦᑐᐃᓂᖃᓲᖑᒻᒪᖔᑦ ᐃᓅᓯᑦᑎᓐᓂ. ᑖᓐᓇ  
ᑲᑐᔾᔨᖃᑎᒌᓐᓂᖅ ᐆᑦᑑᑎᒋᓐᖑᐊᕐᓗᒍ ᑕᒪᒃᑯᐊ 
ᐊᔾᔨᒌᓐᖏᑦᑐᐃᑦ ᐱᓕᕆᔩᑦ ᐊᕕᑦᑐᖅᓯᒪᔪᓂ  
ᑲᑐᔾᔨᖃᑎᒌᑦᓱᑎᒃ ᑖᑦᓱᒪᓐᖓᑦ ᐃᕕᖅᑎᖅᐸᓪᓕᐊᔪᒥᒃ 
ᓴᖅᑮᓯᒪᕗᑦ ᐊᒻᒪᓗ ᐊᓯᖏᓐᓂᑦᑕᐅᖅ 
ᐆᑦᑑᑎᖃᓐᖑᐊᕈᓐᓇᕋᓗᐊᖅᑐᖓ ᑭᓯᐊᓂ ᐅᖃᖅᑏ 
ᑖᒃᑯᐊ ᐊᑭᓐᓇᕐᒥᐅᑕᕐᓂᒃ ᓴᖅᑮᖃᑦᑕᖅᓯᒪᔪᒍᑦ ᐃᓄᐃᑦ 
ᖃᐅᔨᒪᔭᑐᖃᖏᑦᑕ ᒥᑦᓵᓄᑦ ᐊᒻᒪᓗ ᐊᔾᔨᒌᓐᖏᑦᑐᓄᑦ 
ᑎᑎᕋᕐᕕᓄᑦ ᐊᓪᓚᕝᕕᓄᑦ 
ᑐᓂᐅᖅᑲᐃᖃᑦᑕᕋᓱᐊᖃᑦᑕᖅᓱᑕ. ᐱᒍᒪᔪᓂᑦᑕᐅᖅ 
ᑐᑦᓯᕋᕐᕕᐅᑐᐊᕈᑦᑕ ᓇᓗᓇᓐᖏᑦᑐᖅ 
ᑐᓂᐅᔭᖃᑦᑕᕈᓐᓇᕋᔭᖅᑐᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᑭᖑᓪᓕᖅᐹᒥ ᐃᓚᒋᐊᕈᑏᑦ, ᒪᓕᒐᓕᐅᖅᑎ 
ᖃᐃᕐᓂᖅ. 
 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ ᑕᒪᓐᓇ 
ᓴᖅᑭᒋᐊᒃᑲᓐᓂᕋᔭᕈᖕᓂ ᑕᐃᒪ ᐅᓇ 
ᐆᒃᑑᑎᒋᒃᑲᓐᓂᕈᓐᓇᖅᐸᕋ. ᐃᓐᓇᕐᒥᒃ 
ᐃᓕᓐᓂᐊᕕᖕᒧᐊᖅᑐᖃᕈᓂ, ᐱᓕᒻᒪᒃᓴᐃᓂᕐᒥᒃ ᑕᑯᒍᓂ, 
ᐃᒪᓐᓇᐅᓇ ᑐᑭᖃᕋᓱᒃᑐᖅ ᐃᓕᓐᓂᐊᖅᑐᑯᓗᖕᓄᑦ  

ᐅᖃᕋᔭᕐᒥᖕᒪᑦ. ᐃᒻᒪᖄᓘᓐᓃᑦ ᐋᓐᓂᐊᕕᖕᒧᐊᕈᓂ 
ᐃᑲᔪᖅᑎᒌᒧᑦ. ᑎᑎᕋᕐᕕᖕᒧᐊᕈᓂ ᑲᑐᔾᔨᖃᑎᒌᒥᒃ. 
 
ᒪᓐᓇ ᑐᑭᓕᐅᕈᓐᓇᑦᑎᐊᕐᒪᑕ ᑕᐃᒪᓐᓇ. ᑕᒪᓐᓇ 
ᑖᒃᑯᓄᖓ ᐊᕕᒃᑐᖅᓯᒪᔪᓄᑦ ᒐᕙᒪᓄᑦ 
ᓴᓐᖏᑦᑎᒋᐊᒃᑲᓐᓂᕈᓐᓇᖅᐱᐅᒃ ᓴᖅᑭᑎᒋᐊᒃᑲᓐᓂᕐᓗᒍ 
ᐅᖃᕋᑖᕋᕕᑦ, ᐄ, ᐃᕕᖅᑎᖅᑎᒋᐊᖅᑎᑦᑎᓂᖅ. ᑕᒪᒃᑯᐊ 
ᐊᕕᒃᑐᖅᓯᒪᔪᐃᑦ ᐱᒋᐊᓪᓚᒡᕕᒋᒃᑲᓐᓂᕈᓐᓇᖅᐱᒌᑦ 
ᐃᓕᖅᑯᓯᕆᔨᒃᑯᓐᓃᑎᓪᓗᑎᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑐ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. 
ᑖᓐᓇ ᐃᕕᖅᑎᐸᓪᓕᐊᔪᖅ ᓄᑖᐸᓘᓪᓗᓂ ᑭᓯᐊᓂ 
ᓂᕆᐅᒋᓪᓚᕆᑦᑕᕗᑦ ᐃᖅᑲᓇᐃᔭᖅᑎᓄᑦ 
ᐊᑐᖅᑕᐅᒋᐊᓪᓚᒃᑲᓐᓂᕈᓐᓇᕋᔭᕆᐊᖓᓂᒃ ᐊᒻᒪᓗ 
ᐃᓱᒪᓇᖅᑐᖅ ᑕᒪᓐᓇ ᓇᐅᒃᑯᑦ ᐊᒻᒪᓗ ᑕᒪᒃᑯᐊ 
ᐅᖃᖃᑦᑕᕋᑦᑕᐃᓛᒃ ᐊᑐᐊᒐᐃᑦ ᒪᓕᒐᐃᑦ 
ᐊᐅᓚᔾᔪᓯᕆᔭᕗᑦ ᐃᓄᓐᓄᑦ ᑐᕌᒐᓂᖅᓴᐅᓗᑎᒃ 
ᓄᓇᕗᒻᒥᐅᓄᑦ ᑐᕌᖓᓂᖅᓴᐅᒃᑲᓐᓂᕐᓗᑎᒃ 
ᐃᓕᖅᑯᓯᑦᑎᓐᓂᒃ ᐅᔾᔨᕈᓱᒋᐊᒃᑲᓐᓂᖃᑦᑕᕐᓗᑎᒃ.  
ᐄ, ᑖᒃᑯᓇᓐᖓᑦ ᐃᓚᖃᒃᑲᓐᓂᕈᒪᔪᖓ 
ᐃᖅᑲᓇᐃᔭᖃᑎᖃᕐᓗᖓ ᐱᓕᕆᔨᓂᑦ ᐊᒻᒪᓗ 
ᐃᓐᓇᕐᓂᒃ ᐱᓗᐊᖅᑐᒥᒃ. 
 
ᐃᓛᖃᐃ, ᐃᓕᓐᓂᐊᖅᑐᓕᕆᓂᕐᒧᑦ ᓇᓴᕋ 
ᐊᑎᑲᐃᓐᓇᕐᓗᒍ.  
ᐃᓐᓇᕐᓂᒃ ᐃᓄᒃᓯᐅᑎᓕᕆᔨᓂᒃ ᐱᑕᖃᕋᑦᑕ 
ᐃᓕᓐᓂᐊᕐᕕᓐᓂ ᑖᒃᑯᐊᓗ ᐃᓕᓐᓂᐊᖅᑐᕆᔩᑦ 
ᑲᑎᒪᔨᖏᑦ ᓄᓇᓕᓐᓃᖔᖅᑐᓂᒃ ᑎᒃᑯᐊᖅᑕᐅᕙᒃᑐᑎᒃ 
ᑕᒪᒃᑯᓇᓐᖓᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓲᕐᓗ 
ᐃᓕᓐᓂᐊᑎᑦᓯᒍᓐᓇᖃᑦᑕᓲᑦ ᐊᒻᒪᓗ ᐆᑦᑑᑎᖃᕐᓗᑎᒃ 
ᑕᒪᒃᑯᓇᓐᖓᑦ ᑐᑭᖏᓐᓂᒃ ᖃᓄᕐᓗ 
ᑐᑭᓯᐅᒪᔭᐅᑦᓯᐊᒋᐊᖃᕐᒪᖔᑕ ᐊᔾᔨᒌᓐᖏᑦᑐᐃᑦ  
ᐊᒥᓱᐊᓗᓐᓂᒃ ᑖᓐᓇ ᐃᓗᓕᖃᕈᓐᓇᕐᒪᑦ ᐃᓄᐃᑦ 
ᖃᐅᔨᒪᔭᑐᖃᖓᑦ ᑕᒪᓐᓇᓗ 
ᐱᓕᕆᐊᕇᓐᓇᕐᓂᐊᕋᑦᑎᒍ. 
 
ᖁᔭᒋᕙᒃᑲᐃᒃᑯᐊ ᑕᐃᒃᑯᐊ ᐃᓐᓇᕆᔭᕗᑦ ᑕᒪᒃᑯᓇᓐᖓᑦ 
ᖃᐅᔨᒪᓂᕐᒥᓂᒃ ᑐᑭᓯᐅᒪᓂᕐᒥᓂᒃ ᑐᓂᓯᕙᒻᒪᑕ 
ᐃᓕᓐᓂᐊᖅᑐᖁᑎᑦᑎᓐᓄᑦ ᐊᒻᒪ ᓄᓇᕗᒻᒥᐅᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅHᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑐᓄᕐᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 649 - 5(2): ᓯᐊᕐᕆᔮᕐᕕᕕᓂᖅ 

ᐊᓯᐊᒍᑦ ᐊᑐᖅᑕᐅᒍᓐᓇᓕᕐᓂᖓ (ᖃᒪᓂᖅ) 
 
ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔨ ᑕᐃᒪ 
ᐊᐱᖅᑯᑎᒋᓂᐊᖅᑕᕋ ᓄᓇᓕᖕᓄᑦ ᒐᕙᒪᓄᓪᓗ 
ᐱᔨᑦᑎᕋᖅᑎᒃᑰᓂᕋᖅᑕᐅᔪᓄᑦ.  
 
ᑕᐃᒪ ᓄᓇᑦᑎᓐᓂᒃ ᓯᐊᕐᕆᔮᕐᕕᕕᓂᖅ ᒥᑦᑎᒪᑕᓕᖕᒥ 
ᓴᓇᔭᐅᕙᓪᓕᐊᖕᒪᑦ 
ᓄᓇᓯᐅᑎᒃᑯᕕᓐᖑᖅᑐᒃᓴᒪᐅᑕᐅᓪᓗᓂ ᓲᕐᓗ 
ᑕᒪᒃᑯᓄᖓ ᐃᒥᖅᑕᐅᑎᓄᑦ ᐊᓯᖏᓐᓄᓪᓗ 
Hᐋᒻᓚᒃᑯᓐᓂ ᐱᔨᑦᑎᕋᐅᑕᐅᕙᒃᑐᓄᑦ 
ᑮᓇᐅᔭᖃᖅᑎᑕᐅᔪᒃᓴᐅᓪᓗᓂ ᑖᒃᑯᓇᓐᖓᑦ 
ᒥᓂᔅᑕᐅᑉ ᓄᓇᓕᖕᓂ ᒐᕙᒪᓕᕆᓂᕐᒧᑦ 
ᐱᔨᑦᑎᕋᕐᓂᕐᒥᓪᓗ ᐱᔨᑦᑎᕋᕐᕕᖓᓂᒃ.  
 
ᑕᐃᒪ ᐃᖅᑲᓇᐃᔭᖅᑎᐅᓚᐅᖅᓯᒪᖕᒥᒐᒪ 
ᐱᔨᑦᓯᕋᖅᑎᐅᔪᓄᑦ Hᐋᒻᓚᒃᑯᓐᓄᑦ ᑕᒪᒃᑯᐊ 
ᐃᒥᖅᑕᐅᑏᑦ ᑯᑐᖃᑦᑕᕐᒪᑕ ᑯᑐᓕᔭᖦᖢᑎᒡᓗ ᐊᒻᒪᓗ 
ᐃᒥᖅᑕᐅᑦ ᓄᓇᓯᐅᑎᒃᑯᕕᖕᒧᐊᕌᖓᑕ ᐅᖅᑰᔪᒧᑦ 
ᑕᒪᓐᓇ ᐊᐳᑎᕈᔪᒃ ᐊᐅᒃᐸᓪᓕᐊᓪᓗᓂ ᑯᑐᖃᑦᑕᕐᒪᑦ. 
ᑖᓐᓇ ᓄᓇᓯᐅᑎᒃᑯᕕᒃᓴᖅ ᓇᑎᖓ ᓯᐅᕋᐅᖕᒪᑦ. 
ᑕᐃᒪᖃᐃ ᑖᒃᑯᐊ ᓯᕗᓂᒃᓴᑦᑎᐊᑦᑎᓐᓂ ᓄᓇᓕᖕᓂ 
ᒐᕙᒪᓕᕆᔨᒃᑯᑦ ᕿᑭᖅᑕᐅᓂᒃᓴᖓᓄᑦ ᐸᕐᓇᒃᓯᒪᕙᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᓄᓇᓕᖕᒧᑦ ᒐᕙᒪᓕᕆᓂᕐᒧᑦ 
ᐱᔨᑦᓯᕋᖅᑎᓄᑦ, ᒥᓂᔅᑐ ᑯᓱᒐᖅ. 
 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᖁᔭᓐᓇᒦᒡᓗ ᑖᒃᓱᒥᖓ ᐊᐱᕆᒻᒪᑦ 
ᑲᑎᒪᔨᐅᖃᑎᒐ. ᑖᒃᑯᐊᖏᓛ Hᐋᒻᒪᓚᑦᖑᔪᑦ ᑕᒪᕐᒥᒃ 
ᓄᓇᕗᒻᒥ ᑕᒪᒃᑯᓂᖓ ᓄᓇᒃᑰᕈᑕᐅᓯᒃᕕᒃᑭᓪᓕᐅᕐᒪᑕ. 
ᐊᒡᓛᑦ ᐊᒥᓱᖕᒪᕇᑦ Hᐋᒻᓚᒃᑯᑦ 
ᓄᓇᒃᑰᕈᑕᐅᓯᕐᕕᖃᕐᕕᒋᔭᖏᑦ ᒪᓂᕋᑐᐃᓐᓇᕐᓂᕐᒥᒃ 
ᓇᑎᖃᕐᒪᑕ ᐋᖅᑮᑰᓐᖏᑦᑐᒥᒃ. ᑕᐃᑲᓂ ᑕᒪᓐᓇᓕ 
ᐱᓕᕆᐊᖑᑎᓪᓗᒍ ᓄᓇᒃᑰᕈᑕᐅᓯᕝᕕᓕᐊᖑᔪᖅ  
Hᐋᑭᕐᕕᕕᓂᖅ ᒥᒃᓵᓄᑦ. ᑕᐃᑲᓂ ᐸᕐᓇᑕᐅᓯᒪᔪᓂᒃ 
ᑕᑯᓯᒪᓐᖏᑦᑐᖓ ᖃᓄᖅ ᕿᑯᓕᖅᑕᐅᓇᔭᕐᒪᖔᖅ 
ᐅᕝᕙᓘᓐᓃᑦ ᖃᑯᒍᓗ. ᖁᔭᓐᓇᒦᒃ, ᐅᖃᑦᑎᑦᓯᔩ.  
 

ᐅᖃᖅᑎ: Hᐃᕗᓪᓕᖅᐹᒥ ᐃᓚᒋᐊᕈᑎ, 
ᐊᐱᖅᑯᑎᓐᓄᑦ, ᒪᓕᒐᓕᐅᖅᑎ ᖃᒪᓂᖅ. 
 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 
ᑮᓇᐅᔭᖅᑐᕈᑎᓂᒃ ᐱᓕᕆᓚᐅᕋᔅᓯ  

ᓂᕈᐊᖅᑕᐅᓚᐅᖅᑳᖅᑎᓐᓇᖓ 
ᐃᓕᑉᐸᓪᓕᐊᕋᔮᒃᑐᖓᐅᒐᓗᐊᖅ ᑕᒪᒃᑯᓂᖓ ᒐᕙᒪᐅᑉ 
ᐊᐅᓚᑕᖏᓐᓂᒃ ᑮᓇᐅᔭᖅᑐᕈᑎᓂᒡᓗ ᑕᐃᒪ 
ᑕᑯᓯᒪᖅᑰᔨᓚᐅᓐᖏᓐᓇᒪ ᑮᓇᐅᔭᖅᑐᕈᑎᒃᓴᓂᒃ ᑕᒪᓐᓇ 
ᕿᑯᒃᑕᐅᓂᒃᓴᖓ ᐸᕐᓇᒃᑕᐅᓯᒪᒻᒪᖔᑦ. ᒥᓂᔅᑕᖃᐃ 
ᓯᕗᓪᓕᐅᔾᔭᐅᖁᔨᑉᐸᑕ Hᐋᒻᒪᓚᒃᑯᑦ ᒥᑦᑎᒪᑕᓕᖕᒥ 
ᓂᕈᐊᕐᓇᐅᓂᐊᕐᒪᑦ ᑕᐃᒪ ᑕᒪᓐᓇ 
ᓯᕗᓪᓕᐅᔾᔭᐅᖁᔭᐅᓐᓂᖅᐸᑦ Hᐋᒻᒪᓚᒃᑯᑦ 
ᑲᑎᒪᔨᑖᖅᑲᐅᖏᓐᓂᒃ, ᒥᓂᔅᑕᐅ 
ᐃᓱᒪᒃᓴᖅᓯᐅᕈᑎᒋᔪᓐᓇᖅᐸᐅᒃ ᑮᓇᐅᔾᔭᑦᑕᐅᔪᓐᓇᕐᓗᓂ 
ᕿᑯᖅᑕᐅᓂᒃᓴᖓᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑐ ᑯᓱᒐᖅ. 
 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐅᖃᖅᑎᑦᓯᔩ ᑕᒪᓐᓇ ᐊᕐᕌᒍᑕᒫᑦ 
ᐅᓐᓂᖅᓲᕆᒐᑉᑎᒍᑦ ᑕᒪᒃᑯᐊ Hᐋᒻᓚᑦᖑᔪᑦ 
ᖃᐅᔨᕝᕕᒋᔭᖅᑐᖅᖢᑎᒍ ᓱᓇᓂᒃ ᐱᖁᑎᖃᕐᒪᖔᑕ 
ᐊᒻᒪᓗ ᖃᓄᖅ ᐋᖅᑭᒋᐊᕆᐊᖃᕐᒪᖔᑕ ᐃᓛᓐᓂᒃ 
ᑕᒪᓐᓇ ᐃᑲᔪᕐᓂᖃᖃᑦᑕ ᐃᓛᒃ ᐃᑲᔪᕐᓂᖃᕋᔪᒃᑐᖅ 
ᑕᒪᓐᓇ ᓄᓇᓕᐅᔪᓄᑦ ᐱᓕᕆᔨᒋᔭᕗᑦ ᑕᒪᒃᑯᓂᖓ 
ᐱᓕᕆᓂᑰᒐᒥᒃ ᕿᒥᕐᕈᓂᑰᑉᓗᑎᓪᓗ ᐃᒪᓐᓇᑲᓐᓂᕈᓇ 
ᐋᖅᑭᒃᑲᓐᓂᕆᐊᖃᖅᑐᕕᓂᐅᒐᓗᐊᕐᓇᖅᓯᓲᖑᖕᒪᑦ.  
 
ᑖᑉᓱᒪᓕ ᕿᑯᖅᑕᐅᓇᔭᕐᓂᖓᑕ ᒥᒃᓵᓄᑦ 
ᑮᓇᐅᔭᖃᖅᑕᖃᕆᐊᖃᕐᒪᖔᑦ ᐅᕝᕙᓘᓐᓃᑦ ᓇᑭᑦ 
ᑮᓇᐅᔭᓂᒃᑕᐅᓇᔭᕐᒪᖔᑦ ᐱᕚᓪᓕᕈᑕᐅᓇᔭᕐᒪᖔᓪᓗ 
ᑖᒃᓱᒧᖓ ᐅᖃᐅᓯᕆᔭᖓᓄᑦ. ᑖᓐᓇ 
ᓯᕗᒧᒃᐸᓪᓕᐊᑎᓪᓗᒍ ᐱᓕᕆᐊᖑᔪᖅ 
ᓴᓇᔭᐅᕙᓪᓕᐊᑎᓪᓗᒍ ᐱᓕᕆᔨᒋᔭᕗᑦ ᑕᒪᑐᒥᖓ 
ᖃᐅᔨᓴᖃᑕᐅᓂᐊᖅᐳᑦ. ᐃᓛᓐᓂᑦ 
ᑮᓇᐅᔭᖅᑕᖃᓲᖑᖕᒪᑦ ᐊᖏᔫᓐᖏᑦᑐᓄᑦ 
ᑮᓇᐅᔭᖅᑐᕐᓂᐅᓂᐊᖅᑐᓄᑦ ᓄᓇᓕᖕᓂ ᑐᒃᓯᕋᕐᓂᒃᑯᑦ 
ᐱᔭᐅᔪᓐᓇᖅᑐᓂᒃ. ᑕᐃᑰᓇᓗ ᐊᓯᖏᑎᒍᓪᓗ ᖃᓄᖅ 
ᑮᓇᐅᔭᓂᒍᓐᓇᕋᔭᕐᒪᖔᖅ 
ᐱᓕᕆᖃᑎᒋᔪᓐᓇᓂᐊᖅᑕᕗᑦ ᓇᓗᓇᓐᖏᑦᑐᖅ 
ᑕᐃᒃᑯᐊ ᕼᐊᒻᓚᒃᑯᖓ ᑕᐃᑲᓂ ᒥᑦᓯᒪᑕᓕᖕᒥ. 
ᖁᔭᓐᓇᒦᒃ, ᐅᖃᖅᑎᑦᓯᔩ.  
 

ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᓱᕐᓇᖅ 
ᖃᐅᔨᕼᐊᐅᑖ ᐃᕼᐅᓕ’ᒪᑦ. ᑲᔪᕼᐃᓗᑕ. 
ᑲᑎᒪᔾᔪᑎᔅᓴᑉᑎᓐᓄᑦ. ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. 
ᑲᔪᕼᐃᓗᑕ. ᑭᐅᔾᔪᑕᐅᓚᐅᖅᑐᑦ ᑎᑎᖅᑲᑎᒍᑦ  
ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. ᑭᐅᔾᔪᑏᑦ 
ᐅᒃᑯᐃᕈᑎᓂᑦ. ᑐᒃᓯᕋᐅᑏᑦ. ᑭᐅᔾᔪᑏᑦ ᑐᒃᓯᕋᐅᑎᓄᑦ. 
ᐅᖃᐅᕼᐃᒃᓴᐃᑦ ᑲᑎᒪᔨᕋᓛᑦ 
ᐱᓕᕆᐊᖃᓚᐅᖅᑎᓪᓗᒋᑦ ᐱᖁᔭᒃᓴᓂᑦ 
ᐊᕼᐃᖏᓐᓂᓪᓗ. ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᓐᓇᖓᓄᑦ ᑎᑭᕌᕐᔪᐊᒧᓪᓗ, ᒪᓕᒐᓕᐅᖅᑎ ᒪᐃᓐ.  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ 
ᐊᓯᖏᓐᓂᓪᓗ ᐅᓂᒃᑳᖏᑦ 

 
ᑲᑎᒪᔨᕋᓛᑦ ᐅᓂᒃᑳᖓᑦ 019 - 5(2): ᒪᓕᒐᒃᓴᖅ 

29, ᒪᓕᒐᖅ ᐊᖅᑭᒋᐊᖅᑕᐅᖁᓪᓗᒍ 
ᐃᖅᑲᓇᐃᔭᖅᑐᓕᕆᓂᕐᒧᑦ ᒪᓕᒐᖅ ᐊᒻᒪᓗ 
ᑐᑭᑖᖅᑎᑦᑎᓂᕐᒧᑦ ᒪᓕᒐᖅ ᓄᓇᕗᑦ ᐅᓪᓗᖓ 
ᐱᔾᔪᑎᒋᓪᓗᒍ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᓂᒃᑳᕈᒪᔪᖓ ᑖᓐᓇ 
ᐱᖁᔭᒃᓴᖅ 29, (ᑐᓵᔨᑎᒎᓕᖅᑐᖅ) ᐱᖁᔭᖅ 
ᐊᓯᔾᔩᒍᑕᐅᔪᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᖁᔭᖅ 
ᐊᒻᒪᓗ ᑐᑭᑖᖅᑎᑦᑎᓂᕐᒧᑦ ᐱᖁᔭᕐᒥ ᐱᔾᔪᑎᖃᖅᑐ 
ᓄᓇᕗᑦ ᐅᓪᓗᖓᓂ ᕿᒥᕐᕈᔭᐅᓯᒪᓕᕐᖓᑦ 
ᑲᑎᒪᔨᕋᓛᓄᑦ ᐱᖁᔭᕐᓕᕆᓂᕐᒧᑦ. ᑖᓐᓇᓗ 
ᐱᖁᔭᒃᓴᖅ ᐊᑐᐃᓐᓇᐅᓕᖅᑐᖅ ᑲᑎᒪᑐᐃᓐᓇᓂᕐᒥ 
ᕿᒥᕐᕈᔭᐅᒍᓐᓇᖅᓯᔪᖅ. (ᑐᓵᔨᒃᑰᖏᑦᑐᖅ) ᒪ’ᓇ, 
ᐅᖃᖅᑎᑦᓯᔩ. 
 
ᐅᖃᖅᑎ: ᐱᖁᔭᒃᓴᖅ 29 ᕼᐊᖅᑭᑦᑐᒫᖅᐳᖅ 
ᑲᑎᒪᔾᔪᑎᔅᓴᓂᒃ ᑐᒃᓯᐊᓇ ᕼᐃᕗᓪᓕᕐᒥ, ᐊᒃᑐᕝᕙ 
29. ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ 
ᑎᑭᕌᕐᔪᐊᒧᑦ, ᒪᓕᒐᓕᐅᖅᑎ ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒫᓐᓇ 
ᐊᖏᖅᑐᐊᕼᐅᐊᕋᓗᐊᖅᐳᖓ, ᐅᖃᖅᑎᑦᓯᔩ, 
ᑲᑎᒪᔾᔪᑎᒃᕼᐊᑉᑕ ᖁᓕᒋᔭᖓᓄᑦ ᐅᑎᕈᐊᖅᖢᖓ, 
ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. 
ᐊᖏᖅᑕᐅᔫᓪᓗᐊᕐᓂᕈᒪ, ᐅᖃᖅᑎᑦᓯᔩ. ᒪ’ᓇ.  
 
ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ 
ᓈᕼᐊᐅᑎᓕᖕᒧᑦ ᖁᓪᓕᒋᔮᓄᑦ ᑲᑎᒪᔾᔪᑎᒃᓴᑉᑎᒻᓄᑦ 
ᐅᑎᕈᒪᑉᓗᓂ. ᐋᒃᑳᖅᑐᖃᖅᐹ? ᑐᕼᐊᓐᖏᓐᓇᒪ, 
ᑲᑎᒪᔾᔪᑎᑉᓴᑦᑎᓐᓄᑦ ᐅᑎᕐᓗᑕ ᓈᕼᐊᐅᑎᓕᒃ 10. 
ᑐᒃᓯᕋᐅᑏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ 
ᑎᑭᕌᕐᔪᐊᒧᓪᓗ, ᒪᓕᒐᓕᐅᖅᑎ ᒪᐃᓐ.  
 

ᐅᑎᕐᓂᖅ ᑲᑎᒪᔾᔪᑎᒃᓴᖅ 10-ᒧᑦ: 
ᐊᑎᓕᐅᕈᑕᐅᓯᒪᔪᑦ 

 
ᐊᑎᓕᐅᕈᑕᐅᓯᒪᔪᖅ 006 - 5(2): ᐋᓐᑎ 

ᐊᐅᓚᔾᔪᑦ ᐃᓄᑐᖃᒃᑯᕕᐅᑉ ᐊᐅᓚᑕᐅᓂᖓ 
(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ,  

ᒪᓕᒐᓕᐅᖅᑎᐅᖃᑎᒃᑲ. ᐃᓄᒃᑐᑦ 
ᑐᑭᕼᐃᐊᕌᓂᓐᖏᑎᒡᒎᕋᒪᐃᓛᒃ ᕼᐅᓕ.  
 
(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ 
ᐊᑎᓕᐅᖃᑎᒌᔅᓯᒪᔪᓂᒃ ᐋᖅᑮᖁᔨᔪᓂᒃ 
ᐊᕐᕕᐊᕐᒥᐅᓂᑦ ᐅᕗᖓ ᑐᓂᓯᒍᒪᒐᒪ. ᐋᓐᑎ 
ᐊᐅᓚᔾᔪᑦ ᐃᓪᓗᖓᓂ. ᑐᒃᓯᕋᖅᑐᐃᑦ ᑖᒃᑯᐊ 
ᒐᕙᒪᒃᑯᑦ ᓄᓇᕗᑦ ᒐᕙᒪᒃᑯᖏᓐᓂ ᐊᖏᖁᔨᔪᑦ 
ᑮᓇᐅᔭᖃᖅᑎᑕᐅᖏᓐᓇᖁᔨᓪᓗᑎ ᐊᕐᕕᐊᑦ ᐋᓐᑎ 
ᐊᐅᓚᔫᑉ ᐃᓐᓇᒃᑯᕕᖓᓂᒃ ᐊᒻᒪᓗᑦᑕᐅᖅ 
ᐊᑭᑐᔪᖅᑐᕈᑎᔅᓴᓂ ᐱᑎᑦᑎᓗᑎ 
ᐊᖏᓪᓕᒋᐊᖅᑕᐅᒍᓐᓇᓂᐊᕐᖓᑦ. 
 
ᐅᖃᖅᑏ, ᐊᕐᕕᐊᕐᒥ ᐃᓐᓇᑐᖃᒃᑯᕕᖓ 
ᐊᐅᓚᑦᑎᐊᖅᓯᒪᓕᕐᖓᑦ ᐊᕐᕌᒍᓂ ᐊᕙᑎᓂᑦ, 
ᑖᒃᑯᐊᓗ ᑕᐃᑲᓂᒥᐅᑕᐃᑦ ᐊᖏᖅᑕᐅᒍᒪᔫᒐᓗᐊᑦ 
ᒐᕙᒪᒃᑯᓐᓄᑦ. ᐃᓐᓇᑐᖃᐃᑦ ᐃᓐᓄᑐᖃᒃᑯᕕᒃ 
ᒪᑐᐃᖓᐃᓐᓇᕈᓐᓇᓂᐊᕐᖓᑦ ᓯᕗᓂᑦᑎᓐᓄᑦ 
ᐊᒻᒪᓗᑦᑕᐅᖅ ᐅᐃᒍᔭᐅᒋᐊᕈᓐᓇᓂᐊᕐᖓᑦ 
ᐊᐅᓚᑦᑎᐊᖅᓯᒪᓂᕆᓯᒪᔭᖓ. (ᑐᓵᔨᒃᑰᖏᑦᑐᖅ) ᒪ’ᓇ, 
ᐅᖃᖅᑎᑦᓯᔩ.  
 
ᐅᖃᖅᑎ: ᒪ’ᓇ. ᑲᑎᒪᔾᔪᑎᒃᓴᑉᑎᓐᓄᑦ ᑲᔪᕼᐃᓗᑕ. 
ᓈᕼᐊᐅᑎᓕᒃ ᖁᓕᓪᓗ ᐱᖓᕼᐅᑦ. ᑎᑎᖅᑲᓂᒃ 
ᕼᐊᖅᑭᑦᑎᓂᖅ. ᒥᓂᔅᑐ ᑲᒪᒋᔭᖃᖅᑐᖅ ᓄᓇᕗᑦ 
ᓇᖕᒥᓂᖃᖅᑎᐅᔪᓄᑦ, ᒥᓂᔅᑐ ᐊᕿᐊᕈᖅ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 203 - 5(2): ᓄᓇᕗᒥ 

ᓇᒻᒥᓂᖃᖅᑐᓄᑦ ᐊᑐᖅᑐᐊᕐᕕᐅᑉ 2018-
2019-ᒥ ᐊᕐᕌᒍᑕᒫᑦ ᐅᓂᒃᑳᖓ (ᐊᕿᐊᕈᖅ) 

 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥᐅᔪᖅ ᑕᕝᕗᖓ ᑭᐳᒨᖅᐸᕋ 
2018−2019 ᐊᕐᕌᒍᑕᒫᑦ ᐅᓂᒃᑳᖑᖃᑦᑕᖅᑐᑦ  
ᓄᓇᕗᑦ ᓇᒻᒥᓂᖃᖅᑐᓄᑦ ᐊᑐᖅᑐᐊᕐᕕᒃ ᑯᐊᐳᕇᓴᓐ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒪ’ᓇ. ᑎᑎᖅᑲᓂᑦ ᕼᐊᖅᑭᑦᑎᓂᖅ. 
(ᑐᓵᔨᑎᒎᓕᖅᑐᖅ) ᑎᑎᖅᑲᓂ ᓴᖅᑮᓂᖅ.  



ᐅᓪᓗᑐᐃᓐᓇᖅ, ᐅᑐᐱᕆ 25, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕᕆᔭᐅᔪᖅ ᓯᕗᓕᖅᑎᓄᑦ ᒐᕙᒪᐅᖃᑎᒌᑦᑐᓂᑦ 
ᐱᓕᕆᐊᖃᖅᑎᐅᔪᓄᑦ, ᒥᓂᔅᑐ ᓴᕕᑲᑖᖅ.  
 
ᓴᖅᑭᑕᐅᔪᖅ ᑎᑎᖅᑲᖅ 204 - 5(2): ᓄᓇᕗᑦ 

ᒐᕙᒪᒃᑯᑦ ᑭᐅᔾᔪᑎᖓ ᐅᓂᒃᑳᕐᒥ 
ᕿᒥᕐᕈᓂᖏᓐᓄᑦ 2016-2017-ᒥ, 2017-
2018-ᒥ ᐊᕐᕌᒍᑕᒫᑦ ᐅᓂᒃᑳᖏᓐᓂᒃ 
ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᓄᓇᕗᒥ (ᓴᕕᑲᑖᖅ) 

 
ᓯᕗᓕᐅᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᓪᓗᒥ ᒪᓕᒐᓕᐅᕐᕕᒻᒧᑦ 
ᓴᖅᑮᕗᖓ ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᓐᓂ 
ᐅᓂᒃᑳᓕᐊᒥᓂᖏᓐᓂ ᕿᒥᕐᕈᔭᐅᑎᓪᓗᒋᑦ 
2016−2017 ᐊᒻᒪ 2017−2018 ᐊᕐᕌᒍᑕᒫᖅᓯᐅᑏᑦ 
ᐅᓂᒃᑳᓕᐊᒥᓂᖏᑦ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᑦ ᑲᒥᓯᓇᐅᔫᑉ ᓄᓇᕗᒻᒥ ᔫᓂ 
2019−ᒥ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓄᓇᕗᒻᒥ 
ᓇᒻᒥᓂᖃᖅᑎᐅᔪᓄᑦ ᐊᑐᖅᑐᐊᕐᕕᒃ ᑯᐊᐳᕇᓴᓐ. 
ᒥᓂᔅᑕ ᐊᕿᐊᕈᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 205 - 5(2): ᓄᓇᕗᑦ 

ᐱᕙᓪᓕᐊᔪᓕᕆᔨᒃᑯᑦ 2018-2019-ᒥ 
ᐊᕐᕌᒍᑕᒫᑦ ᐅᓂᒃᑳᖓ (ᐊᕿᐊᕈᖅ) 

 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᓪᓗᒥ ᑭᐳᒨᖅᓯᓕᕆᕗᖓ ᑖᓐᓇ 
2018−2019 ᐊᕐᕌᒍᑕᒫᖅ ᐅᓂᒃᑳᓕᐊᕆᔭᐅᓯᒪᔪᖅ 
ᓄᓇᕗᑦ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᒃᑯᖏᓐᓂ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂ 
ᓴᖅᑮᓂᖅ. ᒥᓂᔅᑕᕆᔭᐅᔪᖅ ᓯᕗᓕᖅᑎᓂ 
ᒐᕙᒪᐅᖃᑎᒌᓂᓪᓗ ᐱᓕᕆᐊᖃᖅᑎᓄᑦ, ᒥᓂᔅᑕ 
ᓴᕕᑲᑖᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 206 - 5(2): 

ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 
ᓴᐳᔾᔭᐅᓂᖏᓐᓄᑦ ᑲᓐᖑᓇᖅᑐᐃᑦ ᒪᓕᒐᖅ 
2017-2018-ᒥ ᐊᕐᕌᒍᑕᒫᑦ ᐅᓂᒃᑳᖅ 
(ᓴᕕᑲᑖᖅ) 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᓪᓗᒥ ᒪᓕᒐᓕᐅᕐᕕᒻᒧᑦ 
ᓴᖅᑮᕗᖓ 2017−2018−ᒥ ᐊᕐᕌᒍᑕᒫᖅᓯᐅᑎᓂ 
ᐅᓂᒃᑳᓕᐊᒥᓂᕐᓂᑦ ᑕᑯᔪᓐᓇᐅᑎᓂᑦ 
ᑐᑭᓯᐅᒪᔾᔪᑎᓂᒃ ᐊᒻᒪ ᓴᐳᔾᔭᐅᓂᖏᓐᓄᑦ 
ᑲᓐᖑᓇᖅᑐᐃᑦ ᐱᖁᔭᖓ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂ 
ᓴᖅᑮᓂᖅ. (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ 
ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ.  
 
ᓴᖅᑭᑕᐅᔪᖅ ᑎᑎᖅᑲᒃ 207 - 5(2): 

ᐱᖁᔨᕗᖔᕈᑎᓕᐊᖑᓯᒪᔪᑦ 2019-ᒥ 
ᐊᕐᕌᒍᑕᒫᖅᓯᐅᑎᒥ ᑲᑎᒪᑎᓪᓗᒋᑦ ᕿᑎᕐᒥᐅᑉ 
ᐃᓄᐃᑦ ᑲᑐᔾᔨᖃᑎᒌᖏᑦ (ᐋᖁᐊᖅ) 

 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 
ᓴᖅᑮᒍᓐᓇᕋᒪ ᒪᓕᒐᓕᐅᕐᕕᒻᒧᑦ 
ᐱᖁᔨᕗᖔᕈᑎᓕᐊᖑᓯᒪᔪᒥᓂᖅ ᓴᖅᑭᑦᑕᐅᔪᔪᓂᒃ 
ᐃᓱᒪᔅᓴᖅᓯᐅᕈᑕᐅᔪᓂᑦ ᐊᒻᒪᓗ ᑲᔪᓯᑎᑕᐅᔪᔪᓂᑦ 
2019-ᖑᑎᓪᓗᒍ ᐊᕐᕌᒍᑕᒫᖅᓯᐅᑎᒥ ᑲᑎᒪᑎᓪᓗᒋᑦ 
ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ.  
 
ᐅᖃᖅᑏ, ᖃᓄᐃᔅᓴᓐᖏᒃᑯᕕᑦ ᐃᓚᖓ 
ᐅᖃᓕᒫᕌᕐᔪᒍᒪᒐᒃᑯ ᐱᖁᔨᕗᖔᕈᑎᓕᐊᖑᓚᐅᖅᑐᖅ 
ᖃᐃᑕᐅᓯᒪᔪᖅ ᐅᖃᖅᓯᒪᔪᖅ, “ᖃᐅᔨᒪᑦᑎᐊᕋᓱᑦᑐᑎ 
ᓯᕗᓂᑐᖃᑦᑎᓐᓄᑦ ᐸᖅᑭᔭᐅᕕᖃᕐᓂᐊᕋᓗᐊᕐᒪᖔᑕ 
ᓄᓇᓕᓕᒫᓂ ᐃᓐᓇᑐᖃᕐᓄᑦ ᐃᓄᑑᓗᑎᑦ 
ᐃᓅᒍᓐᓇᐃᓕᔪᓄᑦ ᐊᒻᒪᓗ 
ᐱᓕᒻᒪᔅᓴᑦᑕᐅᑦᑎᐊᖃᑦᑕᖁᓪᓗᒋᑦ ᐊᖏᕐᕋᒥ 
ᐃᑲᔪᕆᐊᖅᑏ ᓄᓇᕗᒻᒥ.” ᑖᓐᓇ ᑕᕝᕙ ᐃᓚᒋᒻᒪᒍ 
ᐱᖁᔨᕗᖔᕈᑎᐅᓚᐅᖅᑐᐃᑦ ᐊᒥᓱᑲᓪᓛᓗᐃᑦ.  
 
ᑲᔪᖏᖅᓴᖃᒃᑲ ᒪᓕᒐᓕᐅᖅᑎᓕᒫᑦᑎᐊᑦ ᑖᒃᑯᓂᖓ 
ᐱᖁᔨᕗᖔᕈᑎᒥᓂᕐᓂᒃ ᐅᖃᓕᒫᖁᓪᓗᒋᑦ, 
ᐊᒻᒪᓗᑦᑕᐅᖅ ᐊᐱᖅᑯᑎᔅᓴᖃᕈᔅᓯ ᓈᒻᒪᒃᑲᔭᕐᒥᔪᖅ 
ᒥᓂᔅᑕᐅᔪᓄᑦ ᑕᕝᕙᓂ ᐱᖁᔨᕗᖔᕈᑎᓂ 
ᑕᐃᔭᐅᓯᒪᔪᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂ 
ᓴᖅᑮᓂᖅ. ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒪᓕᒐᓕᐅᖅᑎ 
ᓇᑦᓯᖅ.  

ᓴᖅᑭᑕᐅᔪᖅ ᑎᑎᖅᑲᒃ 208 - 5(2): 

ᐱᖁᔨᕗᖔᕈᑎᓕᐊᖑᓯᒪᔪᑦ 2019-ᒥ 
ᐊᕐᕌᒍᑕᒫᖅᓯᐅᑎᒥ ᑲᑎᒪᑎᓪᓗᒋᑦ ᑭᕙᓪᓕᕐᒥ 
ᒪᐃᔭᐃᑦ (ᓇᑦᓯᖅ) 

 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᑖᓐᓇ ᐅᑯᐊ ᑕᐃᑲᓂ ᑲᖏᖅᖠᓂᕐᒥ 
ᑭᕙᓪᓕᕐᒥ ᑲᑎᒪᑎᓪᓗᒋᑦ ᐅᑭᐊᒃᓵᖑᖅᑲᐅᔪᖅ ᑖᓐᓇ 
ᓄᓇᓕᒐ ᓴᓪᓕᖅ ᑲᑎᒪᕕᐅᖅᑲᐅᒻᒪᑦ ᑕᐃᒃᑯᓂᖓ 
ᑲᖏᖅᖠᓂᕐᒨᖓᐅᓯᒪᔪᓂᒃ. ᐅᑯᐊ 
ᓇᓗᓇᐃᖅᑕᐅᓚᐅᖅᑐᑦ ᑕᐃᑲᓂ ᓴᖅᑭᑎᑉᐸᒃᑲ 
ᐅᑉᓗᒥ. ᐅᓇ ᐃᓚᖓ ᐅᖃᖅᓯᒪᖕᒪᑦ ᓇᓗᓇᐃᕈᑖ 5 
ᐃᒪᓐᓇᐃᓕᓯᒪᔪᖅ ᐃᓐᓇᕐᓄᑦ ᐸᐃᕆᕝᕕᒻᒥ 
ᑕᑯᔪᒪᓪᓗᑎ. 
 
“(ᑐᓵᔨᑎᒎᓕᖅᑐᖅ) ᐅᖃᖅᓯᒪᔪᖅ ᐃᓐᓇᒃᑯᕕ 
ᑲᒪᒋᔭᐅᑦᑎᐊᕕᔅᓴᒥᒃ.: 
 
ᐃᒪᐃᒻᒪ: 
 
• ᑭᕙᓪᓕᕐᒥᐅᑕᐃᑦ ᑲᒪᒋᐊᖃᕐᓂᖃᕐᖓᑕ 

ᓴᐳᔾᔨᒋᐊᖃᖅᑐᑎᑦ; ᐊᒻᒪᓗ 
• ᐃᓐᓇᖁᑎᖏᓐᓂ ᑖᒃᑯᐊᓗ ᐃᓐᓇᖁᑎᒋᔭᐅᔪᑦ 

ᐊᖏᕐᕋᖅᓯᒪᑉᐸᑕ ᐱᐅᓂᖅᓴᐅᒻᒪᑦ.  
 
ᑕᐃᒫᒃ ᐋᖅᑭᑦᑕᐅᓕᕐᓕ: 
 
ᑖᒃᑯᐊ ᑭᕙᓪᓕᕐᒥ ᒪᐃᔭᐃᑦ ᐃᑲᔪᖅᓰᕗᑦ 
ᓴᓇᔭᐅᑦᑕᐅᑎᒋᖁᔨᓪᓗᑎ ᑲᖏᖅᓯᓂᕐᒥ 
ᐃᓐᓇᒃᑯᕕᔅᓴᒥ ᐃᑲᔪᖅᓯᑎᐊᕐᓂᖅᓴᕆᓂᐊᕋᑦᑎᒍᑦ 
ᐃᓐᓇᑐᖃᖁᑎᕗᑦ ᐃᓚᖏᓐᓄᑦ ᑲᑎᒻᒪᔭᐅᓗᑎᑦ.”  
 
ᑖᒃᑯᐊ ᐅᖃᓕᒫᖅᑕᐅᖁᔭᕋᓗᐊᒃᑲᑦᑕᐅᖅ 
ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᓂ ᓴᖅᑮᓂᖅ. 
ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ. 
(ᑐᓵᔨᑎᒎᕈᓐᓃᖅᑐᖅ) ᐱᖁᔨᕗᖔᕈᑏᑦ 
ᕼᐃᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 
ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᓐᓇᖓᓄᑦ ᑎᑭᕌᕐᔪᐊᒧᓪᓗ, ᒪᓕᒐᓕᐅᖅᑎ ᒪᐃᓐ.  

 
ᐱᒋᐊᖅᑎᑕᖅ 050 - 5(2): ᐃᓚᔭᐅᓂᖏᑦ 

ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ (ᒪᐃᓐ)  
 
ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᖁᑦᑎᒃᑐᕐᒧᑦ 
ᒪᓕᒐᓕᐅᖅᑎᒧᑦ, ᐅᖃᖅᑎ 
ᐱᔪᓐᓇᕐᓂᖅᑖᖅᑎᑕᐅᖁᓪᓗᒍ ᑲᑎᒪᕐᔪᐊᕐᓇᐅᑉ 
ᐅᓪᓗᖏᓐᓂᒃ ᐃᑲᕐᕋᖏᓐᓂᓪᓗ ᐃᓱᒪᖅᓲᑎᖃᕐᓗᓂ 
2019-ᒥ ᐅᑭᐊᒃᓵᖅ ᑲᑎᒪᕐᔪᐊᑎᓪᓗᒋᑦ 
ᐱᓕᕆᐊᔅᓴᐃᑦ ᐱᔭᕇᖅᑕᐅᓂᐊᕐᒪᑕ.  
 
(ᑐᓵᔨᒃᑰᖏᑦᑐᖅ) ᒪ’ᓇ, ᐅᖃᖅᑏ.  
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ. ᓈᒻᒪᒃᓴᖅᑐᑦ? 
ᓈᒻᒪᒃᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᕼᐃᕗᖅ.  
 
ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒪᓕᒐᓕᐅᖅᑎ ᕋᒻᐴᑦ.  
 
ᐱᒋᐊᖅᑎᑕᖅ 053 - 5(2): ᑲᑎᒪᓂᖅ 

ᓄᖅᑲᕐᓂᖓ ᐅᓪᓗᒥᒧᑦ (ᕋᒻᐴᑦ)  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᓪᓗᒍ 
ᒪᓕᒐᖅ 46, ᓅᑦᑎᒋᐊᖅᐳᖓ, ᐊᐃᑉᐱᖅᑕᐅᓪᓗᖓ 
ᐅᖅᓱᖅᑑᑉ ᒪᓕᒐᓕᐅᖅᑎᖓᓄᑦ, ᑲᑎᒪᓂᖅᐳᑦ 
ᓄᖅᑲᖁᓪᓗᒍ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ 
ᐅᖃᐅᕼᐃᐅᔪᓐᓇᓐᖏᒻᒫᖅᖢᓂ. ᓈᒻᒪᒃᓴᖅᑐᑦ. 
ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᕼᐃᕗᖅ.  
 
ᑲᑎᒪᔾᔪᑎᒃᓴᑉᑎᓐᓄᑦ ᓈᕼᐊᐅᑎᓕᖕᒧᑦ 22-
ᒧᐊᓚᐅᖅᑳᖅᑎᓐᓇᑕ ᐅᖃᕈᒪᕗᖓ 
ᓇᓪᓕᐅᓐᓂᖅᓯᐅᖅᖢᒍ ᐅᑉᓗᒥ ᓇᓪᓕᐅᑎᖕᒪᑦ 
ᐃᓅᓕᕐᕕᒃᓯᐅᖅᖢᓂ ᒪᓕᒐᓕᐅᖅᑎᐅᖃᑎᒋᔭᖅᐳᑦ 
ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅᑎ ᕋᒻᐴᑦ.  
 
>>ᐸᑦᑕᑐᖅᑐᑦ 
 
>>ᐃᓐᖏᖅᑐᑦ ᓇᓪᓕᐅᓐᓂᖅᓯᐅᑦᑎᐊᖁᔨᓂᕐᒥᒃ 

>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
>>ᐃᓪᓚᖅᑐᑦ 
 
ᑲᔪᕼᐃᓗᑕ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᑦᑎᒍᒪᕗᖓ ᓇᐅᑦᑎᖅᓱᕐᓂᕐᒧᑦ 
ᑲᑎᒪᔨᕋᓛᑦ ᑲᑎᒪᓂᐊᕐᒪᑕ 1:30-ᒧᐊᖅᐸᑦ 
ᐅᓐᓄᓴᒃᑯᑦ ᐊᒻᒪᓗ ᒪᓕᒐᓕᐅᖅᑎᓕᒫᑦ 
ᑲᑎᒪᓂᐊᕆᓪᓗᑎᒃ ᖃᐅᑉᐸᑦ 10:00-ᒧᐊᖅᐸᑦ 
ᐅᓪᓛᒃᑯᑦ, ᐊᒻᒪᓗ ᑕᒪᒃᑮᒃ ᑲᑎᒪᓂᐅᓛᖅᑐᑦ ᓇᓄᖅ 
ᑲᑎᒪᕕᐊᓂ. 
 
ᑲᑎᒪᔾᔪᑎᒃᓴᑦ ᓇᒡᒐᔾᔭᐅ, ᐅᑐᐱᕆ 28-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 8 

• ᒪᓕᒐᒃᓴᖅ 30 

• ᒪᓕᒐᒃᓴᖅ 31 

• ᒪᓕᒐᒃᓴᖅ 32 

• ᒪᓕᒐᒃᓴᖅ 33 

• ᒪᓕᒐᒃᓴᖅ 34 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᑖᓐᓇ ᑲᑎᒪᓂᖅᐳᑦ 
ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ 
ᓇᒡᒐᔾᔭᐅᖑᕋᓱᓐᓂᖓᓂ, ᐅᑐᐱᕆ 28, 1:30-
ᒧᐊᖅᐸᑦ ᐅᓐᓄᓴᒃᑯᑦ. 
 
ᐃᖅᓱᖅᑎ. 
 
>>ᑲᑎᒪᓂᖅ ᓄᖅᑲᖅᑐᖅ 11:53ᒥ



 

 

 


